
Premissa
Custa òbera bolit essi una primu arregorta de is
traditzionis religiosas de su logu nostu cun su bisu chi
non si perdant e si sigant a a portai a innantis e a ddas
avalorai sèmpiri.

Est beru, no est cumpria, nd’ammancant ancora
medas, ma est su frutu de unu trabballu de circa
mannu e precisu, durau totu s’annualidadi de progetu.
Unu trabballu fatu de circa documentali ma finas de
atóbius e arrexonadas cun personis de grandu valori
culturali e umanu. A custas personis bollu torrai
gràtzias poita dónnia minutu passau chistionendi cun
issas est stétiu unu praxeri e unu onori po mei
operadori.

Seghendi in curtzu, is festas chi ammancant in custa
òbera funt:

2 de friaxu: Candelora
19 de martzu: Santu Jisepu
I dom. de maju: Nosta Sennora de s’Arrosàriu
31 de maju: Madonna de su Pani
làmpadas: Madonna de Ìtiri
29 de làmpadas: Santus Pedru e Pàulu
16 de austu: Madonna de su Mari
I dom. de cabudanni: Santu Bissenti
I dom. de ladàmini: Festa de is Cunfraras
8 de mesi de idas: S’Imaculada
13 de mesi de idas: Santa Luxia

operadori autori de su materiali: Danilo Melis

Torraus gràtzias a (in órdini alfabéticu):
Andrea Zinzula
Angelica Porcu
Don Pasquale Flore
Flaviana Buccelli
Gian Piero Cuccu
Giulia Picci
Marco Antonio Siddi
Marco Meloni, ASD Cavalieri San Vito Martire
Noémie Podda
Roberta Anedda, comitau Santa ‘Itória e Santu Natzisu
Veronica Zicca, comitau de Santa Maria (Santu ‘Idu)
Vittorio Cuccu
is sinnioras biddeputzesas de su cursu de economia -
annu 2024



Bibliografia

Bibliografia
asuba de su coru de sa Crésia de Sant’Iroxi
Catalogo Generale dei Beni Culturali, stalli del coro - ambito
sardo (sec. XIX), Villaputzu

asuba de is artaris de sa Crésia de Sant’Iroxi
Alessandra Pasolini, Maestri intelvesi in Ogliastra. Gli altari di
Villaputzu, Tertenia e Tortolì.

asuba de Santu Juanni
Angelica Porcu, SARRABUS, Il monachesimo greco e le
chiesette dedicate a San Giovanni Battista in ilsarrabus.news.

asuba de su monastériu femininu de Santu ‘Idu
Tiziana Pili, San Vito, il suo monastero e le sue chiese intra
urbem - La villa della giovane maura Vitula di Sétiff

asuba de Santu Pìlimu
Ottavio Utzeri, Santu Pìlimu de is dolus

àteras fontis
Tiziana Pili, Il Medioevo nella Sardegna sud-orientale

Sant’Antoni

Agiografia

17 de gennaxu
dónnia bidda de Sardìnnia

Anton﻿i furiat nàsciu in Qumans (Egitu) in s‘annu 251 in una
famìllia de messajus cristianus. A bint‘annus abarrat òrfunu
impari a sa sorrixedda e cun totu sa sienda de amministrai. Est
in cussa situatzioni chi sceddat de cumpriri is fueddus de
s‘Evangéliu “Si bolis essi perfetu, bai, bendi su chi tenis e
donaddu a is pòburus“. Tandu afidat sa sorrixedda a una
comunidadi, lassat totu sa sienda a is pòburus e si pinnigat in
su desertu.

In su 285 movit a su monti Pispir. Ingui nci furiat una fortalesa
romana e una mitza. Ddui abarrat a solu po 20 annus, in﻿
poburesa estrema e sèmpiri avalotau dae s‘eremigu. Sa vida
sua furiat unu grandu modellu de fidi e meda genti bol﻿iat istai
assoru suu. Sant‘Antoni divenit de aici su primu abatu de sa
stória cristiana.

In su 311 andat a Alessàndria po sustenni is cristianus
persighius dae Massiminu Daia (cesari d‘Orienti). Torrada sa
paxi Antoni iat a﻿giudau a s‘amigu suu Atanàsiu in sa cumbata
contras a s‘eresia ariana. Is ùrtimus annus de sa vida sua ddus
at bìvius a solu in su desertu de sa Tebàidi.

S‘est mortu su ﻿17 de gennaxu de su 356 a s‘edadi de 105 annus.

Sant’Antoni

Paristórias
In is contus pobularis Sant’Antoni est acostiau a sa figura de
Prometeu.﻿ Su contu prus nodiu narat ca in s‘antigóriu s‘ómini
non teniat su fogu e biviat in su frius. Tandu Sant‘Antoni furiat
calau a s‘Inferru impari a su porceddu suu e ingollendisiddi
unu fusti de féurra. Lómpius a sa jenna de s‘Inferru, Lutziferru
firmat su santu ma su porceddu suu perou si fuit e arrennescit
a imbucai...

Su porceddu cumentzat a fai stragu mannu in mesu a is
dimónius e tandu Lutziferru est custrintu a lassai imbucai a
Sant‘Antoni po ndi pinnigai s‘animali. Su santu, tandu,
nd‘aprofetat po ndi furai su fogu cun su fusti de féurra ca in
foras s‘anniéddigat ﻿ma aintru abarrat in braxas, e tandu
nisciunu si nd‘acatat de sa fura. Pinnigau su porceddu torrat in
sa Terra e spàrtzinat a totu s‘Umanidadi su fogu.



Sa festa de Sant’Antoni in Santu ‘Idu est mudada meda in is
annus. In tempus antigu dda cuncordàt sa Cunfraria de
s’Arrosàriu chi andàt peri is bias de sa bidda, a carru a bois, po
fai sa circa de sa linna po su Fogu de Sant’Antoni. Sa cunfraria
teniat unu arrolu de importu poita in prus sceddàt a chini
cuncedi s’onori de “festai a Sant’Antoni”. Furiat una cosa
simbólica ma de grandu fidi: medas furiant is santuidesus chi
faiant promissa de “festai” a su Santu po otenni una gràtzia, e
faiant a triva de pari po tenni cussu grandu onori. In Santu ‘Idu
fìncias a is annus ‘70 nci furiat una cresiedda dedicada a
s’àteru Antoni santu, Sant’Antoni de is Gràtzias (dae Pàdua), e
s’agatàt in sa pratza omónima. Moviat sa prucessioni dae
crésia manna, passàt in Bia de Crésia, Bia Natzionali, e lómpius
a sa cresiedda si faiat sa missa. Tandu, totu sa linna arregorta
s’amuntonàt in sa pratza ananti de sa cresiedda e s’alluiat su
Fogu de Sant’Antoni e si faiat sa beneditzioni (a tempus de
prima non si benedixiant is animalis, cussu si faiat scéti po
Santu Vitu). A pustis su santu torràt a crésia manna passendi
dae Bia Lamarmora. Candu su fogu si ndi furiat studendi sa
genti pigàt su carboni beneitus e si ddu ingolliat a domu. Su
Fogu dd’ant fatu ingui fìncias a su ‘45, a pustis su ritu non
dd’ant torrau a fai prus po assumancu unus 30 annus.

Ritualidadis in Santu ‘Idu

Crésia de Sant’Antoni dae Pàdua, perìudu fascista, f. Bruno Fiorino



Sant’Antoni
In is annus ‘80 ant torrau a fai su Fogu, ant transiu su ritu a
Santu Luscióriu, e finas sa dii de festa est passada a su sàbudu
sighenti. Dae tandu, a pustis de sa missa in crésia manna,
movit sa prucessioni cun su santu dae crésia manna, passat in
Bia de Crésia, Bia Natzionali, Bia Santa Gruxi e lompit in Santu
Luscióriu. In  sa pratzixedda de sa crésia si faiat sa beneditzioni
de is animalis e a pustis s’alluiat su Fogu in su cungiau ingui
assoru. Assumancu fìncias a su 2020, poita dae cussu annu ant
transiu su Fogu a Funtana de Òrrea. Su domìnigu a merici si
fait sa missa in Santu Luscióriu e a pustis movit sa prucessioni
de sa torrada a crésia manna.



Si fait sa missa in crésia manna e a pustis movit sa prucessioni
concas a su logu innui s’alluit su Fogu fogoni. Is logus innui fai
su Fogu fogoni funt cambiaus medas bortas in sa stória, is
bècius s’arregordant ca in is primus de su Noixentus si faiat in
Pratza Marconi, tandu nodia cumenti a Pratza de s’Ofìtziu, a
pustis dd’ant transiu in Sant’Iroxi Béciu e a pustis de sa gherra
non dd’ant prus fatu po meda tempus. In is annus ‘70 una
truma de boluntàrius si ponit de cóidu po ddu torrai a fai e
ddu faint in su bixinau de Funtanedda (incróciu de Bia
Arborea e Bia Pellico), sighint po unus cantu annus e a pustis
ddu transint in Pratza Sant’Antoni e prus a innanti ancora
innui imoi nc’est su parchégiu de s’MD. In is annus 2000
acuntessit s’ùrtima transidura e dae tandu si fait in Pratza de
Mercau.

Ritualidadis in Bidd’e Putzi



Sant’Antoni

Stàtuas in Bidd’e Putzi
Est una stàtua bastanti recenti.

Is cògius (a norma)
Penitenti prodigiosu
Santu sena similianti
Donaisì gràtzia abbundanti
Antoni abati diciosu

De su splendori infinitu
Brillanti raju dorau
Est seràficu incarnau
In sa regioni ‘e s’Egitu
Po essi in dónnia cunflitu
Esemplari misteriosu

Donaisì ...

S’evangélica dotrina
Ch’in sa trona intendestis
In òbera dda ponestis
Cun prestesa peregrina
Donendi a boxi divina
Gratu assentu e fervorosu

Donaisì ...

De s’eternu amori fertu
In sa prus flórida edadi
Po circai sa santidadi
Passastis a su desertu
E a Deus estis ofertu
Anima e petus generosu

Donaisì ...

Is poderis infernalis
De manera s’alteressint
Chi furai si ndi bolessint
Is donus celestialis
Ordendi trassas mortalis
Cun spìritu orrorosu

Donaisì ...

E cun cantu prus fieresa
S’inferru si persighessit
S’ànima bosta aturessit
Cun coràgiu e fortalesa
Essendi in dónnia impresa
Coronau vitoriosu

Donaisì ...

Su soli in primu Orienti
Preghendi s’agatessit
E preghendi si lassessit
Declinendi in s’Ocidenti
Sena de tenni nienti
Su corpus stracu ‘e riposu

Donaisì ...

Si fiat su corpus drommiu
Su coru fiat vigilanti
Sa menti fiat oranti
Essendi in estasi rapiu
E de méritus arrichiu
Cun bundadi portentosu

Donaisì ...



Sant’Antoni
Arribbau a s’ùrtima edadi
Rica de méritu s’alma
Si donant triunfali palma
In sa celesti tzitadi
E po tanti santidadi
Tronu arricu magestosu

Donaisì ...

Giai chi ses in pàtria amada
Cun Maria e cun Jesus
Consola is divotus tuus
In custa vida tribulada
Po chi a pustis coronada
Siat cun eternu gosu

Penitenti prodigiosu
Santu sena similianti
Donaisì gràtzia abbundanti
Antoni abati diciosu



S’Incontru

su mengianu de Pasca Manna
dónnia bidda de Sardìnnia

Orìgini de su cultu
S'Incontru est una de is traditzionis religiosas prus spainadas
in totu sa Sardìnnia. Ndi benit dae is figuradas mesuevalis
cumunas in totu s'Europa, tandu fatas cun personis beras e
agoa, cun sa Contrarreforma, arremprasadas cun is stàtuas chi
connosceus oi. Sa cosa crosidadosa est ca custu incontru intra
de Jesus e Maria non dd’arremonant in nisciuna parti de is
Evangélius, nimancu in cussus apócrifus. Su ritu s’est spainau
in Sardìnnia in edadi spanniola, ma a pustis is piemontesus
iant circau de ddu proibiri cun su bisu de deispanizai is cultus
sardus. Ma sa traditzioni e sa fidi de is sardus est stétia prus
forti e su ritu de S’Incontru est abarrau e si sighit a fai oindii
cun grandu sentimentu e divotzioni.

Ritualidadi cumuna in Sardìnnia
Su ritu est prus o mancu su matessi in dónnia bidda, mancai
donniunu aciùngiat su suu. Su domìnigu de Pasca, a
mengianu, bessint a sa muda is duas prucessionis. Cussa de is
féminas, pruschetotu fiudas o chi ant pérdiu unu fillu, chi
acumpàngiant a Maria cuncordada cun unu velu nieddu po
figurai su dolori po su Fillu. S'àtera de is óminis acumpàngiat a
Jesus arresuscitau. Is prucessionis pigant bias diversas e
s'atóbiant in una pratza de sa bidda. In su momentu de
s'Incontru, Mamma e Fillu si saludant cun tres ingenugadas e
Maria lassat su velu de dolori po ammostai su bellu bestiri
biancu. Tandu sonant is campanas a festa e is scupetadas. A
pustis is duas prucessionis torrant impari a crésia po sa missa. 



S’Incontru

Ritualidadis in Santu ‘Idu
Sa prucessioni cun su Cristu movit dae crésia manna, invècias
cussa cun sa Madonna dae sa crésia de Santa Maria de Òrrea,
po s'atobiai in Pratza de Sant'Antoni, innui unu tempus
s'agatàt sa cresiedda dedicada a Sant’Antoni de is Gràtzias
(dae Pàdua) de chi nd'est abarrada sa campana bècia, apicada
in su muru de su tzilleri, ca sonant própriu po s'Incontru. 
A pustis torrant a crésia manna.

S’Incontru, annus ‘70

S'Incontru, 2022,
f. San Vito Sardegna



Totu e duas is prucessionis movint dae crésia manna po
s'atobiai in Pratza Marconi. A pustis torrant a crésia manna.

Ritualidadis in Bidd’e Putzi

S'Incontru in Pratza Marconi, 1945, f. Salvatore Cancedda



S’Incontru

Ritualidadis in Murera
Su ritu antigu furiat ca totu e duas is prucessionis moviant dae
sa crésia manna de Santu Nigola po s'atobiai, unu annu a sa
Gruxi Santa (immoi non ddui est prus) e unu annu in pratza
"Petrinu Faa" e torrànt impari a crésia manna.

S'Incontru in sa Gruxi Santa, 2014, f. Marco Fanni



Sant’Antiogu

Agiografia

15 diis a pustis de Pasca Manna
Murera (e Santu ‘Idu)

Cunforma a sa traditzioni Antiogu est nàsciu fàcias a su 95/96
p.C. in Mauretània, una provìncia de s’Impériu Romanu chi
s’agatàt in Nord-Àfrica, prus o mancu in s’Algeria e in su
Marrocu de oi. Su guvernadori de cussa provìncia parit chi
fessat su babbu etotu de Antiogu, de religioni pagana. Furiant
invècias cristianus Antiogu, su fradi Pardamu e sa mama Rosa.
Antiogu iat studiau mexina, gràtzias a sa professioni sua de
dotori arrennescit a cunvertiri medas paganus... Antiogu curàt
a totus sena de bolli nudda, ddu faiat po amori de Deus. Custu
manixu iat portau a Antiogu a divenni nodiu meda e acudiat
sèmpiri prus genti, ma sa boxi de custu dotori cristianu furiat
lómpia fìncias a is origas de s’imperadori Adrianu chi, fàcias a
s’annu 126, s’agatàt in cussas partis africanas. 

S’imperadori iat cunvocau a Antiogu e iat cumentzau a ddu
incurpai, in calidadi sua de dotori e scientziau, de ai favoréssiu
una seta nimiga de s’Impériu e de ai negau su cultu a is
divinidadis po alabai un’ómini postu in gruxi. Dae is fueddus
s’imperadori passat luegus a is minàcias e a is torturas. Difatis
is sordaus de s’imperadori acàpiant a Antiogu e dd’apicant a
una trai, dd’abbuxant is costas, dd’aciuvant in sa pixi buddia,
nci ddu ghetant in mesu a is béstias, ma issu cun fidi poderosa
bincit dónnia triva. Tandu Adrianu ddu invitat a imbucai in su
témpiu, Antiogu ananti de is ìdolus paganus invocat su
Sennori e, fatu su sinnu de gruxi, sa terra iat cumentzau a
tremi e cussus ìdolus arruiant a terra sciascendisiddi. 

Sant’Antiogu
Adrianu e totu sa corti sua si fuint timendi chi ndi fessat
arruendi su témpiu. Tandu s’imperadori scioberat de nci saliai
in disterru a Antiogu e dd’afidant a unu sordau, Cirìacu.
S’imbarcant in una nai e, a pustis de unas cantu temporadas,
sentzadas gràtzias a is pregadorias de su santu, lompint in
Sulci. Ingui Antiogu si mroxit, preghendi in paxi in una gruta.
Annu 127. Est alabau cumenti a patronu de sa Sardìnnia.

Tumba de Sant’Antiogu ↑
                  Stàtua de Sant’Antiogu →

Arrelichiàriu cun sa conca
de Sant’Antiogu



Sa festa de Sant’Antiogu est articulada in duas diis cun su
clàssicu sétiu artziada-torrada. Sa festa oindii est cuncordada
dae unu comitau voluntàriu annuali ma in tempus antigu dda
cuncordàt sa Cunfraria de s’Arrosàriu. Is celebratzionis
cumentzant su merici de su segundu domìnigu a pustis de
Pasca Manna, si fait sa missa in crésia manna (Santu Nigola) e
a pustis si càrrigat su santu in unu mezu e movit sa
prucessioni de s’artziada po ddu portai a sa cresiedda sua. In
tempus antigu po portai in prucessioni a Sant’Antiogu e finas
a Santu Pìlimu (in su Noixentus assumancu) si imperàt unu
còciu, chi imoi imperant po Sant’Austinu (faddendi puru, poita
is santus dotoris si portant a pala e su còciu, cumenti narat sa
traditzioni, est reservau scéti a is màrtiris). Sèmpiri in tempus
antigu sa prucessioni si firmàt in su bìviu de su Cùcuru de su
Làndiri de Arroli (innui oi nc’est sa rotonda, po si cumprendi),
ingui sa prucessioni atobiàt is trumas benientis dae Santu ‘Idu
e Bidd’e Putzi, si cantànt is cògius e a pustis “artziànt a su
Bruncu [de Sant’Antiogu n.d.r.] baddendi”. Candu su Santu
imbucat a crésia, cumenti a custumu si cantant is cògius. Su
lunis a mengianu, dii de sa festa manna, si fait sa missa, e
candu est ora si prandit totus impari. A mericeddu movit sa
prucessioni de sa torrada, concas a crésia manna.

Ritualidadis

“Sant’Antiogu ti torrit fortza e poderi de ogu”

Abrebus



Sant’Antiogu

Prucessioni de Sant’Antiogu (Murera), annus ‘50, f. famìllia Arba

Is cògius (a norma)
De sa Crésia Santa onori,
Terrori de su paganu,
Sant’Antiogu sulcitanu,
Siais nostu intercessori.

Cumpareis in s’Orienti
Dae mama illustri e cristiana
Chi a fronti ‘e s’ira pagana
‘Os educat santamenti;
Comenti ‘e soli luxenti
Difundeis su splendori

Sant’Antiogu ...

Stupendus cun sa mexina,
Prodìgius manifestais,
Provìncias illuminais
Cun sa celesti dotrina;
Ameletzendi ruina
A su gentìlicu errori.

Sant’Antiogu ...

Po is medas chi ant abbratzau
Sa cristiana Religioni,
Crudeli persecutzioni
Contra a issus at decretau;
E cumandat chi arrestau
Bengais dae s’Imperadori.

Sant’Antiogu ...

Biendirisì meda forti
E in sa fidi costanti;
Preparat su Dominanti
Durus trumentus e morti;
Perou non tenit sa sorti
De bessiri bincidori.

Sant’Antiogu ...

Dae ardenti pixi e resina
Dae su pardu, urtzu e leoni,
Besseis sena lesioni
Po Providéntzia Divina;
Su fogu e ràbbia ferina
Perdint in Bosu s’ardori.

Sant’Antiogu ...

A su templu de is paganus
Po oferri incensus impurus
Si portant, ma non segurus
Funt doxi ìdulus vanus,
Chi cun mèdius soberanus
Distrueis plenu de orrori.

Sant’Antiogu ...

Adrianu aterrorizau
Dae tantis bostus portentus,
Càmbiat luegu pentzamentus
E ‘os imbiat disterrau;
Sulcis est s’afortunau
De ‘osi tenni abitadori.

Sant’Antiogu ...



Sant’Antiogu
Una gruta ‘os eis pigau
Innì po abitatzioni,
E sa vera cunversioni
De su pópulu eis circau;
Po chini su Celu mandau
‘Os ghiat de Predicadori.

Sant’Antiogu ...

E sa cura cumentzais
De is corpus mali sanus,
Saludi a custus paganus
Miraculosa acantzais;
Pustis ddus illuminais
In sa fidi ‘e su Criadori.

Sant’Antiogu ...

Ma s’inìcuu Presidenti
De Casteddu relatzioni
Tenit de sa Religioni
Ch’imparais a sa genti;
E bolit chi prontamenti
S’arrestint cun furori.

Sant’Antiogu ...

Candu sa turba insolenti
In sa gruta bieis intrai,
Si poneis a pregai
A Deus onnipotenti;
Gràtzias po sa sarda genti
Dimandendi cun fervori.

Sant’Antiogu ...

In s’istanti ‘os at tzerriau
Una boxi dae su Celu,
E sa turba cun reselu
‘Os incontrat ispirau
Cun prantu ‘os at abbratzau
Cambiendi s’ira in amori.

Sant’Antiogu ...

Cun miràculu plausìbbili
Eis sa vida acabbau,
‘Endi a Cristu guadangiau
Cussa scuadrìllia terrìbbili
Chi cun furia tant’orrìbbili
Mandat su guvernadori.

Sant’Antiogu ...

O Màrtiri sulcitanu,
Tanti onorau in sa terra
Postus in s’ùltima gherra
No invocheus invanu;
Ma de Deus soberanu
Impetreis su favori.

Sant’Antiogu ...



Sa
nt

’A
nt

io
gu

Sa Crésia de Sant’Antiogu
Sa crésia, de forma retangulari irregulari, si presentat a parti de
foras cun una faciada a barraca, frunia de tres imbucadas e in
pitzus de unu campanili a bulaconi a luxi sola. Sa parti de
aintru est a navada ùnica partzia dae duas arcadas a bicu
tundu chi poderant sa crabertura antiga a schinali, e chi
partzint s’aposentu in tres campadas. Su presbitériu, a pranta
retangulari e crobertu dae duas alas de cannitzau, est serrau
dae un’arcada tunda. S’artari fatu de muru de pedra, est
artziau dae unu scaleri e acotzau a su muru de fundu, portat
unu nìciu incasciau intra de duas colunneddas chi serrant unu
architu a sa manera neoclàssica. S’agiónimu est arremonau po
sa primu borta in su Registru de is impostas pisanas de su 1316,
invècias dae is Respuestas de su 1777-1778 scieus ca in cussus
annus in Santu ‘Idu si faiat ancora sa festa de Sant’Antiogo.
Castiendi sa casta de fabbricadura de unus cantu murus
(imperu de pedra de su logu, trabballada in formas irregularis
e impastada cun arxidda e agramassa) impari a su fatu ca su
fàbbricu est assoru a situs de s’edadi nuraxesa e arrastus de
edadi pùnica, in prus poneus su fatu de sa dedicadura a unu
de is santus màrtiris prus antigus de Sardìnnia, si podit fai
torrai sa pesadura de su primu fàbbricu a s’edadi
artumesuevali. 



Sant’Antiogu

Murera tenit duas stàtuas, una est cussa de Sant’Antiogu
Béciu (tenta mali, a dolu mannu) e una est in Santu ‘Idu (img↓)

Stàtuas



Santu Nigola

Agiografia

primu domìnigu de maju
Bidd’e Putzi

Nigola est nàsciu su 15 de martzu de su 270 in Pàtara, citadi de
importu de sa Lìcia (oindii Turchia), sa zona ananti de s’ìsula de
Rodi. Is mannus suus furiant cun meda probbabbilidadi de
genti arrica chi non in deretura aristocràtica. De is pagus
informus chi teneus totus bantant is virtudis cristianas de
Nigola, ammostadas giai in pitzinnia. Su contu prus nodiu de
custa fasi de sa vida sua est cussu de sa “doda de is piciocas”.
Nigola, ca imoi biviat in Myra, iat inténdiu ca una famìllia non si
dda furiat passendi beni. Su babbu de custa, arrutu in miséria,
furiat disisperendisiddi de non podi oferri a is fillas una coja
dìnnia, e giai giai furiat improsendideddas a si prostituiri po
incungiai su tanti de dinari chi serbiat po sa coja. Nigola
intendendi custu iat tentu s’arbìtiu de intervenni cunforma a
s’imparu evangélicu: “non scìpiat sa manu manca tua su chi
fait sa dereta”. Est a nai, boliat fai un’òbera de caridadi, sena de
ddu fai sciri a sa genti, aici de non ddi fai ondra. Sa virtudi sua
depiat essi nodia a Deus scéti. Tandu iat imboddiau unus
cantu soddus de òru in unu pannu e a de noti si furiat acostiau
a sa domu de cussas piciocas tristas. Incrarau in sa fentana iat
passau sa manu in is ferrus e iat lassau arrui is sachitus a intru
de sa domu. Su stragatzu nd’iat scidau a su babbu de is
piciocas, spantau, nd’iat pinnigau a lestru su dinari e a pustis
dd’iat spéndiu po cuncordai sa coja de sa filla manna. Nigola,
biendi ca su babbu iat imperau beni su dinari iat bófiu arrepiti
sa strina su noti infatu. Si podit imaginai su brexu de s’ómini a
torrai a biri unu presenti de aici pretziosu.

Pigau dae sa crosidadi iat circau, bessendi dae sa domu, de
agatai su benefatori, ma debbadas. Cun su segundu presenti
iat pótziu pagai sa coja de sa segunda filla. S’ómini
cumprendendi sa possibbilidadi de arrici finas sa de tres
strinas, in is diis sighentis iat circau de si dormiri cun unu ogu
abertu. Non boliat chi su chi iat sarbau s’onori suu abarressit
disconnotu. Unu noti, sighendi ancora a cumbati po abarrai
scidu, iat inténdiu su stragatzu de su de tres sachitus. Pesau a
lestru ndi furiat bessiu dae domu e iat stretzau una pantuma,
e dd’iat seguta. S’ómini iat scrobertu ca furiat Nigola a ddi fai is
strinas. Nigola ca non boliat chi sa cosa fessat nodia dd’iat fatu
impromiti de non scoviai sa cosa a sa genti. Ma a cantu parit,
dae su chi scieus oi, sa promissa non est durada meda e sa
fama de Nigola cumenti a ómini de grandu caridadi si furiat
spainada in totu sa citadi de Myra.

In s’annu 300 si furiat mortu s’obispu de Myra, e tandu is
obispus de sa zona e is citadinus, chi tandu participànt
democraticamenti a su guvernu de sa cumunidadi, si furiant
atobiaus in una domus ecclesiae po nomenai unu obispu nou
po sa citadi. Su noti, unu de issus, iat tentu una revelatzioni in
su sonnu: depiant eligi su jòvunu chi po primu a
s’obrescidroxu fessat imbucau in crésia. Su nòmini suu furiat
Nigola. Ascurtendi custa bisioni is obispus iant cumpréndiu ca
s’eletu furiat assortau a cumpriri grandus cosas e, po totu su
noti, iant sighiu a pregai. A s’obrescidroxu sa jenna si furiat
aberta e furiat imbucau Nigola. S’obispu chi iat tentu sa bisioni
si furiat acostiau a issu e dd’iat pregontau su nòmini, dd’iat
portau in mesu a s’assemblea e dd’iat presentau a totus. Totus
furiant de acórdiu a ddu nomenai e a ddu cunsagrai tandu
etotu obispu de Myra. Nc’est de nai ca furiat cosa rara meda
chi unu làicu, cumenti a Nigola, fessit nomenau deretu obispu
sena de essi antis presbìteru.

In su 303 s’imperadori Diocletzianu cumandat sa persighidura
de is cristianus. A Nigola puru dd’aciapant e ddu impresonant
ma dae su presoni puru sighiat a sustenni sa cumunidadi sua.

In su 313 s’imperadori Costantinu procramat sa libbertadi de
cultu acabbendi po sèmpiri is persighiduras contras a is
cristianus. Su cristianésimu si spainat sèmpiri de prus e
s’arrefinat finas s’arrexonamentu teológicu, difinendi ita est
beridadi e ita eresia. Una de is primus eresias fut cussa de Àriu
(256-336), unu predi de Alessàndria de Egitu, chi poniat in
duda chi sa natura de Jesus Cristu fessat paris a sa de su
Babbai. Po difiniri chini tenessit arrexoni e evitai unu scisma
chi iat pótziu indebbiliri s’Impériu, s’imperadori Costantinu iat
cunvocau una grandu assemblea: su Cuncìliu de Nicea (325).

Su grandu agiudu de Nigola in su Cuncìliu est arregordau in
medas contus, parìstorias e finas in pregadorias, chi oindii
s’agatant in sa liturgia orientali, sa prus nodia fait: O biau
obispu Nigola, tui ca cun is òberas tuas ti ses amostau a su
tallu tuu cumenti a arrégula de fidi [kanòna pìsteos] e
modellu de mitesa e temperàntzia, tui chi cun s’umiltadi tua
as cumpriu una glória sublimi e cun s’amori tuu po sa
poburesa e is arrichesas celestis, intercedi acanta de Cristu
Deus po si fai otenni sa sarbesa de s’ànima. Invècias, de is
paristórias asuba de Nigola in Nicea una de is prus bellas est
cussa de su matoni (in beridadi atribbuia finas a Santu
Spiridioni). Narat ca, giai chi a provocai su scisma furiat Àriu,
chi non amitiat s’ogualidadi de sa natura intra su Deus
Criadori e Jesus Cristu, su probblema furiat a ammostai
cumenti fessat possìbbili sa fidi in unu Deus scéti chi puru
Cristu furiat Deus. Cunsiderendi puru ca sa fórmula de batiari
arremonàt finas su Spìritu Santu, Nigola si furiat postu de
cóidu po ammostai sa possibbilidadi de sa coesisténtzia de
tres entis in unu feti. Iat pigau unu matoni e iat arregordau a
totus sa compositzioni trìplici sua de terra, àcua e fogu. Furiat
a nai ca sa divinidadi de su Babbai, de su Fillu e de su Spìritu
Santu non tocàt sa beridadi de fundamentu ca Deus unu est.
In su interis chi furiat ammostendi custa beridadi, una
pàmpula de fogu si furiat alluta in is manus suas e unus cantu
stiddius de àcua furiant arrutus in terra... e in is manus suas
furiat abarrau feti unu muntoneddu de terra pruinosa.

Ma su contu prus nodiu de totus est cussu de su sciafu donau
a Àriu. Nigola intendendi is frastimus de Àriu chi sighiat a
negai sa divinidadi de Cristu, iat pesau sa manu dereta e iat
donau unu sciafu a s’eréticu. S’imperadori, scìpiu de custu
fatu, iat fatu impresonai a Nigola, e is àterus obispus dd’iant
bogau sa bistimenta obispali. Is guàrdias de su presoni iant
pigau a dd’ofendi e a ddu befai in dónnia manera, unu
inderetura dd’iat abbruxau sa braba. Intra de noti Nigola iat
arriciu sa bisita de Cristu e de sa Madonna chi dd’iant donau
s’Evangéliu (sinnu de su magistériu obispali) e sa stola o
omophorion (sinnu de su ministériu sagramentali). Su
mengianu, furiat andau a tzelebrai sa missa, ghiau dae spìritu
de umiltadi, Nigola si ndi furiat stólliu de si ponni sa bistimenta
obispali, ma a is primus fueddus suus, totu in una, ndi calat
dae Celu sa Vìrgini cun sa stola e is àngiulus cun sa mitra. E
acabbada sa missa ddi furiat torrada a cresci sa braba puru.

Totus custus contus funt de su perìudu sighenti a su Cuncìliu.
Is scritoris antigus contant pagu de Nigola e de s’arrolu
precisu chi at tentu (mancai siat seguru chi apat donau unu
grandu cuntributu de fidi). Custu siléntziu podit essi po mori
de sa diferenti manera de arrexonai de Nigola cunfrontas a su
capu de su partidu católicu ortodossu, Atanàsiu de
Alessàndria. Mancai totus de is duus fessant de cóidu in sa
càusa cristiana, Nigola furiat prus sensìbbili a torrai a
cumponni s’armonia in sa Crésia. Non si firmàt cumenti a
Atanàsiu a defendi in dónnia modu sa fidi, ma probbàt totus is
maneras po aderetzai a is eréticus e ddus torrai a arriciri in sa
Crésia. Unu esempru est su contu de s’obispu Teognide,
obispu de Nicea e sustenidori de Àriu; Nigola deretu iat circau
de fai torrai a corti a Teognide e iat cumentzau una dibbata
teológica cun issu, fìncias a candu dd’iat nau: “Beni, apaxeusì,
fradi miu, prima chi su soli scùrighit in su ferenu nostu”. Custu
cumportamentu a Atanàsiu pariat tropu moddi e impunnau a
su cumprumissu, e tandu non cunsiderau dìnniu de essi
arregordau intra de is defensoris de sa fidi. 

Costantinu iat lassau libbertadi de cultu a is paganus, perou
est craru ca assumancu a cumentzai dae su 318, cun is
podérius jurisditzionalis cuncédius a is obispus, is cristianus
iant cumentzau a tenni unu tretu sèmpiri prus de importu
aintru de s’Impériu. Tanti ca medas obispus si furiant postus
de cóidu po ndi bogai is arrastus de su paganésimu. Nigola
furiat intra de cussus, e iat fatu a manera de ndi sciusciai su
tempru de Diana in Myra. Andria de Creta in s’Encómiu de
Santu Nigola scriit de santu: “As arau, difatis, is campus
spiritualis de totu sa provìncia de sa Lìcia, boghendi is spinas
de s’incredulidadi. Cun is imparus tuus as sciusciau artaris de
ìdulus e logus de alabàntzia de dimónius e ingui as pesau
crésias a Cristu”.

Su santu obispu non furiat de cóidu feti in sa spainadura de sa
beridadi evangélica, ma finas in s’agiudu de is pòburus. In su
perìudu de obispau suu in Myra furiat lómpia una caristia lègia
meda, chi iat postu in grandu suferéntzia sa pobulatzioni. Una
paristória narat ca furiat apartu in bisu a unus cantu mercantis
de trigu sicilianus e ddis iat cunsillau de andai a Myra po bendi
su trigu, e ca ddis lassàt unu acontu de dinari. Su mengianu,
candu is mercantis si ndi furiant pesaus, totus contànt de ai
tentu su matessi bisu, e castiendi in sa barca iant agatau
deaberu su dinari. Tandu a lestru furiant móvius a Myra e iant
fruniu su trigu a sa pobulatzioni. Un’àteru contu assimbillanti
narat ca in su portu de Myra iant scantzau unas cantu nais
móvias dae Alessàndria. Nigola furiat artziau in una de is nais e
iat pediu a su capitanu de scarrigai unu tanti de trigu po sa
genti. Cussu iat arrespustu ca non si podiat fai po mori ca
cussu trigu furiat po s’imperadori e dd’iant giai mesurau e chi
agatànt smenguaduras iant donau a sa curpa a issu. Nigola
dd’iat arrespustu ca si pigàt issu s’arresponsabbilidadi, e a
s’acabbada dd’iat cumbintu. Is miresus de aici iant pótziu
gosai de su trigu, iant fatu pani e una parti dd’iant seminada. Is
nais invècias lómpias a Costantinopoli iant dépiu passai in sa
pesa, ma, cun grandu spantu de su capitanu, su tanti furiat
abarrau oguali a sa parténtzia.

Su contu sighenti est nomenau Praxis de stratelatis (contu
cun is generalis), ma de s’importu mannu chi tenit ddi nant
puru Praxis tou agiou Nikolaou (Stória de Santu Nigola). Una
dii iant scantzau a su portu de Myra unas cantu nais militari, in
su mercau de Placoma, ingui assoru, is sordaus iant
cumentzau una briga mala cun sa genti de su logu. A
s’acabbada is guàrdias iant aciapau tres citadinus miresus chi
deretu processant e cundennant a morti. Nigola in cussu
momentu furiat arrexonendi cun is generalis Herpylion, Virius
Nepotianus e Ursus, chi contànt a s’obispu de sa missioni
militari chi depiant fai contras a is Taifalae, unu pópulu góticu
chi furiat intzullendi unu avalotu in Frìgia. Totu in una unus
cantu citadinus lompint acanta de s’obispu e ddi nant ca su
praeses Eustatius iat cundennau a morti cussus tres
innocentis. Sighiu dae is generali, Nigola iat impunnau concas
a Myra. Lómpiu a unu logu chi ddi narànt Leone, iat atobiau
genti chi dd’iant nau ca is cundennaus furiant in unu logu chi
ddi narànt Dioscuri. Nigola tandu furiat andau a sa crésia de is
Santus màrtiris Crescenti e Dioscóridi. Ingui iat cumpréndiu ca
is cundennau ddus iant giai portaus a Berra, su logu innui
custumànt a bociri is cundennaus. Sciiendi ca scéti issu, in
calidadi de obispu, podiat firmai su buginu, iat cùrriu fìncias a
su bocidorxu passendi in mesu a totu sa genti chi furiat ingui
pinnigada po castiai su spetàculu de sa morti. Su buginu furiat
giai prontu, e is cundennaus teniant giai sa conca in is
cotzinas, candu Nigola si furiat acostiau e ndi tróciu sa spada a
su buginu. Apendi libberau is innocentis dae su sdegollu,
Nigola furiat andau a su palàtziu de su praeses Eustatius,
imbuchendi sena de si fai annuntziai. Lómpiu ananti de su
praeses dd’iat acusau de ingiustìtzia, violéntzia e corrutzioni.
Candu iat minaciau de fai sciri sa cosa a s’imperadori,
Eustatius iat arrespustu ca dd’iant improsau duus notàbbilis
de Myra, Simònidi e Eudóssiu. Ma Nigola iat aciuntu, cun unu
jogu de fueddus, ca non tanti Simònidi e Eudóssiu cantu
Crisàfiu (òru) e Argiru (prata) dd’iant corrotu. Torrada sa
beridadi e sa justìtzia, Nigola no iat sighiu a aterrai a su
praeses ma antzis, biendi su pentimentu suu, dd’iat perdonau.

Su contu sighit cun is tres generalis, alientaus dae su
cumportamentu de su santu obispu, si furiant torraus a
imbarcai impunnendi a sa Frìgia innui a s’acabbada iant
aterrau is arrebbellus. E bolis po su sucessu de sa missioni,
bolis poita Virius Nepotianus furiat parenti de s’imperadori, sa
torrada in Costantinòpoli dd’iant arricia cun grandu ondra. Ma
dae sa glória e is onoris furiant passaus luegus a sa sàngia e a
sa gelosia. Is agiògrafus chistionant de malus cunsillus de
s’eremigu, ma est seguru ca si furiat formau unu partidu
contras a Virius Nepotianus e cumpangia. Custus oponidoris
furiant arrennéscius a cumbinci a su prefetu Ablàviu, chi apoi
iat cumbintu a s’imperadori ca is tres generalis furiant
tramendi contras a issu po nci ddu bogai dae su tronu. Mancai
non fessat tropu seguru de sa beridadosidadi de su contu,
Costantinu iat sceddau de no arriscai e ddus iat fatus
impresonai. A pustis de unus cantu mesis is sustenidoris de
Nepotianus si furiant cuncordendi po cumenti libberai a is
generalis. E tandu is nimigus insoru, cun su dinari impromintu
a s’ora, furiant torraus acanta de Ablàviu e dd’iant cumbintu a
proponni a s’imperadori de ddus bociri in deretura. Difatis,
Costantinu luegus iat donau su cumandu de ddus bociri su
noti etotu. Spainada sa nova, su cartzelleri Ilarioni furiat cùrriu
a dda nai a is generalis, chi deretus si furiant disisperaus.
Intendendisiddi incarrelaus a sa morti, Nepotianus ddi furiat
subénniu s’interventu a s’ùrtimu segundu de s’obispu Nigola
in favori de is tres innocentis. Tandu, cun is ogus a su Celu, iat
nau custa pregadoria a su Sennori: “Sennori, Deus de su
serbidori tuu Nigola, tengas piedadi de nosu, gràtzias a sa
misericórdia tua e a s’intercessioni de su serbidori tuu Nigola.
Cumenti, po is minescimentus suus, as tentu piedadi de is tres
óminis cundennaus ingiustamenti sarbendideddus dae morti
segura, aici imoi torra sa vida a nosu puru, móviu a
misericórdia dae s’intercessioni de custu santu obispu”. Su
Sennori iat ascurtau sa pregadoria de Nepotianus, cumpartzia
dae is cumpàngius puru. Cussu noti Santu Nigola furiat apartu
in is bisus de s’imperadori minacendideddu: “Costantinu,
pesatindi e lìbbera is tres generalis chi tenis in presoni, poita

funt stétius inserraus ingiustamenti. Chi non ddu fais cumenti
apu nau, apu a arrexonai cun Cristu, su Rei de is Reis, e apu a
pesai una gherra e apu a donai a papai su catàvaru tuu a is
intruxis”. Assicau, Costantinu iat pregontau chini fessit: “Seu
Nigola, obispu pecadori, e bivu in Myra, metrópoli de sa Lìcia”.
Nigola furiat apartu minaciosu finas a Ablàviu, e candu
s’imperadori dd’iat tzerriau, totus de is duus iant pentzau a
un’òbera de maia. Iant mandau a pigai is tres generalis po ddis
pregontai de disciniri mellus sa cosa. S’arrexonada furiat
pighendi sa punna de sa maia, candu Costantinu iat
pregontau a Nepotianus chi connoscessit a unu Nigola.
Nepotianus iat sprapalluciau is ogus, acatendisiddi ca sa
pregadoria sua furiat stétia cumpria. E iat nau totu a
s’imperadori, chi deretu iat cumandau sa libberatzioni de is
tres generalis. Antzis, iat bófiu chi is tres andessint a Myra a
torrai gràtzias a su santu obispu e ddi portai dae parti sua
unus presentis pretziosus, intra de cussus unu Evangéliu totu
decorau de òru e candeleris su própriu totus de òru. Àterus
autoris contant finas ca is generalis, lómpius in Myra si ndi
furiant segaus is pilus is sinnu de gratitùdini e de divotzioni po
su santu.

Un’àteru contu chi ammostat s’arbìtiu de Nigola in favori de sa
pobulatzioni est cussu de is impostas, nodiu in aregu cumenti
Praxis de tributo. Sa pressioni fiscali in s’edadi costantiniana
furiat in costanti aumentu, e candu finas sa citadi de Myra si
furiat agatada a pagai impostas caras meda, sa pobulatzioni
iat pediu a Nigola de scriri a s’imperadori. Unu nau e unu fatu,
Nigola furiat móviu a Costantinòpoli e lómpiu ananti de
s’imperadori si furiat chesciau de su pesu fiscali tropu grai po
sa cumunidadi sua. Costantinu iat tzerriau a su notàriu e
arcivista Teodósiu, e iat fatu scriri chi is impostas in Myra
fessint abasciadas a centu soddus scéti. Nigola iat pigau su
paperi, dd’iat acapiau a una canna e nci dd’iat scuta a mari. Po
boluntadi de Deus sa canna furiat lómpia in su portu de Myra
e dd’iant agatada própriu is funtzionàrius de is impostas, chi si
furiant spantaus parìciu de sa cuncessioni ma iant postu

comuncas in menti. In su interis perou in Costantinòpoli is
cunsilleris de Costantinu iant fatu a cumprendi a s’imperadori
ca fortzis sa cuncessioni furiat stétia unu pagheddu tropu
manna. Tandu s’imperadori iat torrau a tzerriai a Nigola po
aderetzai su tanti de is impostas chi depiant pagai is miresus.
Su Santu dd’iat arrespustu chi giai dae tres diis su paperi furiat
arribbau in Myra. Sendi impossìbbili una cosa de aici,
Costantinu iat impromintu ca chi is cosas furiant deaberu de
aici tandu cunfirmàt sa cuncessioni fata prima. Is missus,
mandaus dae issu po averiguai sa cosa, furiant torraus e iant
nau a s’imperadori ca Nigola iat nau sa beridadi. Mantenendi
sa promissa, Costantinu iat cunfirmau sa cuncessioni.

Nigola si morit su 6 de mesi de idas de su 343 in Myra. Pagu si
sciit de sa morti sua. Su cultu si spàinat a lestru in totu su
mundu bizantinu fìncias a lompi in Sardìnnia puru, fortzis giai
in su séculu V-VI.

A pustis de sa morti de Santu Nigola, is arrelìchias funt
abarradas allogadas in sa Catidrali de Myra fìncias a su 1087.
Candu is mussulmanus conchistant Myra, is citadis de
Venétzia e Bari faint a triva po s’impossessai de is arrelìchias
de su Santu e ddas portai in Ocidenti. Sessantaduus marineris
baresus cuncordant una speditzioni marìtima e arrennescint a
ndi pigai is ossus de Santu Nigola, furriendi a Bari su 9 de maju
de su 1087. Innoi funt stétias intregadas a unu monastériu
benedetinu e a pustis trasladadas in sa cripta de sa crésia noa
dedicada a su santu, sa Basìlica de Santu Nigola. Su Papa
Urbanu II etotu iat ofitziau sa cerimónia solenni. Dae cussu
momentu si cumentzat a nai Santu Nigola de Bari. Is marineris
baresus iant comuncas lassau, non si sciit chi dd’apant fatu
aposta o no, is ossixeddus prus piticus, chi funt stétius
pinnigaus dae una speditzioni venetziana prus a tardu, su 30
de maju de su 1100, e oindii funt allogaus in sa Crésia de San
Nicolò al Lido.

Ritualidadis
Sa festa de Santu Nigola de Cirra est articulada in duas diis
cun su clàssicu sestu artziada-torrada. Sa festa est
cuncordada dae unu comitau voluntàriu annuali. Is
celebratzionis cumentzant su sàbudu a merici (de su primu
domìnigu de maju), si fait sa missa in crésia manna e a pustis
si càrrigat su santu in unu mezu e movit sa prucessioni de
s’artziada po ddu portai a sa cresiedda sua in Cirra. Una borta
lómpius si fait s’arrosàriu, a pustis si fait unu cumbidu e
cumentzant is ballus. In tempus antigu, ca veturas non nci ndi
furiant, moviant a pei e a carratoni portendi su santu in
prucessioni, lómpius a sa cresiedda s’aposentànt po su noti. Su
domìnigu a mengianu, dii de sa festa manna, si fait una
prucessionedda a ingìriu de sa crésia e a pustis sa missa, e
candu est ora si prandit totus impari. A mericeddu si torrat a
carrigai su santu in unu mezu e si portat in Pratza de
Sant’Antoni, dae ingui movit sa prucessioni de sa torrada
fìncias a crésia manna, e una borta lómpius si fait sa missa.
Puru custa prucessioni chi si fait imoi est una versioni prus
discansosa de cussa chi si faiat in tempus antigu a pei e a
carratoni.

Santu N
igola (C

irra)



Lustincho

Sancti Petri

Sant'Orgi

Cirra

Longu Flùmini

Santu Larentu

Sancte Mariae

Urlo

Cirra

Santa Bràbara

Chersonesus

Santu Nigola

Sant'Aleni

Sant'AdaSantu Miali

Sant'Esu

Sa Cresiedda de Santu Nigola de Cirra
Su fàbbricu est unu de is esemprus de arti romànica prus
nodius in Sardìnnia, puru poita arresurtat de essi una de is
ùnicas crésias pesadas totu in matoneddus de arxidda, s’àtera
est Santu Baìngiu de Lórthia in Bono. S’annu precisu de
fabbricadura de sa crésia non est seguru ma si fait torrai a su
perìudu de colonizatzioni pisana. In su 1168 su judike Torgodori
III de Càlaris iat donau su monopóliu cummerciali a Gènoa,
provochendi sa reatzioni de is pisanus chi dd’iant postu
contras su connau Oberto Obertenghi, marchesu de Massa,
chi impresonat a Torgodori (1184-1188) e pigat su poderi in su
juigau cumentzendi cun su fillu Ghilelmu sa dinastia de is
Lacon-Massa. Ghilelmu Salusi IV de Càlaris sighit una polìtica
espansionìstica violenta e filopisana contras a is àterus juigaus
portendi cussu de Càlaris a sa prus manna estensioni. Si
pensat chi siat stétiu issu a cumandai sa fàbbrica de sa crésia
de Santu Nigola e de su Casteddu de Cirra.

Insediamentus arremonaus in su Registru
de is impostas pisanas de su 1316



Su fàbbricu mesurat 5x12
m (cun s'àbsidi), est a
navada sola croberta cun
unu intaulau poderau dae
una intrajadura. Sa faciada
est partzia in duus
registrus dae una filada de
architus apicaus, in su
registru de bàsciu s'abrexit
unu portali cun arcada
tunda, cussu de pitzus
invècias acabbat cun su
campanili a bulaconi.

Santu N
igola (C

irra)

Is murus de costau puru funt
frorius a architus apicaus
poderaus dae consoleddas
tacheddadas cun imbelliduras
geométricas (a egas e a ogas,
triangularis, losangas, rombus
ingruxaus, diagonalis
parallelas) e funt luxius dae
duas monòforas. S'àbsidi
invècias est luxia dae una
monòfora e croberta dae unu
tzimborieddu chi movit dae
una corona de architus apicaus.

Custa fotografia torrat a is annus ‘40, su fàbbricu est abarrau disamparau
po meda tempus fìncias a s’asseliadura in is annus ‘90. Sa crésia teniat is
contrafortis e finas unu stauleddu a parti de ananti.

In pitzus, una fotografia de is annus ‘40 de sa
parti de aintru, de nodu s’artari in muru cun unu
nìciu pintau fortzis de asulu e froriu a steddus.

A sa dereta, sa parti de aintru cumenti est oi.



Fìncias a is annus ‘40 s’agatàt una statuedda in linna, oi
sparéssia. Invècias sa stàtua noa est de faidura recenti.

Stàtuas

Santu N
igola (C

irra)

Agiografia

domìnigu sighenti a su 15 de maju 
Bidd’e Putzi (patronu)

De Sant’Iroxi non nci funt informus segurus, su in prus benint
dae sa Passio Georgii chi su Decretum Gelasianum de su 496
ponit intra de is òberas apócrifas. Sa Passio contat ca Iroxi
furiat nàsciu in Capadócia, in una famìllia cristiana arrica, su
babbu furiat Geróntziu, unu persianu, sa mama furiat
Policrónia, una capadoci. A mannu divenit tribunu de
s’armada de s’imperadori persianu Dacianu, in àterus scritus
invècias arremonant a s’imperadori romanu Diocletzianu chi
in su 303 cun s’editu de Nicomédia iat móviu sa grandu
persighidura de is cristianus. Inténdia sa nova Iroxi iat lassau
totus is cosas suas a is pòburus, pigat una cópia de s’editu e
dda segat portendideddu perou a s’arrestu. Ananti de su
tribunali cunfissat sa fidi sua in Cristu e mancai is inchisidoris
tentant de si dda fai negai ammartroxendideddu, su santu
non scotzat. Tandu nci ddu ghetant in presoni, ingui bisat a su
Sennori chi dd’annùntziat 7 annus de turmentus, 3 bortas sa
morti e 3 bortas sa resurretzioni.



Sant’Iroxi
Innoi su contu si fait prus paristóricu: is inchisidoris tzérriant a
su majaxu Atanàsiu po fai negai a Iroxi ma est Iroxi a cunvertiri
a issu a Cristu, portendideddu a su martìriu. A Iroxi dd’aciapant
e ddu sperrant in duus cun un’arroda de obinus e spadas, ma
su santu torrat a biu e cunvertit a su magister militum
Anatóliu e totus is sordaus suus, chi a pustis bocint a spada.
Iroxi imbucat in un tempru paganu e cun su sùlidu ndi ghetat
a terra is ìdulus; cunvertit finas a Lisandra, sa mulleri de
s’imperadori, a pustis amartroxada issa puru. S’imperadori
cundennat Iroxi a sa sdegolladura ma antis pregat e otenit
dae Deus chi s’imperadori e is 72 urreis siant scallaus, scéti a
pustis Iroxi si lassat bociri.

Paristórias
Sa paristória prus nodia est sa de su dragu, chi iat cumentzau
a si spainai in su Mesuevu, candu su trubadori Wace (~1170) e
pruschetotu Jacopo dae Varàgine ( †  1293) in sa Legenda
Aurea afirmant sa figura de Iroxi cumenti a cadderi eróicu.

Sa paristória contat ca in sa citadi de Silene, in Lìbia, nci furiat
unu stani mannu, aici mannu de cuai unu dragu, chi dónnia
tanti ndi bessiat e s’acostiàt a sa citadi e cun su sùlidu bociat
totus is personis chi agatàt. Is bividoris, scedaus, po chietai su
dragu dd’oferriant duas brabeis cada dii e candu custas iant
cumentzau a spaciai ddi lassànt una brabei e unu piciocheddu
sceddau a s’intzerta.

Una dii furiat bessia sa filla de s’urrei e custu, spramau, po
sarbai sa filla iat propónniu de lassai a su pópulu totu sa sienda
sua e sa metadi de su rennu. Ma su pópulu a sa tenta de s’urrei
de ddus improsai si furiat furriau... tropus famìllias iant pérdiu
is fillus. A pustis de otu diis de tentas, s’urrei si furiat arréndiu e
sa filla, prangi-prangi, si furiat iat impunnau concas a su stani.

Própriu in cuddu momentu furiat de passada Iroxi, su santu
cadderi, chi, scìpiu de s’imbenienti sacrifìtziu, iat apasiguau sa
printzesa e dd’iat impromintu s’agiudu suu po dda sarbai.
Candu su dragu ndi furiat bessiu dae su stani, totu boghendi
fraca e fumu dae is càrigas, Iroxi furiat abarrau sériu: furiat
artziau a cuaddu e iat fertu sa béstia cun sa lantza. A pustis iat
nau a sa printzesa de non ddi timi a sa béstia e de dd’acapiai a
su tzugu cun su cingeddu. Su dragu ammasedau ddu portant
a tira concas a sa citadi. Is citadinus furiant spantaus e
timarosus biendi sa scena, ma Iroxi ddus iat tranchillaus
narendideddi: “Non timais, Deus m’at mandau po si libberai
dae su dragu. Imprassai sa fidi in Cristu, arricei su batiari e apu
a bociri sa béstia”. Tandu s’urrei e totu su pópulu si furiat
cunvertius e Iroxi iat mortu su dragu, portendideddu a foras
de sa citadi tragau dae cuàturu juus.



Sant’Iroxi

Ritualidadis
Sa festa patronali de Sant’Iroxi si fait su sàbudu e su domìnigu
sighentis a su 15 de maju. Sa festa est cuncordada dae unu
comitau fissu cumpónniu pruschetotu dae is chi ddis nant
Iroxi. Is celebratzionis cumentzant su sàbudu a merici movit sa
prucessioni dae crésia manna e passat peri is is bias de sa
bidda. Abrexint sa prucessioni is cadderis e is grupus in bestiri
antigu, sighint is sonadoris de launeddas ananti de su Santu.
Sa stàtua de su Santu est portada a carru a bois, mudaus po
s’ocasioni. In palas sighint is predis, s’amministratzioni
(precédia dae su gunfaloni cumunali) e sa totu sa genti. Sa
prucessioni torrat a crésia e a pustis si celebrat sa missa. Su
domìnigu a merici est sa dii de festa manna, si celebrat sa
missa in crésia manna e a pustis movit sa prucessioni. Torrau
su santu a crésia su comitau oferrit unu cumbidu.

Festa de Sant’Iroxi 2024, cumentzu de sa prucessioni, f. Sandro Porcu

Stàtuas
Esistint duas stàtuas de Sant’Iroxi, una prus recenti (innoi
asuta) chi custumant a portai in prucessioni e una prus antiga.

Sa prus antiga est sèmpiri stétia in pitzus totu de s’artari. In su
2021, cun s’asseliadura de sa crésia, nd’ant aprofetau finas po
asseliai sa stàtua. S’arrecasciadura de sa stàtua est acabbada
in su 2024 e s’annu etotu dd’ant portada finas in prucessioni.
In sa cumpositzioni nci furiat seguramenti finas su dragu, giai
chi, antis de s’arrecasciadura, si biant is pùncias bessendi dae
sa tàula. Non si sciit nudda de su faidori, ni de su perìudu.



Sant’Iroxi

Crésia de Sant’Iroxi Béciu
S'orìgini de custa crésia torrat a s'edadi juigali e est acapiada a
unu momentu polìticu precisu. In su séculu XII cunsiderau su
tropu poderi oténniu dae is pisanus is judikes de Turres e
Càlaris càmbiant polìtica e abrexint a is genoesus. A
cumentzai est stétiu Mariani Torgodori II de Càlaris faendi
donus mannus a Gènoa ma comuncas portendi a innantis una
polìtica de acórdiu cun Pisa puru. In su 1120 issu donat sa
crésia de Santa ‘Itória. Podit essi chi siat acuntéssiu tandu finas
su donu de is duus donicalias in Villa Pupus (Biddeputzi) a su
Duomu de Gènoa, innui a pustis ant pesau is crésias de
Sant'Iroxi (Béciu) e Santa Caderina. Sa crésia sighit a essi sa
parróchia fìncias a su 1905 candu s’obispu Jisepu Paderi-
Concas dédicat sa crésia de Santa Caderina a Sant’Iroxi. Difatis
in su Noixentus sa crésia cumentzat a nd’arrui.

Su fàbbricu a tres navadas, pesau dae maistus pisanus e
genoesus asuba de unu prus antigu bizantinu a navada sola,
oi si presentat sciusciau. In sa faciada a barraca s'abrexint 3
jennas e impitzus s'agatat unu campanili a bulaconi. 

S'àbsidi retangulari arricit una
monòfora incruia in una curnisa
retangulari imbellia a scurpidura. →

Giru a giru s'agatant ancora is
materialis de màrmuri chi
imbelliant sa crésia, si pentzat chi
custus bengant dae Sàrcapos o
dae un'àtera crésia prus antiga. ↓



Sant’Iroxi
In is annus '40 de su Noixentus iant pediu unu interventu de
asseliadura ma po farta de dinari non ddu faint. Sa crésia
abarrat sbandonada, dda imperant po incortai animalis. Su
campu a ingiriu, su campusantu béciu inderetura dd’arant a
trigu. Is piciocus puru custumànt a nci giogai aintru de sa
crésia, fìncias a candu, a cumentzai dae is annus '60, nd'est
arruta. Ma s'arregordu abarrat biu in is bècius de su bixinau.

Sa Crésia manna de Sant’Iroxi
Sa parróchia nascit intitulada a Santa Caderina e dd’ant
pesada in su própriu perìudu de cussa de Sant’Iroxi Béciu
(séculu XII) dae maistus genoesus. Parit perou ca sa crésia
dd’apant sciusciada prus a innantis, fortzis in su 1323 candu is
bividoris de Villa Pupia iant fatu parti a is pisanus in sa gherra
intra de is issus e is invasoris nous cadelanu-aragonesus,
opuru in su 1391/2 candu s’esércitu arbaresus ghiau dae
Branca Dória iat móviu s’assédiu a su Casteddu de Cirra po
libberai su Sàrrabus dae is cadelanu-aragonesus. Ca sa crésia
fessit derruta in s’edadi de mesu ddu cumprendeus dae unu
documentu de arcivu de su 1601, unu decretu de su
Munsennori Alfonso Lasse Cidonia, in bisita pastorali in Bidd’e
Putzi, chi ordinàt de torrai a pesai sa Crésia de Santa Caderina.
Seguramenti is trabballus ddus iant cumentzaus prus a tardu,
giai chi figurat una lassa testamentària po sa fabrica de Santa
Catelina, datada a su 10 de maju de su 1621. Sa Crésia de S.
Catherina, oramai acabbada, est arremonada in is Annales de
Vidal, pubbricaus in su 1647, impari a sa Crésia de Sant’Iroxi
Béciu, Santa ‘Itória e Santa Maria Assunta de Aringiana. 



Sant’Iroxi
De s’acabbu de su Setixentus torrant is artaris in is capillas a is
costaus de sa navada (càstia sa setzioni dedicada). In su 1905
s’obispu Jisepu Paderi-Concas intìtulat sa crésia a Sant’Iroxi,
difinendi su sbandonu de sa bècia. In su 1936, arremprasendi
su pamentu de su presbitériu si furiat sfundau totu po mori de
una gruta chi istàt ingui asuta, imperada in tempus antigu
cumenti a tumba. Sa matessi cosa furiat acuntéssia s’annu
sighenti arremprasendi su pamentu de sa navada e iant
agatau unus sessanta tumbas serradas a lastroni cun
un’anedda de ferru po ddas abrexi. Custa segunda casta de
tumbas est cunsiderada prus recenti de s’àtera a trassa
catacombali e tandu fait torrai s’àrea de su presbitériu
cumenti cussa prus antiga innui fortzis nci furiat unu fàbbricu
prus antigu puru de cussu pesau dae is genoesus. Su fàbbricu
est a navada sola croberta a bóvida a carrada, partzia dae tres
arcus a bicu tundu chi scàrrigant su pesu insoru in is
contrafortis chi partzint tres capillas po parti. Su presbitériu e
su coru funt partzius dae sa navada cun unu arcu mannu
impostau in duus cumplessus de colunneddas, decoradas cun
scurpidura a trassa vegetali.

Innoi in pitzus duus lastronis chi s’agatant a primu intrada in
s’àula, de importu mannu est su segundu chi arregordat su
càmbiu de intitulatzioni de sa crésia a Sant’Iroxi Màrtiri.

In palas de s’artari est
ancora allogau su coru
de s’Otuxentus, cosa rara
de agatai oindii in zona.
Is setzidorxus funt
frunius de ponibratzus
modanaus e tacheddaus.
Totu est arrefinau dae
tacheddaduras a frògias
geométricas. Su cùcuru
est crobertu dae una
trabeatzioni, invècias
acanta de su scannu
principali pigat sa forma
de unu baldachinu.



Sant’Iroxi
Particulari est finas su batisteri, fata dae su maistu marmureri
intelvesu Domenico Andrea Spazzi (c. pag. sig.) in sa segunda
metadi de su Setixentus. De nodu, in prus de s’arti, est
s’allogadura de su custumu de partziri sa pica in duas bartzas,
una po arriciri s’àcua santa e s’àtera, cun su scolu, innui si
bàtiat su pipiu e s’àcua, sciacuendi su pecau, depit calai a sa
terra, cunforma a sa simbologia antiga. In sa crésia bècia puru
s’agatat ancora ingui fuliau una pica a duas bartzas.

Is artaris de sa Crésia de Sant’Iroxi
Is artaris de sa crésia funt de sa segunda metadi de su
Setixentus. Funt 7 in totu, unu po donniuna de is 6 capillas
prus s’artari majori. Assumancu in 5, pigau s’artari majori puru,
s’arreconnoscit sa manu de is maistus marmureris
intelvesus, cunfirmaus puru dae is documentus de arcivu. Sa
Baddi de Intelvi s’agatat in provìncia de Como e at donau
nascimentu a grandus artisanus marmureris chi si funt
spainaus unu pagheddu in totu s’Europa, lassendi arrastus
spantosus de s’abbilidadi insoru. De nodu est su fatu ca custa
cumunidadi de artisanus lombardus furiat lómpia a
monopolizai totu su setori de sa trabballadura artìstica de su
màrmuri in sa citadi de Gènoa, siat in campu eclesiàsticu chi
làicu. Gènoa, sendi portu internatzionali chi s’incraràt cun is
cummércius a totu su Mediterràneu, furiat po custus artisanus
lombardus siat sa domu segura chi su puntu de parténtzia po
àteras cummisionis, agiudaus dae is genoesus etotu chi
furiant aposentaus in cumunidadis de importu unu pagheddu
in totu su Mediterràneu. Giai dae s’acabbu de su Cincuxentus
nci furiat in Casteddu una grandu cumunidadi genoesa,
pinnigada in s’Arcicunfraria de is Santus Màrtiris Iroxi e
Caderina, chi istànt in sa crésia a Issus dedicada. Custu est
stétiu su ponti culturali e económicu chi at permìtiu a custus
maistus marmureris comascus de lompi fìncias a su Sàrrabus,
frunendi is artaris majoris e àterus minoris de totus is tres
crésias mannas in is tres biddas.

Passaus imoi a disciniri mellus s’artari majori de sa Crésia
Manna de Sant’Iroxi, dedicau a sa primu titulari de sa crésia:
Santa Caderina. S’artari est stétiu cummisionau a su
marmureri intelvesu Domenico Andrea Spazzi, chi at firmau
su cuntratu su 19 de cabudanni de su 1764 e at cunsinnau
s’òbera duus annus a pustis, in su 1766, cumenti figurat in su
cartìlliu in pitzus de su nìciu de Santa Caderina.



Sant’Iroxi
Su paliotu est partziu in tres setzionis orizontalis decoradas a
frògias de froris; sa setzioni centrali, intarsiau cun arrichesa,
cuntenit unu clipeu figuranti a Sant’Iroxi bocendi a su dragu. A
is costaus de sa muredda s’agatant duus àngiulus a mesu-
corpus (cfr Giuseppe Massetti, altare del Duomo di Alghero,
1727). In pitzus de sa muredda nci funt tres scaleris: su primu
cun frògias geométricas, su segundu a aristas, su de tres a
festonis de froris e fruta. Su nìciu de pitzus, chi arricit Santa
Caderina de Alessàndria, est afiancau dae àngiulus sétzius in is
duas lórigas atortoxadas. In sa punta nc’est unu tundu dae
innui movint igras de luxi doradas chi fait pentzai ca ingui nci
fessat sa columba de su Spìritu Santu. In pitzus totu si ponit sa
stàtua de Sant’Iroxi a cuaddu. Su tabernàculu est ingurnisau
dae lórigas atrotoxadas a frògia froreali, meda elegantis,
intarsiau in màrmuris polìcromus e cun cherubinus in punta.

Artari majori
(S. Caderina)

Intrada

Campanili

Sagristia

Artari de
sa Passioni

Ar. de N.S. 
de Cramu

Ar. de Santu
Franciscu

Ar. de N.S. 
de s'Arrosàriu

Ar. de Santu
Antoni de Pad.

Ar. de Santu
Miali Arcàngiulu



Sant’Iroxi

Sant'Antoni de Pàdua
Sant'Aleni Santu Natzisu

Artari de Sant'Antoni de Pàdua

Santu Miali Arcàngiulu
Coru Sagrau Santu Gisepu

Artari de Santu Miali Arcàngiulu

Santu Pedru
Santu Franciscu de Assisi

Santa Bràbara

Artari de Santu Franciscu de Assisi

Sant'Agnesi
N. Sennora de su Cramu

Santa Teresina

Artari de N. Sennora de su Cramu

Is primus duus a sa dereta e a sa manca funt is "artaris
allobaus". Totus e cuàturu fatus dae Giovanni Battista Franco,
marmureri intelvesu (Lombardia), e cumandaus dae
s'arreverendu Antiogu Serra in su 1787 - 88. Is artaris allobaus
ddus ant fatus imperendi calidadis diversas de màrmuris,
cumenti cussu arbu de Carrara, su birdi de Susa e Gènoa, su
serravetza africanu, su brocatellu de Spànnia, su diaspru de
Sicìlia e su nieddu de Portovènere. 

Is àterus duus artaris funt diversus.
A sa dereta agataus su de N. S. de s'Arrosàriu, cumandau in su
1770 a calincunu artisanu de sa butega de Franco dae su
munsennori Proto Piana de Òsile. Est stétiu asseliau in su 1904.

Santa ‘Itória
N. Sennora de s'Arrosàriu

Santa Luxia

Artari de N. Sennora de s'Arrosàriu



Sant’Iroxi
A sa manca agataus su de sa Passioni. Est unu artari
incumpriu, in màrmuri arbu e nieddu, fatu intra de s'acabbu
de su '700 e su cumentzu de s'800 dae unu artisanu
disconnotu. In pitzus ddui est sa Cruxi Santa in linna
tacheddada e pintada, fata in su de XIX séculus dae unu
artisanu disconnotu 

Cruxi Santa
S'Addolorada

Artari de sa Passioni



Iroxi est nàsciu in su séculu XI in Casteddu, is mannus suus
furiant Lutziferru e Vivéntzia, duus tzeracus de lea cumandaus
dae una chi ddi narànt Arega, ma comuncas virtuosus e
timarosus de Deus. Giai a piticu espressàt sa peniténtzia e sa
virtudi sua; iat studiau latinu e aregu, de grandu importu a
cussu tempus, e a 22 annus ddu nomenant obispu de Sueddi.
Iroxi est stétiu po sa diòcesi unu grandu pastori, sèmpiri de
coru bonu cun is pòburus chi agiudàt e chi teniat assentaus in
unu listàrgiu; in prus furiat sèmpiri de cóidu in sa pregadoria e
in su jaunu. Su Sennori dd’at donau sa gràtzia de is meràculus,
cumenti a cussu chi si contant in Lotzorai, innui iat
arresuscitau unu piciocu, o in Orthullè, innui iat sanau a unu
tzurpu. Finas su jùdixi Torgodori de Càlaris iat arriciu s’agiudu
suu liberendideddi su logu dae is tzerpius. In Osini invècias
contant ca una borta Sant’iroxi furiat andendi a bidda po una
bisita pastorali, lómpiu ananti de su monti in pitzus de sa
bidda iat invocau a Deus po fai unu passàgiu e agiudai a totus
is biaxadoris, aici est nàscia sa Scala de Sant’Òrgiu.

Sant’Iroxi Obispu

Agiografia

su de tres domìnigus de maju
Santu ‘Idu

Sant’Iroxi O
bispu

Non scieus cantu tempus apat guvernau sa diòcesi ma
comuncas nant ca s’est mortu su 23 de abrili de su 1117 e ca
dd’ant interrau in sa catidrali sua in Sueddi. In beridadi sa data
non torrat giai ca unus cantu scritoris sardus nant ca Sant’Iroxi
est stétiu obispu antis de s’obispu Juanni, mortu própriu in su
1117, e tandu Sant’Iroxi s’est mortu in su 1050. In prus non torrat
nimancu su 23 de abrili giai ca est sa dii chi si festat Sant’Iroxi
Màrtiri, seguramenti is scritoris antigus ant postu impari is
duus santus.

Sa Catidrali de Santu Pedru in Sueddi, seu antiga de sa
Diòcesi omónima e Santuàriu de Sant’Iroxi Obispu (asuta).



Sa Diòcesi de Sueddi
Sa Diòcesi, nàscia dae s’òbera
de evangelizatzioni de
Sant’Iroxi, amministràt unu
territóriu chi prus o mancu
torràt cun s’Ollasta e sa Barbaxa
de Seulu. Sueddi furiat una
exclave aintru de sa Diòcesi de
Dolia. Si connoscint is nòminis
de prus o mancu 20 obispus,
ma ammancant medas
informatzionis. Sa Diòcesi est
stétia suprimia dae su papa
Martinu V su 12 de friaxu de su
1420 e su territóriu suu
incorporau in sa de Càlaris po
mori de sa farta de dinari po
dda sustenni. In su 1824, in su
territóriu antigu nascit sa
Diòcesi de s’Ollasta, chi oi
amministrat ancora in Bidd’e
Putzi, s’ùnica bidda sarrabesa
aintru de cussa diòcesi.

Su Camminu de
Sant’Iroxi Obispu
In su 2008, pighendi ispiratzioni
dae sa missioni pastorali de su
santu, est nàsciu unu camminu
religiosu dedicau chi interessat
Partiolla, Gerrei, Sàrrabus,
Sarcidanu, Barbaxa e Ollasta. Po
totu is informus imbucai in
camminodisangiorgiovescovo.it



Sa Cresiedda de Sant’Iroxi Obispu
Su primu fàbbricu torrat seguramenti a su séculu XIII, tempus
de prus manna spainadura de su cultu de su Santu in sa
diòcesi fundada dae issu etotu in su séculu XI, chi pigàt finas
sa curadoria de Sàrrabus. Su logu innui ant pesau sa crésia
furiat abbitau dae is populatzionis antigas e funt crarus is
sinnus de su sincretismu religiosu, a cumentzai dae su Monti
Lora in palas, ambientatzioni de medas paristórias, e dae is
medas nuraxis assoru. Sa crésia est arremonada cun certesa in
su 1761 ma prus a tardu, in is primus de su 1800, Àngius non
dd’arremonat prus, seguramenti furiat giai sparéssia dae diora.
In su 1950, una truma de paesanus iat fatu una circa po torrai a
pesai sa crésia, assoru de is arrastus de cussa antiga, e in su
1952 dd’inat aberta e fata benedixi. Sa cresiedda furiat pagu
pagu diversa dae sa chi connosceus oi e dda podeus biri in
custa cartolina datada a su 1971. In is primus de is annus ‘80
iant cumentzau is trabballus de sa SS 387 e sa strada,
costruendidedda prus in bàsciu, nd’iat pigau su chi abarràt de
is arrastus de sa cresiedda mesuevali.

Sant’Iroxi O
bispu

https://it.wikipedia.org/wiki/%C3%80


In s’89 asséliant e annoant sa crésia (progetu ing. Pàulu Orrù),
pesant una crabertura noa e unu campanili nou, a turrita, chi
arremprasat cussu a bulaconi in sa faciada de su primu
fàbbricu. Sa parti de foras est arricada dae lesenas a
matoneddus arrùbius siat in is contonadas chi in su cantarxali.
In foras ponint unu grandu artari de pedra po is celebratzionis.

Sant’Iroxi O
bispu

Ritualidadis
Sa festa de Sant’Iroxi Obispu est articulada in duas diis cun su
clàssicu sétiu artziada-torrada. Sa festa est cuncordada dae
unu comitau boluntàriu annuali. Is celebratzionis cumentzant
su sàbudu prima, a merici, càrrigant su santu in su carru a bois
e movit sa prucessioni de s’artziada po ddu portai a sa
cresiedda. Una borta lómpius si fait unu momentu de
pregadoria e a pustis su comitau oferrit unu cumbidu. Unu
tempus si faiat una festa manna in unu cungiau ingui assoru
ma oindii non fait prus ca su meri nc’at postu una bìngia. Totu
su merici is piciocheddu jogànt cun is jogus de sa traditzioni e
si faiat finas sa gara de is cuaddeddus de canna. Su domìnigu
a merici si fait sa missa e a pustis si torrat a carrigai su santu e
si torrat a crésia manna. 

Festa de Sant’Iroxi Obispu 2011, sa ramadura, f. Piero Pilia

Festa de
Sant’Iroxi
Obispu 2011
f. Piero Pilia



Stàtuas
Sa stàtua de su Santu dd’at fata G. Stuflesser de Ortisei,
cunforma a su disinnu de su pintori e scurpidori don Egìdiu
Manca de Tertenii.

Sant’Iroxi O
bispu



Santu Pìlimu

Agiografia

28 de maju
Bidd’e Majori

Pìlimu est unu de is màrtiris prus antigus de Sardìnnia e est
arregordau impari a Millanu, Filìtziu e Lucianu. Una parti de sa
traditzioni agiogràfica narat ca Pìlimu est nàsciu in s’annu 44
in Càrales. Mancai is mannus fessant paganus, issu si furiat
cunvertiu a su cristianésimu gràtzias a Santu Clementi, primu
obispu de cussa diòcesi e benienti papa. In prus contant ca
Pìlimu apat arriciu su batiari dae Santu Pedru in ocasioni de
una bisita de s’apòstolu in Sardìnnia in s’annu 68.

Pìlimu iat cumentzau una vida a sa cua, in eremitàgiu. Iat
scioberau de s’aculiai in is grutas de su Sàrrabus pratichendi
sa pregadoria, su jaunu e s’acanénciu. Fìncias a candu non iat
cumpréndiu de depi donai testimonia de sa fidi sua in Cristu,
bessendi tandu dae sa soledadi cuntemplativa e cumentzendi
s’òbera de preigadura sua in totu s’ìsula, faendi meràculus e
cunversionis.

In cussu tempus nci furiat s’imperadori Neroni. Is ammostus
de su santu iant atraiu s’atentzioni de su praeses de Sardìnnia
Filìtziu chi iat cumandau tandu de aciapai a Pìlimu impari a is
sighidoris suus. A 25 annus Pìlimu lompit a su martìriu impari
a s’obispu de Càrales Millanu (chi scudint a pedra e una de
cussas pedras est allogada in su santuàriu suu in Sestu), e a
àterus duus chi ddi narànt Filìtziu o Filìtzia (fortzis una
matrona romana) e Lucianu (fertu a lantza dae su praeses
etotu dae cantu dd’iat fatu aferenai). Furiat s’annu 69. 

Santu Pìlim
u

A Pìlimu invècias ddu pungint a su tzugu cun una spada e a
pustis ndi ddi segant sa conca, difatis est sèmpiri figurau cun
una spada in su tzugu. Is cristianus sarbaus dae sa morti, a de
noti, aprofetendi de su scuriu, iant interrau su santu in sa
necrópoli innui prus a tardu ant pesau sa crésia de Santu
Sadurru. Is studiosus perou nant ca de persighiduras
anticristianas in Sardìnnia in edadi neroniana non nci ndi funt
stétias. Su contu de is 4 santus est imbussau dae su mistériu,
medas funt prenus de cuntravétzias chi non si donant
seguresa ni de su tempus, ni de is logus arremonaus.

Is arrelìchias
In dónnia manera, su 17 de martzu de su 1620, in su cuntestu
de sa triva po sa Primatzia de Sardìnnia, iant agatau in sa
necrópoli de Santu Sadurru una tumba, totu pintada,
fabbricada a matonis, cun una tàula scrita “B. M. PRIAMVS QVI
BIXIT ANN. PL. M. XXV. REQVIEBIT IN PACE V. KALE. IVNII”.
Custa pedra iat spantau a totus giai chi torràt precisa cun su
chi contànt is martirológius prus berdaderus. In pressi iant
acutu su munsennori Desquivel, su visurrei D’Eril, su Capìtulu
metropolitanu, àteras autoridadis e una sciurma de genti. Is
arrelìchias benint pigadas e postas aintru de un’arca decorada,
e portadas in prucessioni in Catidrali, acumpangiada dae una
fraculada, cantus e scupetadas de s’artilleria. Sa tàula scrita
podit essi stétia pérdia, ma fortzis s’agatat ancora impari a is
arrelìchias in sa cripta de sa Catidrali. Su studiosu Mommsen
dd’iat averiguada cumenti frassa, ma is stùdius de oi funt
torrendi a valutai sa beridadosidadi sua.

Testimonias
In su 1605 cumentzat su mandau de Franciscu Desquivel
cumenti a Archibispu de Casteddu. S’impìnniu suu in su
guvernu de sa diòcesi est nodiu in sa stória, is bisitas pastoralis
furiant fitianas, custumendi a andai de personi in dónnia
parróchia o incarrighendi unu delegau. De nodu est sa bisita
fata dae su canónicu Melchiorre Fenza, prebendau de Murera,
delegau dae Desquivel etotu própriu a pagu mesis dae su
cumentzu de su mandau suu própriu in su Sàrrabus e in sa
Crésia de Santu Pìlimu.

Bessit a campu ca sa genti de su logu pentzàt ca sa crésia
fessat intitulada a is màrtiris romanus Primu e Felicianu e ca
tzelebrànt sa festa su 9 de mesi de làmpadas. Dae custu tréulu
furiat móviu unu processu po acrariri cali fessat s’intitulatzioni
berdadera e tandu cunvocant medas testimòngius po
arrespundi. Su processu eclesiàsticu est stérriu in lìngua
cadelana intra de su 3 e su 12 de abrili 1606, unu de is primus a
deponni est Juanni Andria Còntini (o Contoni), pàrrocu de
Murera, prus nodiu cumenti a Salvador Vidal, s’intelletuali e
scritori sardu. Vidal cunfirmat s’intituladura de sa crésia a
Santu Pìlimu e aciungit ca aintru s’agatàt (in cussu tempus)
unu arretàulu piticheddu, seguramenti unu dìticu, chi figuràt
a una parti sa Madonna cun su Pipiu cun duus divotus in
mesu, e a s’àtera parti unu santu jòvunu cun una prama e unu
lìbburu me in is manus, a is peis de su santu nci furiat una
scritas dorada chi naràt “Sant Priamo Sart”. Vidal contat puru
de duas grutas in palas a s’artari (seguramenti s’agatàt in
un’àteru logu dae innui est imoi) innui summit un’àcua
cunsiderada meraculosa, capassa de sanai medas malis, e ca
sa genti naràt a custa gruta e àteras ingui assoru is “Grutas de
Santu Pìlimu”. Vidal dae custus contus nd’iat fatu unu
cumponimentu in otadas e prosa castilliana intitulau Milagros
del glorioso Martir San Priamo chi s’agatat in su Cathalogo de
is òberas suas.



Santu Pìlim

Is àteras testimonias, mancai prus pagu coltas de sa de Vidal,
ammostant una grandu fidi e reveréntzia po su Santu.
Deponint Antioga (allomingiada Marigosa Craba) e su fillu
Sarbadori Mùrgia Mederi, Antoni Cabillo, Jacu Corria e su
chìrigu Pàulu Cóngiu.

Is prus de importu funt cussas de mamma e fillu. Antioga,
paesana de Bidd’e Putzi, nomenat su santu cumenti a Santu
Pìlimu de is Dolus giai chi iat sèmpiri fatu grandus meràculus,
sanendi dónnia mali. Sa fémina contat de s’esperiéntzia de
Juanni Castay allomingiau Nanneddu, paralizau, cun is
nuigadorxus unfraus e indolorius, meraculau dae Santu Pìlimu
cun s’àcua de sa gruta.

Antioga contat puru de filla sua Juanna e, a s’acabbu, de
s’esperiéntzia personali sua candu a bintixincu annus sunfriat
de “dolors en les ajuntures dels genolls, dels peus, dels
moscles y polsos dela ma”. Iat arrefudau s’interventu de unu
brabieri-dotori chi ddi boliat pungi is unfraduras po fai sciogai
s’àcua formada. Cun grandu fidi po su santu iat cumbintu a su
pobiddu a dda portai a cuaddu a su santuàriu, cun is peis in
una bértula e acapiada beni a su pobiddu po non ndi arrui.
Candu su predi iat cumentzau a tzelebrai sa missa e is fidelis a
pregai cun divotzioni, s’àcua iat cumentzau a summi dae sa
gruta. Sciustus is nuigadorxus cun s’àcua meraculosa Antioga
si fut inténdia libberada dae dónnia dolu, tanti ca, a pusti
pràngiu, furiat arrennéscia finas a artziai a cuaddu a sola e
furriai a domu. Dae cussu momentu est sèmpiri stétia in bona
saludi, gràtzias a Deus e a Santu Pìlimu.

Su fillu Sarbadori cunfirmat su contu de sa mama e aciungit
su contu de Pedru Sixi e Maria Pintada, pobiddu e mulleri.
Maria iat pediu a su pobiddu de dd’acumpangiai a su
santuàriu po sa festa de su santu e dd’iat pediu de allogai una
perra de crabiolu po s’ocasioni. E Pedru iat nau “mali nd’istaus
si non portaus petza de crabiolu a cussu santu betzu!”, mancu
acabbau de fueddai ca ddi furiant pigaus dolus a is bratzus e a
is cambas, aici fortis de non si podi movi. In dónnia manera,
lómpius a su santuàriu, Pedru sanat gràtzias a s’àcua
meraculosa. Ma non iat scramentau beni e un’àtera dii iat nau
“maladia a-i cussu santu ‘etzu chi m’aiat fatu a tìmiri!”, custa
borta puru feti su perdonu de su Santu dd’iat sanau.

Divotzioni in Sardìnnia
Santu Pìlimu, chi podeus cunsiderai cumenti a su santu
protetori de su Sàrrabus est alabau in medas àterus logus de
Sardìnnia. Po nai ca sa Diòcesi de S’Alighera e Bosa at postu
is Santus Pìlimu e Millanu cumenti a patronus insoru e funt
ancora alabaus in sa Catidrali de s’Imaculada in Bosa. Santu
Pìlimu est alabau in unu santuàriu in su sartu de Lanusei.
S’alabàt finas in Ísili, innui sa festa furiat cuncordada dae unu
“tertziàriu frantziscanu divotu suu chi dd’iant arregalau una
stàtua cun su fini de ndi spainai su cultu”. Una festa in onori de
su Santu si faiat finas in Casteddu, in sa Crésia de Santu
Domìnigu de Biddanoa, in cussa de Sant’Efis de Stampaxi
(innui nc’est finas una statuedda de su santu fata dae unu
tzertu Cav. Bernasco), e in sa Crésia de is Capucinus innui nci
furiat una pia sociedadi chi cuncordàt is festas po su Santu. Is
pregadorias chi s’arresant ancora oi po su Santu funt stétias
scritas e fatas imprentai in su 1879 dae su predi Efis Sìmbula ca
faiat parti de sa pia sociedadi arremonada antis. De nodu finas
s’arrelìchia chi s’agatàt (oi est sparéssia) in sa parróchia de
Maracalagonis arremonada in is Respuestas de su 1777. In
Seui invècias est su campusantu a essi intitulau a su Santu.

Sa pesadura a Santuàriu
S’arcibispu Ottorino Pietro Alberti su 28 de maju 1998 at pesau
a santuàriu sa Crésia de Santu Pìlimu.

Is stàtuas
Nci funt una bella pariga de stàtuas de linna in policromia, su
in prus torrant a sa segunda metadi de su Setixentus. Sa
primu, sa prus nodia, est cussa chi s’agatat in su Santuàriu e
chi si portat in prucessioni puru. In is annus ‘80-’90 est stétia
“asseliada” aciungendideddi is mustatzus e àterus elementus
chi a dolu mannu non torrant cun s’iconografia de su santu
màrtiri jovuneddu. In sa cartolina si biit cumenti furiat prima.

A propósitu in sa cartolina est interessanti a biri su nòmini de
su Monti de Santu Pìlimu cumenti a Monte Mira, topónimu
oindii sparéssiu siat in is cartas chi in is arregordus de is bècius.

Sa segunda stàtua s’agatat in sa Crésia de Sant’Efis de
Stampaxi, atribuia a cav. Bernasco dae J. Spano (1861). In su
1996, sa Subrintendéntzia assentat in sa scheda ca s’òbera
s’agatàt in malas cunditzionis. A pustis est stétia seguramenti
arrecasciada ma at pérdiu is decoratzionis frorealis chi portàt
in su gropetu. De nodu est sa farta de su bratzu de dereta,
pérdiu po mori de is bombardamentus de Casteddu in su ‘43 e
lassau de aici po arregordu de sa grandu strasura de sa gherra.
Un’àtera crosidadi de importu est ca Francisca Sanna Sulis
(1716-1810) iat postu in su testamentu suu de lassai unu tanti
de dinari po tenni beni sa capilla de Santu Pìlimu in Sant’Efis.

Sa stàtua chi s’agatat in sa Crésia
de Sant’Andria est fata de linna,
est arta unu metru e mesu e
torrat a is annus ‘60. Est stétia
imperada po unas cantu
prucessionis candu furiant
arrecascendi s’àtera stàtua de su
Setixentus (annus ‘80-’90).

Sa de tres fìncias a pagu tempus fait furiat in su mercau de is
antigórius e seguramenti dd’ant béndia. Podit essi chi fessat in
calancuna crésia casteddaja o capilla privada.

Is banderas
Sa prucessioni de su Santu est sèmpiri acumpangiada dae is
banderas e is stendardus. Sa bandera prus antiga, torrat a su
1928, cumenti scritu in sa parti de palas. Tenit una forma
particulari, a triàngulu cuadru cun sa basi spitzada a coa de
arrùndini. Custa forma, impari a su fatu ca is disinnus e is
scritas funt impunnadas parallelas a su latu longu, funt fatas
aposta po portai sa bandera a cuaddu, péndia. Sa faci de sa
bandera est in colori biancu e nci portat, assoru de s’inferidura,
unu tundu cun aintru s’imàgini de su Santu. Is òrus de sa
bandera funt decoraus dae unu prafàlliu dorau. 



Santu Pìlim

Su fusti est imbussau cun unu pannu arrùbiu arrivetau.
Interessu particulari minescit sa conca de su fusti chi, po sa
frògia artìstica, podit torrai prus o mancu a su 1860. A sa conca
nci funt acapiaus duus nastrus amuraus chi inditant sa
pertocàntzia de sa bandera a sa famìllia Cara de Murera. A
dolu mannu, su pannu de sa bandera no est in bonas
cunditzionis e giai dae diora non bessit prus in prucessioni.

Sa segunda bandera, chi oramai at arremprasau sa bècia,
dd’at donada sa famìllia Zuncheddu. Est de forma retangulari,
totu de pannu arrùbiu, decorau in is òrus cun unu prafàlliu
dorau e in is ungronis de aintru cun fantasias frorealis. In
mesu, impunnau a caladura in sa diagonali de foras, nc’est su
tundu cun s’imàgini de su Santu. Su fusti est de ferru e tenit
una conca de lantza, innui nci funt acapiaus duus nastrus de
pannu asulu chi inditant sa pertocàntzia a sa fam. Zuncheddu.

Is cadderis
annus ‘50 (?)
f. fam.
Cara e Sestu

Ritualidadis e Tradizionis
Oindii sa festa est localizada in Bidd’e Majori e est cuncordada
dae sa genti e is assócius de su biddatzolu Su mengianu de su
28 de maju si ndi calat su Santu dae su santuàriu e si portat a
sa Crésia de Sant’Andria, est una trasladura “técnica” podeus
nai, sena de missa e prucessioni. Su Santu abarrat in sa crésia a
disponimentu de is fidelis fìncias a su merici. A is 18:00 movit
sa prucessioni. In conca a sa prucessioni nci funt is cadderis
cun is banderas de su santu, prus a illargu is sonadoris, chi
precedint su santu. Su santu est portau a pala dae cuàturu
personis, totus de Bidd’e Majori, chi s’intrèverant dónnia tanti
cun àteri po non si fadiai tropu. A palas de su santu sighint is
predis cun is chirichetus e/o is piciocheddus de sa parróchia e
agoa sa parti civili, precédia dae su gunfaloni cumunali portau
dae s’Amministratzioni. Bessendi si cantant is cògius. Lómpius
a sa Madonnina sa prucessioni si firmat e si fait unu momentu
de pregadoria, dae ingui a innanti s’arresat s’arrosàriu, fìncias a
pitzus a su Santuàriu. Custu est su tretu chi fait sa prucessioni.

Po totu sa prucessioni is fidelis s’acóstiant a su santu, pregant,
pedint una beneditzioni... in su Sàrrabus est fortzis sa
prucessioni prus sentia a livellu spirituali cun genti meda chi
espressat cun sentimentu sa divotzioni insoru a su Santu.
Lómpius a su Santuàriu, su santu imbucat acumpangiau dae
is cògius e dae is launeddas e a sighiri cumentzat sa missa.

Acabbadas is celebratzionis, is biddemajoresus aprontant una
pichetada in sa pratza de su Santuàriu.

sa prucessioni in su biddatzolu (2022)

unu pàsiu po fai tocai su Santu (2022)

s’artziada a su Santuàriu (2022)

s’imbucada de su Santu (2022)

firmada de pregadoria ananti
de sa Madonnina, torrada a
asseliai in su 2023 dae is
boluntàrius, dae ingui a
innanti cumentzat s’arrosàriu
(2024)

Ritualidadi antiga (XVIII-XIX sec.)
In tempus antigu sa festa furiat una de is prus de importu de
su Cabu de Bàsciu. In s’Àngius-Casalis (òbera de is primus de
s’Otuxentus) nc’est scritu: “In pitzus de unu monti, pagu atesu
dae Bidda de Majori, s’agatat custa crésia de architetura
simpri, partzia in tres navadas, in sa mesana nc’est unu
artareddu de màrmuri, e a costau de sa navada de manca una
grutixedda de arroca granìtica dae innui a bortas summit
un’àcua cunsiderada meraculosa. Innoi si tzèlebrat una festa
de grandu spàssiu e participatzioni. Su mengianu de sa billa si
càrrigat in unu carru sa stàtua de su santu, serrada in una
càscia de linna e sena de gala, e si portat in prucessioni dae
Murera a su Santuàriu, sighint is pillingrinus penitentis a pei, is
àterus a cuaddu o me in is tracas. A merici, fàcias a is cincu,
lompit su predi a cuaddu cun s’arrelichiàriu, acumpangiau dae
is militzianus a cuaddu, is cunfraris, is divotus e is penitentis
bestius a càmisu biancu strintu a is piturras cun unu fasci,
scurtzus, scribionaus e fadiaus de sighiri su trotu de is
cuaddus. Sa cavalleria tenit su stendardu suu, su própriu sa
cunfraria, e cussus chi ddu portat faint grandus arriscus po
ammostai s’abbilidadi insoru a guvernai s’animali. Candu
custus funt lompendi a su monti, bessit dae sa crésia una
prucessioni cun su Santu, e atobiadas is duas trumas
impunnant a crésia po tzelebrai is ofìtzius divinus. Est una
bellesa a biri a pertotu in sa costera is butegas de arrobbas,
lucoris, durcis e sa genti spartzinada in pratza de sa crésia, is
cumbessias, is baracas fatas de truncus e scommu, innui si
pinnigat is famìllias prus nodias, e festant e pichetant e
baddant, o ascurtant is cantadoris. E totu a giru, in mesu a is
molas, asuta de is matas, in s’isca de arriu sa genti aprontat su
pràngiu o sa cena, e ndi gosant in sintzera alligria, in su interis
prus addei pascint is cuaddus e is bois de is tracas. A su noti is
féminas si pàsiant me in is tracas, is óminis asuta de is matas,
assoru de su fogu”.

Po tenni un’idea de cumenti furiat sa festa antiga arribbant in
agiudu tres cuadrus fatus dae su pintori turinesu Giovanni
Michele Graneri (1708-1762) asuta de cummisioni de su
Ministru po is Afàrius de Sardìnnia Giovanni Battista Bogino
(1701-84). A su primu cuadru ddi nant Caccia al cervo in
Sardegna e est datau a su 1747, su segundu est Festa nautica
nel porto di Cagliari, su de tres (cussu chi si interessat de prus)
est Festa a un santuario sardo. S’òbera est un’incrarada in sa
sociedadi e in is custumus de su tempus.

Sa festa in su Noixentus
In su Noixentus imbucat una novidadi manna. Su santu non si
portat prus aintru de una càscia trista e ùmili ma si cumentzat
a imperai unu còciu, su própriu chi imperànt po Sant’Antiogu
puru e chi imoi imperant po Santu Austinu (faddendi puru,
poita is santus dotoris si portant a pala e su còciu, cumenti
narat sa traditzioni, est reservau scéti a is màrtiris cumenti a is
Santus Pìlimu e Antiogu). In dónnia manera is usàntzias
popularis de sa festa contadas in s’Àngius-Casalis si sighint a
fai ma, a bellu a bellu, sa festa perdit tenori po mori de su
disamparu de su Santuàriu. Sa crésia dd’ant asseliada in is
annus ‘80 e scéti in su 2000 dd’ant torrada a cunsagrai e
dd’ant procramada a Santuàriu 

In su 2000, in ocasioni de s’annu jubilari, ant torrau a fai sa
prucessioni movendi dae Murera.

Festa de Santu Pìlimu 1909

su còciu ananti de Sant’Andria, annus ‘50 (?), f. fam. Scroccu

is tracas, annus ‘50 (?), f. fam. Cara e Sestu

Is cadderis, annus ‘50 (?)
f. fam. Cara e Sestu

Materiali litùrgicu e pregadorias
In su 1879 su predi Efis Sìmbula, chi faiat parti de sa Sociedadi
de Santu Pìlimu, promovidora de is festas in onori de su Santu
chi si tzelebrànt in sa Crésia de su Cunventu Majori de is
Capucinus de Casteddu, iat fatu imprentai is scritus de sa
Novena e de is Cògius, e fortzis, calancunu annu prus a pustis,
s’Innu.

Annotu de su redatori: Po mantenni s’interessu filológicu
asuba de custus scritus in sardu de sa segunda metadi de
s’Otuxentus  apu sceddau de torrai paris is scritus de sa
Novena e de s’Innu (in prus oindii po nudda imperaus in sa
ritualidadi), invècias po is Cògius, ca oindii cantant po sa
festa, apu sceddau de ddus aderetzai in campu de
s’ortografia, sena de tocai, benit de sei, su léssicu religiosu chi
stretzàt cussu tempus.

NOVENA
De su Gloriosu Santu Pilimu Martiri Sardu

Protettori de su Sarrabus

In su nomini de su Babbu, de su Fillu, e de su Spiritu Santu.
Aici siat.

Siat alabau e ringraziau dogna momentu su Santissimu e
Divinissimu Sacramentu; e alabada sempri siat sa pura e
immaculada Concezioni de sa Santissima Virgini Maria,

Mamma de Deus.

Attu de Contrizioni

Amabilissimu Signori miu, chi non cuntentu de hai suffridu
una dolorosissima passioni, e una morti sa prus ignominiosa,
seis arribau a s’eccessu de osi rendiri perpetua vittima de
amori po nosaterus in custu augustissimu Sacramentu;
prostraus a is peis bostus, de s’intimu de coru nostu osi
tributaus  sa   prus  profonda  adorazioni,   e  osi cunfessaus  po

Redentori piedosu e summu e unicu beni nostu. A trattus aici
ineffabilis de caridadi chi nos’heis usau, nosaterus
cumprendeus prus e prus su mali ch’eus fattu po su passau a
s’offendiri. Ah! Predonai, o bonu Gesus, perdonai is eççessus de
s’ingratitudini nostra, non s’arregordeis prus de is peccaus
nostrus e assisteinosì cun sa grazia bosta; essendi nosu
firmamenti resolvius de morriri prus prestu milli bortas che osi
torrai a offendiri una sola, puita ch’os’amaus asua de totus is
cosas, e prus che nosu e totu. Aici siat.

Orazioni a Maria Santissima

Reina Soberana de is Angiulus e de is ominis, digna Mama de
Deus, Maria Santissima, nosaterus reus de lesa divina
Magestadi, non tenendi a chini podiri ricurri in custu mundu,
puita nisciuna creatura non connosceus, né prus digna, né prus
potenti de bosu, ricurreus a sa protezioni bosta. Bosu chi
portais in manus is crais de s’inestimabili tesoru de is divinas
misericordias, interçedei a favori nostu, e otteneinosì totus is
grazias chi si domandaus, candu siant po maggiori gloria de
Deus, e po su beni de is animas nostas. Aici siat

PRIMA DI’

Meditazioni

Considereus Cristianus mius, comenti su gloriosu santu Pilimu
nasciu de Babbus idolatras, e biviu ancoras issu in mesu a is
tenebras de su gentilesimu, de bint’annus appenas a sa
predicazioni de Santu Pedru, risplendit in sa menti sua sa luxi
de sa vera fidi, e subitu non curendi s’indignazioni de is
parentis chi depiat incontrai, s’odiu de is Gentilis chi depiat
incurriri, e is duras provas a is calis depiat essiri espostu,
abbrazzat sa Religioni Cristiana cun sa firma risoluzioni de
militai basciu su vittoriosu stendardu de sa Gruxi, chi
prinçipiada a s’inalberai asua de is ruinas de is falsus Deus, finza
a is ultimus de sa vida sua.

Orazioni

O supremu Signori de totu su creau, chi si lamentais chi heis
abertu dogna dì is manus bostas a unu populu chi non creiat a
chi si fiat contradizioni, aspettendi cun passenzia, e cun amori
chi si cunvertessit a sa Santa lei bosta, coment’at fattu su
Santu nostu a is primis movimentus de sa grazia, deh!, fei o
Signori, osi pregaus, chi nosaterus fillus de sa luxi, e de
santidadi, a is calis po trattu ineffabili de sa misericordia bosta
heis cunçediu su donu inestimabili de sa vera fidi,
currispundaus fielmenti a sa grazia de sa vocazioni nosta, e
imitendi sa costanza de su Protettori nostu, persevereus finzas
a sa morti in sa pratica esatta de sa dottrina de su Santu
Evangèliu bostu. Aici siat.

Si resint 5 Babbus nostrus, 5 Ave Maria e 5 Gloria Patris po is 5
annus chi su Santu fiat biviu a pustis de sa conversioni sua.

ORAZIONI A S. PILIMU PO DOGNA DÌ

Gloriosissimu S. Pilimu chi bivendi in su mundu heis bistu cun
grandu dolori bostu sa Sardigna totu seminada de altaris
sacrilegus, e idolus esecrandus, si oi chi regnais in su Celu bieis
unu notabilissimu cambiamentu sighiu, non lasseis mancai
comprensori de pensai po sa Patria bosta Casteddu, ch’intre
tantis distintas glorias suas contat cudda de os’hai tentu po
Çittadinu suu, e tenit derettu e bolit continuai a osi riconosciri
ancora in sa potenti protezioni bosta. Arregordaisì duncas
ch’heis respirau cust’aria chi respiraus, nosaterus, chi seis biviu
in mesu a is antigus Babbus nostus e non si olvideis de sa terra
chi os’hat donau is natalis. Comenti heis lassau a is
Conçittadinus bostus sa memoria gloriosa de is illustris azionis
bostas, aici mandaiddis de su Celu comenti in eredidadi su
cumulu de is virtudis bostas; speçialmenti unu vigori de fidi
aici illuminada, aici viva, aici forti, chi non çedat a is astuzias
lusingheras de sa presentementi troppu diffundia e arroganti

miscredenzia, su dispreziu de su mundu, e una firma costanzia
in suffriri po amori de Gesu Cristu tot’is malis chi si podint chi
si podint incontrai in custa terra de esiliu, po chi imitendi is
ardoris bostus in custu mundu nosi rendaus dignus de imitai
is triunfus de sa gloria bosta in su Paradisu. Aici siat.

Si domandi sa grazia
Si cantit s’Innu e a pustis s’Antiphona

E s’Oremus

SEGUNDA DI’

Meditazioni

Riflettaus Cristianus mius, comenti su gloriosu Santu Pilimu
appenas cunvertiu a sa vera fidi, abbandonadas is
comodidadis e delicadesas, a is calis fiat stetiu avesau de is
parentis suus, non hat lassau unu momentu oziosa sa grazia,
ma displaxiu de is tantis annus passaus in sa religioni de is
Babbus suus senza su conoscimentu de su veru Deus, bolendi
riparai tanti perdita, portau de s’amori de Gesu Cristu, si
cundennat a una rigorosa penitenzia, e fattu enemigu de sei e
totu, circat de si mortificai in tot’is cosas prus necessarias a sa
vida, tenendisì sempri atesu de is scenas lusingheras de su
praxeri, chi su falsu mundu po ddus innamorai de sei
presentat a is ingannaus seguaçis suus.

Orazioni

Clementissimu Signori, chi cantu prus is animas incautas
s’atesiant de bosu, currendi a frenu sciortu in dogna campu,
tanti prus bosu cali amorosu Pastori ddas sigheis solliçitu
cumbidendiriddas cun illustrazionis a sa menti, e movimentus
a su coru, a disprezzai is cosas terrenas e transitorias, po fai
acquistu de is benis çelestialis, e eternus, nosaterus cunfiaus in
is meritus de Santu Pilimu, osi pregaus chi non çesseis mai
cun sa  grazia  bosta de  nos’ispirai  unu Santu  odiu  de  nosu e                

totu, e unu veru amori a sa Gruxi, po chi prangendi in custa
vida is culpas nostras cun lagrimas de verdadera penitenza,
ind’ottengaus su perdonu, sa grazia e sa gloria promittia a is
verus penitentis. Aici siat.

Si resint 5 Babbus nostus ecc.
comenti sa prima dì.

TERZA DI’

Meditazioni

Considereus, Divotus Cristianus, comenti su gloriosu Santu
Pilimu po su grand’amori chi portat a su Deus de su Calvariu,
non cuntentu de orazionis, digiunus, vigilias, e ateras cristianas
mortificazionis, chi praticat in ritus domesticus, risolvit de
abbandonai de su totu su Mundu, e s’inserrai in una orrorosa
grutta de is prus altas muntagnas de Muravera, aundi po su
spaziu de cincu annus, imitat po cantu ddu podit unu mortali,
sa vida de is Beatus in su Celu, mentras in cussu silenziosu
ritiru si unit prus intimamenti a s’amanti suu Gesus, gustat
prus suavementi is castas delizias de sa contemplazioni e si
preparat in custu modu a sa terribili battaglia chi dd’aspettat.

Orazioni

Deus de is misericordias e Babbu de totus is consolazionis,
ch’heis nau ch’estis a condusiri s’anima a sa solitudini e innì
dd’estis a fueddai a su coru suu, cantu liberali, e beneficu non
si dimostrais cun is solitarius e anacoretas? S’issus po amori
bostu abbandonant su consorziu de is ominis, bosu ddi feis
incontrai sa familiaridadi e sa conversazioni de is Angelus;
s’issus si privant de dogna praxeri terrenu, bosu dd’is feis
gustai antiçipadamenti delizias de Paradisu, deh! Fei, o
Signori, chi nosaterus non si lasseus mai dominai de is vanas
curas de custa vida, né de is tantis abbisongius de su corpus,
po  chi   non  lassendinosì   mai  superai  de   is  lusingas  de  su

praxeri, arribeus una dì a gustai a bosu, chi seis su fonti de
dogna delizia in su Paradisu. Aici siat.

Si resint 5 Babbus nostus ecc.
comenti sa prima dì.

QUARTA DI’

Meditazioni

Riflettaus divotus Cristianus, comenti su gloriosu Santu Pilimu,
cumpassionendi sa zurpedadi funesta de cuddus chi biviant in
mesu a is tenebras de s’idolatria, plenu de zelu po sa saludi de
is animas e po sa gloria de su Redentori Divinu, si donat a
predicai a is gentilis s’Evangeliu de Gesu Cristu, senza fai
nisciunu contu né de is edittus de Neroni mostru de
s’umanidadi, né de is amelezzus de Felis barbaru Presidenti
suu, su cali osservendi su dispreziu chi fait Pilimu de is falsus
Deus insoru, e comenti a is paraulas suas medas Gentilis
abbrazzant sa vera fidi, po impediri tantis perditas chi stat
fendi su Paganesimu, ordinat a is ministrus suus de ddu
confinai ind’unu orrorosu presoni.

Orazioni

Clementissimu Signori, ch’heis donau sa preziosa vida bosta
po su riscattu de totu su generu umanu, e ch’heis
raccumandau a is seguaçis bostus, de non timiri is enemigus
chi podint bocciri su corpus, ma non podint offendiri s’anima,
ma de timiri solamenti a bosu, chi podeis mandai a s’Inferru e
s’anima e su corpus, po is meritus de su fieli serbidori bostu
Santu Pilimu, chi po donai gustu a bosu hat dispreziau is
enemigus chi ddu podiant privai de sa vida corporali, avvalorai
deh! cun sa grazia bosta sa debilesa nostra, donendinosì su
coraggiu, e sa passenzia neçessaria po suffriri cun santa
uniformidadi tot’is malis, chi nosì podint incontrai in su
perigolosu desertu de  custu mundu, e evitai  in custu modu is 

turmentus de s’eternidadi. Aici siat.

Si resint 5 Babbus nostrus comenti sa prima dì.

QUINTA DI’

Meditazioni

Considereus divotus Cristianus, comenti su gloriosu Santu
Pilimu po cumandu de Felis barbaru Presidenti de unu prus
barbaru Monarca, benit inserrau in unu tenebrosu presoni,
aundi a prus de is tantis privazionis a is calis est cundennau,
arricit e disprezius e beffas, e insultus, e aterus turmentus de
su furori de is carnefiçis; issu però plenu de spiritu apostolicu,
s’esponit coraggiosu a is colpus de is enemigus senza formai
lamentu, allirgu anzis e cuntentu chi siat fattu dignu de suffriri
contumelias po su nomini de Gesus, continuat a ddis predicai
sa Religioni de su Nazarenu, disigiosu de sigillai custa fidi cun
su propriu sanguini suu.

Orazioni

Onnipotenti Signori, chi podendi liberai is amigus bostus de is
manus de is enemigus insoru, ddus lassais anzis basciu su
barbaru guvernu de is tirannus po maggiori gloria bosta, e po
aumentu de meritu de is amantis bostus, deh! Bosu ch’heis
permittiu chi su fieli serbidori bostu Santu Pilimu fessit
turmentau orrendamente po manus de is impius carnifiçis
ind’unu orrorosu presoni, non permittais mai chi is animas
nostas siant tanti turmentadas de is enemigus infernalis in su
presoni de su corpus, ma liberainosì de is astuzias e de is
insidias insoru, po chi si pozzaus serbiri po totu sa vida nosta
non solamenti cun fidelidadi, ma si est possibili ancora cun
calma e vera paxi de spiritu. Aici siat.

Si resint 5 Babbus nostrus comenti sa prima dì.

SESTA DI’

Meditazioni

Riflettaus divotus Cristianus, comenti s’iniquu Presidenti Felis,
irritau eççessivamenti po su dispreziu chi dimostrat
s’invincibili Santu nostu de is edittus de s’imperadori, e de su
pagu e nisciunu contu chi fait de is turmentus de is carnifiçis,
cumandat chi siat portau a su Templiu, e innì dd’intimat cun
amelezzus de nous e plus squisitus supplizius, ch’offergiat
subitu incensu, e adorit prontamenti is falsas divinidadis
insoru; ma Pilimu a imitazioni de Perdu, e de Giuanni a is
amalezzus de is Giudeus, niente calculendi cussus ordinis
scelleraus, non çessat de ddis predicai su disingannu de is
ridiculas e superstiziosas praticas insoru, e sa divinidadi de sa
Religioni Cristiana.

Orazioni

Clementissimu Signori, Protettori de totu sa generazioni de is
giustus, chi no abbandonais mai cuddus chi ponint in bosu
totu sa confianza insoru, e chi a s’Abogau nostu heis infundiu
tanti coraggiu, de podiri nai cun David in mesu a is prus
terribilis amelezzus: Si Deus est sa saludi mia, e de ita pozzu
timiri deu? Si mi presentessit ananti un Eserçitu de armaus,
non s’hat a turbai po nienti su coru miu: infundei ancora a
nosaterus in custus tristissimus tempus sa firmesa, e su
coraggiu neçessariu po podiri professai pubblicamente e cun
is paraulas e cun is operas is massimas de su Santu Evangeliu
bostu, a dispettu de is derisionis, e de is beffas de is impius, e
de is insultus e amelezzus de is malignus Cristianus. Aici siat.

Si resint 5 Babbus nostrus comenti sa prima dì.

SETTIMA DI’

Meditazioni

Riflettaus Cristianus mius, comenti su delicau corpus de Santu
Pilimu est totu cobertu de sanguni, e de feridas tanti po su
martiriu passau, cantu po is nous turmentus, chi ddi faint
suffriri is Carnifiçis: ma non podendi tanti sanguni derramau
studai s’odiu infernali de is enemigus de su Cristianesimu, su
Presidenti dd’intimat su decretu de morti, ch’issu arricit
generosamenti, e cuntentu de podi gustai una porzioni de su
calixi amaru ch’hat gustau su primu esemplari de is martiris,
offerit su zugu suu a sa spada micidiali, arricit su colpu mortali
senza fai su minimu movimentu, e consumat su sacrifiziu.

Orazioni

O Supremu Signori de s’universu, chi portais in is manus
bostas is crais de sa vida e de sa morti: e ch’eis nau chi non si
donat caridadi prus manna de cudda, cun sa cali unu donat sa
vida po is suus, po sa caridadi prus forti de sa morti chi heis
cunçediu a su Protettori nostu Santu Pilimu, su cali hat donau
allirgamenti sa vida sua po s’amori bostu, comenti bosu
dd’heis donada po totu su generu umanu, infundei deh! in is
corus nostus su spiritu de su santu amori bostu, po chi siaus
sempri dispostus a sacrificai sa vida po bosu, e distaccaus de
totu su creau, arriciaus sa morti de manus bostas, cand’hat a
essiri a gradu bostu de si dda mandai, si non cun allirghia, a su
mancu cun santa umilidadi e cun spiritu de vera cristiana
rassegnazioni. Aici siat.

Si resint 5 Babbus nostrus comenti sa prima dì.

OTTAVA DI’

Meditazioni

Consideraus divotus Cristianus, comenti s’unigenitu fillu de
s’Altissimu, su cali hat nau chi chini hiat a glorificai a issu in
custu mundu, hiat a essiri de issu glorificau, non cuntentu de
premiai is meritus de is fielis serbidoris suus cun gosus
ineffabilis in s’atera vida, bolit glorificai tali borta su nomini
insoru ancoras in custu mundu, hat glorificau su nomini de
s’illustri e invincibili cunfessori de sa fidi Santu Pilimu, già chi si
tenit po tradizioni ch’in cussa grutta aundi si fiat inserrau po si
preparai a su martiriu, sa vigilia de sa festa sua bessat
un’acqua prodigiosa, e çessat sa dì sighenti, e si mai mancat
alcuna borta, si creit indiziu ch’in cuss’annu si depat
sperimentai algunu divinu castigu.

Orazioni

Fidelissimu Signori ineffabili in is promissas bostas, chi po fai
conosciri a nosaterus cantu preziosa siat stetia a is ogus
bostus sa morti de s’amigu bostu Santu Pilimu, heis permittiu
ch’in cussa grutta, aundi issu hat circau de glorificai a bosu
cun is rigoris de sa penitenzia, sa dì de sa festa sua bessat
un’acqua prodigiosa, nosaterus disigiosus de si glorificai in
custu mundu, e in s’ateru, osi supplicaus, chi nosi fortificheis in
modu, chi non si lasseus opprimiri mai de s’acqua de is
tribulazionis, e ch’innantis de nosi zerriai a bosu, purificheis is
animas nostas, cun s’acqua ch’est bessia de su costau bostu,
cando pustis mortu in su Calvariu os’est stetiu abertu de una
crudeli lanzada. Aici siat.

Si resint 5 Babbus nostrus comenti sa prima dì.

ULTIMA DI’

Meditazioni

Abbandoneus po unu momentu sa terra, divotus Cristianus, e
porteusnosi cun sa menti a sa çelesti Gerusalemme, aundi
Deus, giustu glorificadori de is animas santas, fait provai a is
elettus suus is ineffabilis delizias de s’amori suu, e
cuntempleus s’invincibili triunfadori de sei e totu, de su
dimoniu, e de su Mundu, Santu Pilimu, aundi cali astru
luminosu s’est sollevau in sa dì de sa morti sua, collocau in
cumpangia de is Angelus, e de is Santus ind’unu distintu
sogliu de gloria, e coronau cun s’aureola luminosa de su
Martiriu: in mesu a tanti gloria però issu non s’olvidat de is
verus divotus suus, ma ddis ottenit de sa divina clementia
saludi, si maladius, consolazionis, si affligius, e remediu po
tot’is malis insoru.

Orazioni

Piedosissimu Signori chi non boleis sa perdizioni e sa morti,
ma sa cunversioni, e sa vida de su peccadori, e ch’eis creau a
totu a unicu fini de si gosai in su Paradisu, po sa gloria cun sa
cali heis ricompensau is meritus de su valorosu Martiri bostu, e
abogau nostu Santu Pilimu, osi pregaus ch’infundais in is
corus nostus unu veru abborrescimentu a su peccau, e unu
veru amori a sa virtudi, chi nos’inspireis sentimentus de una
fidi viva, de una firma speranza, e de un’ardenti caridadi, po chi
bivendi po totu sa vida nosta unius a bosu cun sa grazia,
meresciaus una dì in cumpangia de su Protettori nostu, de
nosi uniri a bosu in sa gloria, cun sa çertesa de non si separai
mai prus. Aici siat.

Si resint 5 Babbus nostrus comenti sa prima dì.

HYMNUS

Deus tuorum militum
Sors, et corona premium

Laudes canentes Martyris,
Absolve nexu criminis.

Illic nempe mundi gaudia,
Et blanda fraudum pabula,

Imbuta felle deputans,
Pervenit ad coelestia.

Poenas cucurrit fortiter,
Et sustulit viriliter,

Fundusque pro te sanguinem
Aeterna dona possidet.

Ob hoc precatu supplici
Te poscimus piissime;

In hoc triumpho Martyris
Dimitte noxam servulis.

Laus et perennis gloria
Patri sit, atque Filio,

Sancto simul Paraclito,
In sempiterna saecula. Amen

Antiphona

Iste Sanctus pro lege Dei sui certavit usque ad mortem, et a
verbis impiorum non timuit: fundatus enim erat supra firmam

petram.
V: Ora pro nobis Beate Priame

R: Ut digni efficiamur promissionibus Cristi.

Oremus

Praesta quaesumus omnipotens Deus: ut intercedente beato
Priamo martyre tuo, et a cunctis adversitatibus liberemur in

corpore, et a pravis cogitationibus mundemur in mente.
Per Christum Dominum nostrum.

Amen.

Alia Oratio

Praesta quaesumus omnipotens Deus: ut qui beate Priami
martyris tui natalitia colimus; intercessione ejus in tui nominis

amore roboremur. Per Christum Dominum nostrum.
Amen.

Alia Antiphona pro temp: Pasch:

Lux perpetua lucebit sanctis tuis, Domine, et aeternitas
temporum. Alleluja.

V: Sancti et justi in Domino gaudete alleluja.
R: Vos elegit Deus in haereditatem sibi alleluja.

INNO
IN LODE DEL GLORIOSO PROTOMARTIRE SARDO

SAN PRIAMO
NATO DA IDOLATRA ILLUSTRE PROSAPIA

IN QUESTA METROPOLI
L’ANNO XLIV; DOPO LA MORTE DI CRISTO,

GIOVINE QUADRILLUSTRE,
GLI FU CONFERITO IL SANTO BATTESIMO,

PER MANO DEL PRINCIPE DEGLI APOSTOLI
SAN PIETRO,

MA SOTTO L’IMPERO DI NERONE,
COMMESSO A FELICE SUO MINISTRO ACERRIMO

IL COMANDO DI PRESIDENTE
IN QUESTA CAPITALE DI PROVINCIA,

SI OFFERSE INVITTO A SUBIRE IL MARTIRIO,
NEL DÌ 28 MAGGIO

DELL’ANNO XLIX DOPO L’UMANA REDENZIONE.
UN’ELETTA SOCIETÀ DEVOTA AL SANTO,

VAGA DI ACCRESCERNE LA VENERAZIONE,
ED ESALTARE IL TRIONFO DELLA FEDE CATTOLICA,
NE CELEBRA IN TAL DÌ SOLENNEMENTE LA FESTA

NELLA CHIESA DEI RR. PP. CAPPUCCINI
IN CAGLIARI

IN LODI
DE SU GLORIOSU PROTOMARTIRI SARDU

SANTU PILIMU
INNU

Tra is çelestis Cumprensori,
De su Sogliu luminosu
Po nos, Martiri gloriosu,

Prega, o Pilimu, in favori.

Nasciu in s’inclita Çittadi
Primaziali Ichnusïana,
Sa vincenti Lei pagana

Dd’insidiat sa prima edadi;
Ma s’Eterna Caridadi

Dd’inspirat divinu ardori.
Po nos, Martiri gloriosu,

Prega, o Pilimu, in favori.

Benius Perdu e Paulu Santu
In appoggiu a sa rexoni

De sa vera Religioni,
Dd’infundit divinu incantu;

E adorat Pilimu intantu
Su Stendardu Redentori.
Po nos, Martiri gloriosu,

Prega, o Pilimu, in favori.

Arriciu de propria manu
De Perdu in su fonti sacru

Su spirituali lavacru,
Eccu est Neofitu cristianu;

Neroni fremit invanu,
E de rabbia e de furori:
Protomartiri gloriosu

Prega po nos in favori.

Pro si rendiri prus forti
A is insidias de is Potentis,
E a s’angaria de is parentis,
Chi dd’offerit mellus sorti,

De s’idolatra Cöorti
Evitai pensat s’Errori:
Protomartiri gloriosu

Deh! sias nostu protettori.

Inflammau de custu affettu
S’appartat solu in campagna;

S’inoltrat in sa montagna
Chi orrorizzat a s’aspettu;
Sa terra nuda dd’est lettu,

Sa tetraggini de orrori:
Protomartiri gloriosu

Deh! sias nostu protettori.

Innòi, narat: innoi, totu
Consumit sa vida mia;

Detestu s’Idolatria
De unu falsu Deus ignotu:
Menti, e coru sagru in votu

A s’Enti Primu Motori.
Oh! su Martiri gloriosu!

Deh! sias nostu protettori.

Spintu di altu sentimentu,
chi nudrit su coru in sinu,
Sighis s’impulsu Divinu

De sa grazia chi hat ottentu;
E a passai totu est intentu

Aspra vida cum rigori.
Oh! su Martiri gloriosu!

Deh! sias nostu protettori.



Santu Pìlim
u

In tali stadu di affannu,
De severa penitenzia,

Invocat s’Onnipotenzia,
Chi non s’illudat de ingannu;

Protestit cun su Tirannu;
Est Gesùs su Deus Signori.

Oh! su Martiri gloriosu!
Deh! sias nostu protettori.

Aici affrantu de su viaggiu,
De boscu in boscu vaganti,
Forti de animu e costanti

Deus d’infundit prus coraggiu;
E offerit totu in omaggiu

A s’Eternu Salvadori.
Oh! su Martiri gloriosu!

Deh! sias nostu protettori.

Arribat in monti Miru;
E osservat in rocca dura,

Scavada una grutta oscura,
Movendu is ogus in giru:

Oscurai in custu ritiru,
De is natalis su splendori,

Si proponit su Gloriosu
Santu nostu protettori.

Custu logu non mai bistu,
Creit offertu de su Xelu,

Po defendiri cun zelu
Sa Fidi de Gesù Cristu;

E sa gloria de s’acquistu,
Siat triunfu a s’Institudori.
Aici affirmat, su Gloriosu,
Santu nostu protettori.



Sa
nt

u 
Pì

lim
u

Bellu, in estasi sa menti
Ddi mostrat su Xelu abertu;

Cuntemplat cantu hat suffertu
Deus Gesùs Onnipotenti;

Mortu in gruxi infamamenti
Che iniquu suvertidori,
Aici pensat su Gloriosu
Santu nostu protettori.

Cumbintu de sa dottrina
De Clementi promulgada,
Mostrat cantu est esaltada

De Gesùs sa Lei Divina;
Cali gravi apportat ruina,

Chini nd’est su trasgressori.
Custu inculcat su Gloriosu

Santu nostru protettori.

O Beccius? Antigus mortus?
Sullevai s’annosa fronti;
E de Pilimu in su Monti,
Innì siais totus risortus:

De sa lei de mortus sciortus
Innalzai s’innu de onori,
Oh! su Martiri gloriosu!

De sa Fidi defensori!

Raccontai cum coro leali
Sa vida chi hat praticau;

Prodigios chi hat operau,
In brevi vida mortali,

E is salvaus de s’infernali
Satanassu insidiatori,
Custu Martiri gloriosu
De sa Fidi defensori.

Contai cantu salutari
Fonti di aqua fiat sa grutta;

Sendu totu s’annu asciutta?!..
Postu appenas in s’Altari,
Beniat s’aqua singolari,

Prestigianti annu de lori;
Protomartiri gloriosu,

Deh! rinnova su favori...

Ma comenti in d’unu trattu,
Sa calma benit tempesta,
Su silenziu in sa foresta,
De clamoris est distrattu
De genti, chi, po misfattu,
Insighendi est su traitori.

Ma non tremit su Gloriosu,
De sa Fidi defensori.

Una truppa est de sordaus;
(A s’idea mancat sa lena).
Totus, Pilimu, in cadena
Sunt’a poniri affannaus;
Che lupus iscadenaus,
E grondantis de sudori.

Ma non tremit su Gloriosu
De sa Fidi defensori.

Su Romanu insuperbiu
De sa valenti cattura;

Si gloriat de sa bravura,
Chi hat su votu consighiu;

Ma s’aspettu est di accaniu
Odiu internu, e de rancori,
Ma non tremit su Gloriosu

De sa Fidi defensori.

Cun aspresa aici trattau,
De s’ira de tantis furias,

Cun urtus, e cun ingiurias,
In Çittadi est asportau;

E ingiustamente accusau
De tumultus cali autori.

Ma non tremit su Gloriosu
De sa Fidi defensori.

Su populu est totu astanti;
Su Presidenti est in Sogliu;

Ma nudriu de umanu orgogliu
Fingit calma de zelanti;

Dd’est portau Pilimu ananti,
De sa Lei che trasgressori;
Ma non tremit su Gloriosu

De sa Fidi defensori.

Feliçi frenat in coru
S’ira, e benit a su fueddu:
Fillu illustri de Casteddu,
Ti promittu gradus, i oru...
Adoras is Deus chi adoru,
Suggettu a s’Imperadori?
Nò: respundit su Gloriosu

De sa Fidi defensori.

Non c’est nò, che un Enti solu,
Non creau, non fattu, Eternu;

Sustenit totu a guvernu
Cun lei di amori, e non dolu;
Su Deus miu, veru consolu,

Mortu po su peccatori...
Sì: custu est, su Deus gloriosu,

Custu a totus superiori.

Feliçi fremit de furia,
Comenti usat cun rebellus;
De turmentus, de flagellus,

Lamentat chi nc’est penuria...
postu a morti, po s’ingiuria,
Siat, che iniquu malfattori,

E consumit su Gloriosu
De is turmentus su terrori.

De is manigoldus, ostili
Unu, hat s’arma sfoderau;
Su zugu d’hat trapassau,

Che angioni mansu in ovili;
Arruit mortu, che in Arbili
Bentu istruncat unu fiori!...

Oh! su Martiri gloriosu!
De sa Fidi defensori!

S’anima est in Paradisu
Cali in Celu astru serenu:

Ichnusianu, Ave, o terrenu...
Est sa morti unu sorrisu,

Chi m’elevat de improvvisu
In sinu a su Creatori...

Aici, esclamat, su Gloriosu,
De sa Fidi defensori.

Ma Gesùs, Maria cun Anna
Cun Giuseppi; a sa vittoria,
Nant; eterna siat sa gloria,

E intonit su Xelu Hosanna...
Eccu, o Pilimu, sa Manna,
Promittia a su bincidori;
Ave, o Martiri gloriosu,
De sa Fidi defensori.

Mira, de Xelu, o Giucundu,
Cantu svariadas genias
Di erroris, de traversias,
Si difundit in su mundu;

Pregaus custu, cun profundu
Sentimentu de dolori

De s’ottenniri, o Gloriosu,
De vida mellus tenori.

E çelesti Cumprensori,
De su Sogliu luminosu,
Protomartiri gloriosu,

Deh! sias nostu protettori.

SIMBULA Sacerd. Efisio
Già Professore.

Is cògius (a norma)
Giai chi tanti prodigiosu
Ses po divinu favori
Sias nostu intercessori
Santu Pìlimu Gloriosu

Dae genti illustri e pagana
Biis in Sardìnnia sa luxi;
A bint’annus de sa gruxi
Biis sa sciéntzia soberana;
E sa fidi cristiana
Luegu abbratzas fervorosu.

Sias ...

Sa divina onnipoténtzia
In su flori de s’edadi
T’inflammat de caridadi
De férvida peniténtzia
Solitàriu in s’astinéntzia
Circas s’eternu riposu.

Sias ...

In s’aspra costa perdosa
Bivis vida angelicali
Mexina a dónnia mali
Ses de sa gruta orrorosa:
A sa genti fervorosa
Chi t’incontrat amorosu.

Sias ...

Ses apòstolu ferventi
De Cristu crucificau;
S’Evangéliu as predicau
A totu sa sarda genti,
Ch’iscurtat divotamenti
Custu Apòstolu diciosu.

Sias ...

Po tanti zelu e fervori
Su Presidenti inumanu
Cun Emìliu e Lucianu
Ti persighit cun vigori,
E t’inserrat cun furori
In su presoni orrorosu.

Sias ...

Ses, o Pìlimu, innocenti
Postu imparis cun is reus;
Chi adoris is falsus deus
Cumandat subitamenti
Felici su Presidenti
Cun editu rigorosu.

Sias ...

Cun populari furori
Ses a su templu portau,
Ma a su pópulu adunau
Sa lei de su Senniori
Cun singulari fervori
Isplicas coragiosu.

Sias ...

Su Presidenti ostinau
Po consighiri s’intentu
Imbentat dónnia turmentu
Cun su Màrtiri sagrau:
Ma de totus as triunfau
O gherreri valorosu.

Sias ...

Una spada finalmenti
Fini ponit a sa gherra:
De custa infelici terra
Partis ànima ferventi
Bola columba innocenti
A su Rénniu aventurosu.

Sias ...

Dae s’altu tronu de onori
Aundi ses collocau,
De sa Sardìnnia abogau
Miranosì cun amori,
E fai chi su Senniori
Nos ascurtit piedosu.

Sias ...

Otenisì dae Deus
Arregortas abbundantis
Mira comenti costantis
A s’àcua totus curreus
Chi in custa gruta scieus
Cantu siast amorosu.

Sias ...

De nosu teni memória
in s’ora estrema de sa morti
Po chi tengaus sa sorti
De consighiri vitória
In s’altu Rénniu de glória
De paxi eterna e reposu.

Sias ...

V: Ora pro nobis Beate Priame
R: Ut digni efficiamur
promissionibus Cristi.

Oremus

Praesta, quaesumus, Omnipotens
Deus, ut qui Beati Priami Martyris
tui natalitia colimus,
intercessione eius tui nominis
amore reboremur. Per Christum
Dominum nostrum.

V: Amen

Sa Crésia de Santu Pìlimu s'agatat in su Monti chi portat su
matessi nòmini, pagu prus apitzus de Bidd'e Majori. Unu logu
mesanu, innui funt passaus medas pópulus e culturas.

Su Santuàriu de Santu Pìlimu

Bidda de Majori
Colostrai

Menori

Platais de Castiadas

Mamussi

Archiepiscobu

Susalei

Sant'Àngiulu

Santa Justa

Su Sciùsciu

Bruncu s'Arrosadu

Mont'Arbu

Nuraxi Birru

Giba de Tziu Franciscu

Sa Domu de su Para

Sant'Aleni
Herculenti

Is antigus ant stuvau s'arroca po ndi fai domus de janas
(cumenti cussa aintru de sa crésia) e imperau pedras po pesai
nuraxis, cumenti cussu chi arresurtat própriu in pitzus de su
santuàriu: una genia de turri-barraca cun aintru unu
setzidorxu a giru a giru, ancora asuta de stùdiu dae parti de is
archeòlogus. A betiri su cultu de Santu Pìlimu (o mellus a ddu
introdusi in manera sincrética in cussus paganu) funt stétius is
bizantinus. Su Monti de Santu Pìlimu furiat logu de atóbiu in
tempus antigu e sighit a ddu essi oindii. A costau de sa crésia
s'agatant is cumpassias, innui is pilligrinus si pinnigànt po sa
festa de su 28 de maju e acudit genti dae totu su Sàrrabus.



Sa
nt

u 
Pì

lim
u

Cumenti imbucaus in crésia seus arricius in unu aposentu
mannu, simpri e pintau de biancu, partziu in 3 navadas dae
duas filadas de arcadas. Custa parti est sa prus noa, pesada po
arrici prus divotus a pustis de su 1620 candu in su campusantu
de Santu Sadurru in Casteddu iant agatau is arrelìchias de
Santu Pìlimu.

In fundu de sa navada de mesu s'agatat s'Artari de Santu
Pìlimu. Est simpri meda, cun pranus de màrmuri e su nìciu in
muradura innui ponni su santu. De s'artari de su Setixentus
nd'est abarrau sceti cuss'architu de màrmuri polìcromu in su
nìciu. Custu poita sa crésia est abarrada disamparada po
annus meda e asseliada sceti in sa fini de is annus ‘80. (↓1987)

10 sciveddas decorant su fronti de su chi iat a depi essi su
primu fàbbricu de sa crésia. 
De custas si nd'agatant de 3 calidadis:

spiral ware (terràllia imbidriada cun spiralis pintadas de
orìgini campana);
monòcroma birdi (terràllia imbidriada de orìgini italo-
meridionali);
grafita arcàica tirrénica (terràllia ingubbiada e grafita de
orìgini savonesa).

Su primu fàbbricu iat a depi
torrai a s'edadi artumesuevali
cunforma a is dexi sciveddas
chi s'agatant in su fronti, ma
custu de seguru est stétiu
pesau impitzus a unu atru prus
antigu meda, mancai
paleocristianu cumenti fait
pentzai sa técnica de fàbbricu.
Antis de cussu ddui podiat essi
unu tempru pùnicu, giai chi
totu su fàbbricu est impunnau
a nord.

Est connota cumenti sa 'Ruta de Santu Pìlimu poita nant ca
custu furiat su logu innui si corcàt su santu. No est s'ùnicu, de
aici nant puru a sa domu de janas de Monti de su Tzìpiri
(Murera) e a cussa de Monti de Madau (Castiadas). Sa 'ruta est
acapiada cun sa bena de su monti, po cussu custumat a
summi àcua, connota in totu sa Sardìnnia po su poderi
meraculosu de sanai is dolus.

Santu Pìlimu→

Monti de Madau Monti de su Tzìpiri

Domu de janas de 
sa 'Ruta de Santu Pìlimu
(IV millannus a.C.)

3 navadas aciuntas in
su de XVIII séculus

primu fàbbricu
(XII-XIII sèc.)
ma pesau asuba

de fàbbricu
paleocristianu

10 sciveddas
(XII-XIII sèc.)

Artari de
Santu Pìlimu

De nodu est sa gruxi fata dae Gianfranco Locci de Bidd’e Putzi,
grandu amigu de su pàrrocu de Bidd’e Majori Don Gianni
Cuboni. S’artista at cumentzau s’òbera in su 1995 e dd’at
donada candu ant torrau a abrexi sa crésia (a pustis de su
1998). Contant ca Locci, po figurai a Jesus Cristu, si tochessit a
issu etotu po tenni is proportzionis de sa carena.

Òberas de arti in su Santuàriu

Santu Vitu

Agiografia

domìnigu sig. a su 15 de làmpadas
Santu ‘Idu (patronu)

S’orìgini sua non est segura, unus cantu scritus nant ca furiat
lucanu, ma sa Passio paristórica de su séculu VII narat ca furiat
sicilianu; cunforma a sa traditzioni est nàsciu in Mazara del
Vallo in una famìllia arrica, su babbu furiat paganu, sa mamma
invècias si fut morta e Vitu, abarrau òrfunu, dd’afidant a sa
dida Crescéntzia e a su pedàgogu Modestu chi, sendi
cristianus, dd’iant cunvertiu a sa fidi insoru.

Vitu teniat 7 annus candu iat cumentzau a fai meràculus. In su
303 s’imperadori Diocletzianu iat móviu sa persighidura de is
cristianus, in cussu tempus Vitu furiat giai nodiu in totu su
logu de Mazara. Su babbu non arrennescendi a ddi fai negai sa
fidi sua lompit a ddu denuntziai a su prèsidi Valerianu.

Valerianu puru, cun minàcias e improsadas, iat tentau de ddi
fai negai sa fidi in Cristu, ma debbadas. Su piciocheddu furiat
susténniu dae s’esempru de alientu e fidelidadi in Cristu de
Crescéntzia e Modestu, issus puru arrestaus. Valerianu, biu ca
non arrennesciat a ddi fai negai sa fidi cristiana, iat torrau a
mandai a domu a Vitu. Tandu su babbu iat probbau a fai
sbeliai su fillu dae unas cantu féminas cumpraxentziosas, ma
Vitu fut abarrau forti e seguru in sa fidi sua.

Candu Valerianu furiat po torrai a fai arrestai a Vitu unu
àngiulu furiat apartu a Modestu e dd’iat cumandau de movi in
barca cun su piciocheddu e Crescéntzia.

Santu Vitu
In su viàgiu peri su mari, un’àchili ddis portàt àcua e arrecatu,
fìncias a lompi in sa foxi de su Sele, in is costeras de su Cilentu,
in Lucània (Basilicada). Ingui puru Vitu cumpriat meràculus
testimongendi impari a is duus acumpangiadoris sa fidi sua,
fìncias a candu non funt aciapaus dae is sordaus romanus e
portaus a Roma acanta de s’imperadori.

Diocletzianu boliat a Vitu poita iat inténdiu de sa fama sua de
sanadori e boliat chi sanessit su fillu suu, fedali de Vitu, chi
sunfriat de su mali a cadùculu. Vitu iat sanau su piciocheddu
ma s’imperadori iat cumandau de ddu amartroxai po no ai
sacrificau a is deus paganus.

A Vitu dd’aciùvant in unu caddaxu de pixi buddia e ndi furiat
bessiu sanu; nci ddu ghetant in mesu a is lionis e invècias de si
nci ghetai a pitzus suus torrant masedus e si ponint a ddi lingi
is peis. Un’àtera versioni narat ca iant scapiau unu cani
ferenau, ma su santu furiat arrennésciu a dd’ammasedai e a
ddu sanai. Tandu pigant is tres cristianus e ddus apicant a su
cuaddu de linna po ddus stirai ma in su interis de custa tortura
sa terra iat cumentzau a santziai e is ìdolus paganus a nd’arrui
e a si sciasciai a terra, Diocletzianu etotu si fuit sprammau.

Tandu furiant apartus unus cantu àngiulus ca ndi ddus iant
pigaus e portaus acanta de sa foxi de su Sele, innui oramai
arréndius dae is torturas si furiant mortus ingui etotu su 15 de
làmpadas de su 303. Non est segura s’edadi de Vitu a sa
dispidida sua, chi fessat 12, 15 o 17.

Invocatzionis
Santu Vitu est unu de is 14 santus agiudadoris, est invocau po
sanai mali a cadùculu, isteria, letargia, idrofobia, convulsionis,
ossessionis, maladias de is ogus, móssius de canis e tzerpius
ferenaus. Agiudat finas insonnis, surdus, mudus e po sanai sa
“Corea de Sydenham”, nomenada “ballu de Santu Vitu”, una
maladia neurológica che donat tic, trémulas e movimentus
involontàrius chi assimbillant a unu ballu.



Sa
nt

u 
Vi

tu Paristórias
is bècius contant sèmpiri custa paristória asuba de s’orìgini de
sa divotzioni po Santu Vitu e su nòmini de sa bidda. Nant ca
una dii iant agatau una càscia de linna a óru de mari in Portu
Coraddu. Un’àtera versioni narat ca dd’iant agatada in su Bau
de sa Crocoriga. Aintru de sa càscia nci furiat una stàtua de
Santu Vitu, pigant e dda ponint in unu carru a bois po dda
portai in unu logu seguru, sa bidda prus assoru furiat Bidd’e
Putzi. Probbant a cumandai a su juu de movi a Bidd’e Putzi... e
nudda. Is bois non boliant movi. Tandu probbant a ddus
impunnai a Murera... e nudda su própriu. S’ùrtima scedda
furiat Bidda de Ùlimus, scéti a intendi su nòmini is bois iant
cumentzau a movi; e lómpius a su biddatzolu, cun grandu
festa, iant arriciu su Santu e dae tandu sa bidda iat pigau su
nòmini suu.

Su contu torrat cun su sestu de is contus divotzionalis
spanniolus, po nai assimbillat meda a su de Nosta Sennora de
Bonàiri in Casteddu (1370), e seguramenti non podit justificai
su cumentzu de sa divotzioni po su Santu giai chi scieus ca su
cultu suu in zona nc’est giai dae su séculu VI. Ma in dónnia
manera su contu est interessanti po un’àteru motivu: is bècius
arremonant Bidda de Ùlimus e nant ca dae cussu acuntéssiu
su biddatzolu iat pigau su nòmini de su Santu. Segundu is
fontis stóricas su topónimu de Santu ‘Idu nascit própriu in su
Cuatruxentus, assumancu a livellu amministrativu giai chi is
biddatzolus de Bidda de Ùlimus e Òrrea ant a abarrai stallaus
fìncias a sa segunda metadi de s’Otuxentus. Ita nci siat de
berdaderu in custa paristória non ddu scieus ma abarrat
sèmpiri una testimonia de importu de sa cultura nosta.



Santu Vitu

Ritualidadis
Sa festa est cuncordada dae unu comitau fissu, in su 1999 est
nàsciu s’assóciu Cavalieri di San Vito Martire ASD. Is
celebratzionis oindii funt articuladas in tres diis: su 15 de
làmpadas, su sàbudu e su domìnigu sighenti, francu, benit de
sei, chi su 15 arruit in cussas diis (e tandu funt scéti duas diis de
celebratzionis). Est stétiu Don Jisepu Pes (pàrrocu in Santu
‘Idu dae su 01/09/1975 a su 26/08/1990) a ddi donai custu sétiu
po assegurai una prus manna participatzioni, prima de issu sa
festa si faiat scéti su 15 de làmpadas, dii de su Santu.

Sa festa manna si fait su domìnigu a merici, sa missa est
celebrada dae tres predis, a pustis movit sa prucessioni.
Aprontendi su santu po bessiri si cantant is cògius. Sa
prucessioni dd’abrexint is cadderis, su primu portat sa gruxi e
is àterus in palas is banderas e is stendardus. Sighint is juus de
bois mudaus, is grupus in bistiri antigu, ministras, comitaus, sa
Cunfraria de s’Arrosàriu, is sonadoris, unu predi o seminarista 
cun is arrelìchias, su
Santu scortau dae is
carabineris in arta
uniformi,  in palas is
predis cun is
chirichetus, e in fatu sa
parti civili, precédia dae
s’Amministratzioni cun
su gunfaloni cumunali.
Candu bessit su Santu
dae crésia sonant
s’arrepicu. Su Santu
custumant a ddu
portai a coddu ma a
bortas bessit finas a
carru, dipendit dae
s’organizatzioni de
s’annu. 

a triva po abbelliri de prus is domus e is stradas innui passat sa
prucessioni, cun froris, arramaduras, imagineddas, làntias e a.s.
Po totu su tretu s’intrèverat s’Arrosàriu in sardu e is sonus de
canna. Sa prucessioni at mudau tretu cunforma a
s’ammanniadura urbanìstica de sa bidda. Fìncias a is annus ‘50
(?) sa prucessioni, candu lompiat in Sa Guàrdia, torràt a calai in
Bia Roma e sighiat su tretu pintau de nieddu (càstia img in
bàsciu). Imoi passat finas peri is bixinaus de Sa Mòngia e Bacoi.

S. Vitu

S. Bràbara

Sa Guàrdia

S. Maria

Arcu de Cóngiu→

Unu de is passàgius prus caratirìsticus est s’artziada in s’Arcu
de Cóngiu chi est aici arratu ca tocat a pigai su santu in unu
modu particulari cun grandu fadiadura de is chi ddu portant.
Ingui assoru nci furiat finas sa domu de su majori de bidda,
chissai chi su passàgiu ingui nc’intrit calancuna cosa...



Santu Vitu
Un’àteru momentu particulari de sa prucessioni est s’artziada
a s’Arcu de sa Guàrdia, unu punta a susu arratu innui is
cadderis ammostant s’abbilidadi insoru a guvernai is animalis
faendideddus curri po nci artziai a pitzus. Candu su Santu est a
metadi de Bia Lamarmora si torrant a cantai is cògius e is
chirichetus si ndi stallant dae sa prucessioni e currint a crésia
manna po fai sonai un’àtera borta s’arrepicu. Lómpius in
pratza de crésia is cadderis si schierant a una parti, fronti a sa
crésia, e su Santu si firmat ananti, tandu su predi fait sa
beneditzionis de is animalis, e de totu sa genti in sa pratza.
Cumpriu su ritu, su Santu imbucat a crésia a sonus de canna.
Su predi serrat sa celebratzioni e a pustis si cantant is cògius.

S’Artziada a sa Guàrdia (2024)

prucessioni passendi in Bia Natzionali (2024)



x

Santu Vitu

in artu: beneditzioni de is animalis (2024)
in bàsciu: is juus de bois mudaus (2024)

(1937)



Santu Vitu

(1937)

prucessioni passendi in Bia Natzionali (annus ‘40)



Santu Vitu

x

Fìncias a is annus ‘80 nci furiat ancora sa stàtua de su
Setixentus. A dolu mannu s’est totu purdiada in cussus annus
chi sa crésia est abarrada serrada po s’asseliadura de su
pamentu. Oindii nd’abarrant feti una pariga de arrogheddus.
Tandu iant fatu fai un’àtera stàtua chi est cussa chi nc’est imoi.

cunfrontu intra de sa stàtua bècia e sa noa



Santu Vitu
Sa stàtua in sa primu capilla a sa dereta est una donatzioni de
tzia Jùlia Paderi, annus de don Nino

Valorosu difensori,
de sa fidi forti e costanti,
Vitu de gràtzia brillanti,
prega po su pecadori.

Ses cumpartu luminosu
in sa terra siciliana,
de illustri genti pagana
nascis tui gloriosu,
dae su Celu oteni po nosu
gràtzia, cunsolu e favori.

Vitu de gràtzia ...

Sa Santa Lei divina
amas de coru zelanti,
ma babbu tuu in s’istanti
dimostrat ira ferina,
e contras a cussa dotrina
ti maltrat cun rigori.

Vitu de gràtzia ...

A su jugi Valerianu
ti cunsìnniat imprudenti,
cussu babbu crudelmenti
spintu de coru tiranu,
de Deus, suberanu,
po ti fai perdi s’amori.

Vitu de gràtzia ...

Cun carìnniu su prus fintu,
dae su jugi ses arriciu,
“Ma Jesus est su Rei miu!”,
arrespundit sena de essi bintu,
mancai de morti custrintu
non ti mancat su fervori.

Vitu de gràtzia ...

Ofèndiu su Presidenti
dae custa pronta firmesa,
cumandat cun fortalesa
is sordaus prontamenti,
chi in presèntzia de sa genti,
festis espostu a su furori.

Vitu de gràtzia ...

In tanti forti turmentu
aturas firmu e costanti,
e bincis su dominanti,
serenu, allirgu e cuntentu,
triunfas in su momentu
cun su divinu valori.

Vitu de gràtzia ...

Po chi festis libberau
dae babbu tuu furiosu,
un’àngiulu premurosu
in sa barca t’at mandau,
a Lucània salvau
ti trasportat su Sennori.

Vitu de gràtzia ...



Santu Vitu
Dae Sillaru in s’arriu
stabilis sa residèntzia,
bivendu in sa penitèntzia
e cun rigori afligìu,
a Roma bellu pipiu
ti destinat su Creadori.

Vitu de gràtzia ...

Su fintu Diocletzianu
ti saludat trancuillu,
ti domandat po su fillu
chi luegu torrit sanu,
cun sa benedita manu
dolu libberas dae su malori.

Vitu de gràtzia ...

Dae ràbbia scadenau
ingratu su cumandanti,
ordinat in s’istanti,
festis a lionis donau,
issus t’ant arrispetau,
antzis ti fiant onori..

Vitu de gràtzia ...

De meritus finalmenti
e arricu de santidadi,
a dox’annus de edadi
ti bolit s’Onnipotenti,
po gosai eternamenti
su divinu risplendori.

Vitu de gràtzia ...

Po su pòpulu riverenti
intercedi tui in sa glòria,
po chi otengat vitòria
dae s’infernali serpenti,
e Deus cuntzedat clementi
corona de eternu amori.

Vitu de gràtzia ...

Sa crésia s’agatat in su Bixinau de Funtana de is Aràngius, chi
fìncias a s’Edadi Moderna furiat una biddixedda a parti,
connota cumenti Bidda de Ùlimus o Ulmus. Su fàbbricu est a
faciada simpri e decorada dae unu portali strombau, incruiu in
un’arcu góticu cun modanadura lisa, marcada dae contonis de
capitellu cun decoradura vegetali datàbbili a su séculu XIV. A
costau nci funt is duus campanilis, pesaus in duus momentus
stóricus diferentis giai chi in s’Inventàriu de is crésias de su
1761 nd’arresurtat ancora unu scéti, cussu de dereta, postu
aintru de su fàbbricu a strubbu de capia e de sa simmetria de
sa crésia. Imbuchendi aintru seus arricius in una navada ùnica
manna cun 3 capillas po parti, chi óspitant artaris pretziosus
de màrmuri polìcromus e parìciu arrefinaus. Sa crésia manna
iat a depi essi sa crésia prus antiga de sa bidda, medas funt is
elementus chi si portant a cunsiderai custa ipòtesi. Su primu
est su fatu ca si imbucat a crésia calendi unu scaleri invècias
de nci artziai, custu at fatu pentzai chi apant pesau sa crésia in
pitzus de unu fàbbricu paleocristianu, mancai catacombali.
S’ipòtesi est stétia averiguada gràtzias a is sgavus fatus in is
annus ’80 chi boghendidendi su pamentu de màrmuri
(bianconi) ant amostau sa farta de su “vespaio” e de su
massetu e una filada de tumbas de vàrias edadis. A dolu
mannu su pamentu est stétiu arremprasau a trachiti.



Santu Vitu
In prus, su Santu etotu est unu de is prus antigus e veneraus
de su Mediterràneu e su cultu suu est acapiau in manera
sincrética a ritualidadis arcàicas e paganas (c. Ritualidadis).
Un’àteru elementu chi fait torrai s’esisténtzia de sa crésia giai a
is primus séculus de sa cristianidadi est acapiau a una lìtera de
su 591 scrita dae papa Gregóriu Mannu innui est arremonau su
Cunventu femininu de Santu Vitu chi segundu sa traditzioni
pobulari torrat cun su fàbbricu sciusciau postu a sa manca de
sa crésia, a s’àtera parti de sa bia. Su cunventu podit essi stétiu
pesau in una villa romana chi si ndi stretzat sa pranumetria,
custu luegus est stétiu sbandonau seguramenti po mori de is
scurrerias de is morus. Su fàbbricu in su 1820 est stétiu ogetu
de scàmbiu intra de su Cumunu, tandu meri de s’immóbbili, e
s’arretori Bissenti Carta chi dd’iat achisiu po su terrenu
connotu cumenti s’Ortu de s’Arretori innui a pustis est stétiu
pesau su campusantu. In su 1855 su fàbbricu de su cunventu
furiat torrau a su pùbbricu e ddui iant fatu sa caserma de is
carabineris chi a pustis furiat divénniu testimóngiu de is
avalotus de su 1906. In is annus ’90 est stétia sciusciada sa parti
NO e de aici est abarrau fìncias a oi.

Sa strutura de una villa romana posta a pari cun una mirada aèrea de
su cunventu in su ‘68 (in artu a sa dereta) e sa faciada in su ‘70 (asuta)

Agiografia

24 de làmpadas (nascimentu)
Murera, Santu ‘Idu

Benit de sei, su santu chi seus arremonendi est Juanni su
Batista. Juanni est nàsciu in una famìllia sacerdotali, dae
Zacaria e Elisabeta. Is mannus sighiant cun grandu cóidu is
leis de su Sennori e non iant tentu fillus poita Elisabeta furiat
oramai bècia e lunàdiga. Una dii, in su interis chi Zacaria
oferriat sa timòngia in su Tempru, ddi furia apartu s’Arcàngiulu
Gabrieli chi dd’iat nau: “Non timas Zacaria, sa pregadoria tua
est stétia cumpria e pobidda tua Elisabeta t’at a donai unu fillu
chi as a nomenai Juanni”. Zacaria non creendi a is fueddus de
s’àngiulu furiat abarrau mudu. Candu Maria puru iat arriciu sa
bisita de s’Arcàngiulu Gabrieli dd’iat contau de sa sorresta
Elisabeta ca furiat abetendi a unu fillu, própriu po ammostai
su poderiu de Deus. Elisabeta iat scendiau in Ain Karim, a 7 km
a ovest de sa citadi de Jerusalemmi. Cun su nascimentu de
Juanni a su babbu Zacaria ddi furiat torrau su fueddu. De sa
pitzinnia e jovunesa de Juanni non scieus nudda.

Juanni connosciat sa missioni sua, a s’edadi justa si ndi furiat
stallau dae sa sociedadi po fai s’eremitanu in su desertu, portàt
una stapeddi de cammellu acapiada cun unu cingeddu de
peddi, papàt pibitzius e meli aresti. 

In su de cuìndixi annus de s’impériu de Tibériu (28-29 p.C.) iat
lassau su desertu po s’acostiai a su frùmini Giordanu,
profetizendi sa bénnida de su Messia, invitendi tandu a sa
cunversioni e a sa peniténtzia.



Santu Juanneddu
Dae totu sa Judea, dae Jerusalemmi e is logus assoru de su
Giordanu, acudiat genti a dd’ascurtai cunsiderendideddu unu
profeta. Juanni po sinnai sa purificatzioni dae is pecaus e su
cumentzu de una vida noa, batiàt totus  is chi arriciant su
fueddu suu aciuvendideddus in s’àcua de su Giordanu. Medas
iant cumentzau a pentzai ca issu furiat su Messia chi totus
abetànt, ma Juanni ddus asseguràt nendi de essi su
Precursori: “Deu si bàtiu cun àcua po sa cunversioni, ma cussu
chi benit a pustis de mimi est prus importanti de mei e deu
non seu dìnniu nimancu de ddi scapiai is cadriolas de is
sandàlias suas; Issu bos at a batiai in Spìritu Santu e fogu”.
Finas a is missus ofitzialis, mandaus dae is grandus sacerdotus,
iat nau ca non furiat issu su Messia, ma ca cussu furiat giai in
mesu a issus, ma issus non ddu connosciant.
Jesus puru, po cumpriri su disinnu divinu, si furiat presentau a
su Giordanu acanta de Juanni po si fai batiai, e Juanni
biendideddu iat nau: “Ecu s’Angioni de Deus, ecu su chi ndi
tirat is pecaus dae su mundu!” e sighiat, nendi a Jesus, “Deu
tengu bisóngiu de essi batiau dae tui e tui benis acanta de
mei?” E Jesus dd’arrespundit: “Lassa fai po imoi, poita
cumbenit chi cumpriaus dónnia justìtzia”. Tandu Juanni iat
acussentiu e dd’iat batiau e iat biu calai su Spìritu Santu asuba
de Issu a trassa de culumba e in su interis una boxi dae Celu
naràt: “Custu est su Fillu miu stimau, in su cali Dèu mi seu
cumpraxu”. Dae cussu momentu Juanni cunfidàt a is
discìpulus suus: “Imoi su prexu miu est cumpriu. Issu depit
cresci e deu invècias diminuiri”.

Non si furiat tirau agoa nimancu ananti de s’urrei de Israeli,
Erodi Antipa, chi si furiat cojau cun Erodìadi, sa mulleri bessia
de pari cun fradi suu; unu judeu rigorosu cumenti a Juanni
non si ndi podiat istai de si chesciai po su cumportamentu
pecaminosu de s’urrei. Sa cosa non setziat in callu a Erodìadi,
disillosa de si fengai de su profeta. E non furiat s’ùnica, finas is
sacerdotus non ddu podiant biri gei chi su Batiari chi
amministràt Juanni perdonàt totus is pecaus torrendi inùtilis
is sacrifìtzius fatus in su Tempru.



Erodi iat fatu arrestai e impresonai a Juanni po boluntadi de sa
pobidda. Una dii s’urrei iat cuncordau una pichetada po afestai
is annus de Erodìadi, invitendi totu sa corti e is donnus de
Galilea. A sa festa iat pigau parti finas Salomè, sa filla de
Erodìadi e tandu neta de s’urrei; Salomè iat donau spetàculu
cun unu grandu ammostu de ballu chi iat spantau finas a
Erodi chi po prémiu dd’iat pregontau ita bolessit ca si dd’iat a
essi fatu otenni. Salomè iat pediu cunsillu a sa mama e cussa
nd’iat aprofetau po fai pediri sa conca de Juanni su Batista. 

Erodi furiat abarrau spantau e tristu po s’arrechesta, ma non
podiat arrefudai gei chi iat fatu juramentu pùbbricu. Aici
donat su cumandu a is sordaus suu chi andant a su presoni
innui furiat serrau Juanni e ndi ddi segant su tzugu.

Is discìpulus suus, sciendi de su martìriu, furiant acutus a
pinnigai su corpus de su santu po ddu interrai. Dae tandu su
cultu s’est spainau in totu su mundu connotu de su tempus e
est s’ùnicu santu chi benit afestau siat in sa dii de nascimentu
(24 de làmpadas) chi po su martìriu suu (29 de austu).

Decollazione di San Giovanni Battista, Caravaggio



Santu Juanneddu

Ritualidadis in Murera
Sa festa de Santu Juanneddu est articulada in una dii scéti cun
su clàssicu sétiu artziada-torrada. Sa festa est cuncordada dae
is mureresus chi ddis nant Juanni chi a su mengianu a chitzi
de su 24 de làmpadas portant a pala su santu in prucessioni
fìncias a sa cresiedda. Una borta lómpius si fait sa missa e
s’oferrit unu cumbidu. A su merici si fait sa torrada. A
mericeddu in bidda, unu tempus, s’alluiant is fogus in is
bixinaus po cumpriri su ritu de is Santuannis. 

Sa Cresiedda de Santu Juanneddu
Su fàbbricu est pesau in pedra, a pranta retangulari e cun sa
jenna impunnada a ovest incasciada in unu cantarxali cun sa
trai de linna de tzinnìbiri. Aintru si biint ancora is arrastus de
una fentanedda, imoi murada, a parti de manca. Su nìciu
bèciu, invècias, dd’ant ammanniau, in ocasioni de s’asseliadura
de su fàbbricu, po arriciri una stàtua noa. Fàcias a sa metadi de
su séculu XIX sa cresiedda furiat disamparada e dd’iant
torrada a fai in su 1922 gràtzias a una truma de mureresus
ghiaus dae Severinu Pitzalis chi iant fatu sa circa po s’assèliu.
Mancai arrecasciada, sa crésia dd’iant torrada a sbandonai e
scunsagrai, fìncias a su 2005 candu dd’iant asseliada torra.



Santa Brìgida de Svétzia
23 de mesi de arxolas
Bidd’e Putzi

Agiografia
Brìgida est nàscia in su mesi de làmpadas de su 1303 in su
casteddu de Finsta, assoru de Uppsala, in Svétzia. Babbu suu,
Birgen Persson, furiat “lagman”, est a nai jugi e guvernadori de
sa regioni de s’Upplan. Mamma sua puru, Ingeborga, furiat de
areu nobiliari. Brìgida faiat parti de s’areu nóbbili de is
Folkungus e intra de is antipassaus suus podiat bantai s’urrei
cristianu Sverker I. Teniat àterus sesi fradis e sorris. Is mannus
dd’iant postu su nòmini de Brìgida in onori de sa santa
abadessa irlandesa omónima chi is mannus furiant grandus
divotus.

A pustis de sa morti de sa mama, a doxi annus dda mandant
acanta de sa tzia Catalina Bengtsdotter po cumpriri sa
formatzioni sua. A pustis de ai ascurtau una préiga asuba de sa
Passioni de Jesus, in coru ddi furiat nàscia una duda: “O
Sennori miu caru, echini t’at acabbau de aici?”, e deretu iat
arriciu sceda: “Totus is chi mi inniorant e mindisprétziant
s’amori miu!”. Sa pipia tandu iat sceddau de stimai a Jesus cun
totu su coru e po sèmpiri. Acanta de sa tzia, Brìgida iat passau
duus annus, innui iat imparau is maneras e s’educatzioni de is
famìllias nóbbilis, sa scritura e s’arti de s’arrecramu. A custu
perìudu torrant unus cantus fenòmeus bìvius dae Brìgida,
cumenti su bisu de s’eremigu mudau a béstia cun centu peis
e centu manus.



Santa Brìgida
A catódixi annus, cunforma a is custumus de su tempus, su
babbu dd’iat fata cojai cun Ulf Gudmarsson, su fillu de su
guvernadori de su Västergötland. In beridadi Brìgida si furiat
bófia cunsagrai a Deus, ma iat biu in su cumandu de su babbu
sa boluntadi de Deus e tandu iat nau ch’ei cun serenidadi.
Brìgida e Ulf si cojant in su mesi de cabudanni de su 1316.
Brìgida iat trasladau a domu de su pobiddu, su casteddu de
Ulfasa, in is orus de su lagu Boren. Su jòvunu, mancai su
nòmini suu boliat nai “lupu”, furiat de naturali boni e disillàt de
sighiri una vida cunforma a is inditus evangélicus. A su contu
de sa filla Karin po su processu de canonizatzioni de Brìgida, is
duus sposus iant bìviu unus duus annus cumenti a fradi e
sorri, in sa pregadoria e in s’acanénciu, e luegus si furiant fatus
Tertziàrius Franciscanus puru. Sceti tres annus a pustis de sa
coja furiat nàscia sa primu filla. In bint’annus, Brìgida iat fatu
otu fillus, cuatru mascus (Karl, Birger, Bengt e Gudmar) e
cuatru féminas (Marta, Karin, Ingeborga e Cecilia).

In su 1330 a Ulf Gudmarsson ddu nòminant lagman de Närke.
Asuta de custa nòmina bessit a campu totu su cóidu de
Brìgida po imparai a su pobiddu a ligi e scriri, in prus Ulf
sighendi s’alientu culturali de sa mulleri iat ammanniau finas
sa connoscéntzia sua de su deretu, otenendi de aici sa càrriga.
Po bint’annus Ulfasa est stétiu su centru de sa vida de Brìgida
e totu sa provìntzia de s’Ostergötland furiat divénniu su
mundu suu. Mancai fessat princesa de Närke, Brìgida non iat
mai sciorau su tìtulu suu ma antzis, mancai fessit sa meri de
domu custumàt a agiudai is serbidoris a cumpriri is fainas de
domu, pesendi de aici unu ambienti paxosu e familiari. In prus
si dedicàt meda a is pòburus e a is piciocas, aprontendideddi a
custas unu logu, aici de non nci dd’acabbai in sa prostitutzioni.
Iat fatu pesai finas unu spidaleddu a innui dónnia dii s’acostiàt
po atendi a is malàdius, sciacuendideddus e arrangedideddis
s’arrobba.



In custu perìudu iat connotu a su maistu Matthias, ómini
espertu de is Scrituras Sagradas, de grandu cultura, e
sacerdotu agoritziosu; luegus furiat divénniu su cunfissori
personali de Brìgida e si furiat fata tradusi in svedesu dae issu
una parti de sa Bìbbia po dda podi ligi e meledai mellus. Sa
preséntzia sua iat portau a Brìgida sa connoscéntzia de is
currentis de pentzamentu de totu s’Europa, giai ca predi
Matthias iat studiau in Parigi. Totu cantu at a essi de
fundamentu po sa connoscéntzia de is probblemàticas de su
tempus, aprontendidedda po sa missioni benidora sua.

In su 1335, s’urrei de Svétzia Magnus II iat cojau a Bianca de
Dampierre, filla de Juanni I, conti de Namur. Brìgida, chi a
s’urrei ddi furiat sorresta dae a illargu, dda invitant a
s’aposentai a corti po agiudai s’arreina. Tandu, una borta
afidaus is duas fillas e unu fillu a is paras cistercensis, iat lassau
sa domu sua in Ulfasa po andai a Stocolma, ingollendisiddi su
fillu prus pitiu chi ancora teniat a bisóngiu de sa mamma.
S’influéntzia de Brìgida asuba de is jòvunus urreis iat portau
leis bonas a su Rennu: iant aboliu su deretu arriali de
sderrobbu de is benis de is nàufragus e abasciau is impostas.
Sa cosa furiat durada fìncias a candu sa corti arriali non si furiat
furriada a sa mundanidadi, medas bortas s’arreina si lassat
tragai in is fioleras de su pobiddu e Brìgida, luegus, non dda
càrculant prus. In su 1338 ddi furiat mortu su fillu Gudmar.
Sena de truncai s’amistadi cun is urreis iat sceddau de lassai sa
corti e torrai a su casteddu de Ulfasa. A pustis furiat móvia cun
su pobiddu in pilligrinàgiu a Nidaros po alabai is arrelìchias de
Santu Olaf Haraldsson, patronu de sa Scandinàvia.

Santa Brìgida
Candu in su 1341 is duus sposus iant afestau sa coja de prata,
iant bófiu movi torra in pilligrinàgiu, custa borta a Santiago de
Compostella. A sa torrada Ulf iat arriscau de si mroxi e sceti po
meràculu si furiat sarbau. Arreconnoscendi in s’acuntéssiu sa
gràtzia de su Sennori, issu e Brìgida, chi iant torrau a bivi in
castidadi, iant pigau su scioberu de imprassai sa vida religiosa.
Torrendi, a Ulf dd’iant arriciu in su monastériu cistercensi de
Alvastra, innui si furiat mortu su 12 de friaxu de su 1344,
aténdiu dae sa pobidda. Brìgida iat sceddau de movi assoru a
su monastériu de Alvastra e ddui abarrat po tres annus, fìncias
a su 1346.

A pustis de unu perìudu de acanénciu e de meledu asuba de
is mistèrius sagraus de sa Passioni de su Sennori, de is doloris
e de is glòrias de sa Vìrgini, Brìgida iat cumentzau a tenni
bisionis de Cristu. In cussas arrexonadas si furiat inténdia
“sposa sua” e “missa de su Sennori Mannu”, intendendi unu
alientu a oberai po su beni de su Paisu suu, de s’Europa e de
sa Crésia. A is dirigidoris spiritualis suus cumenti a predi
Matthias, Brìgida iat contau is Revelatzionis suas, a pustis
arregortas in otu volùminis.

Brìgida furiat torrada a Stocolma po portai de personi a s’urrei
is “ammonestus de su Sennori”, in prus iat mandau lìteras e
messàgius a is urreis de Frància e Inghilterra po acabbai sa
Gherra de is Cent’Annus (1339-1453). Is missus suus furiant su
munsennori Hemming, obispu de Abo in Finlàndia, e su
móngiu Pedru Olavu de Alvastra. Iat alientau finas a su papa
Clementi VI a aderetzai unas cantu fartas, a cunvocai su
Jubileu de su 1350 e a torrai sa Seu pontifìcia dae Avignon a
Roma.



In sa soledadi de Alvastra, iat pentzau finas s’idea de donai a sa
Crésia unu órdini religiosu nou. Iat a ai dépiu essi cumpónniu
dae monastérius dópius, bìvius dae religiosus e mòngias,
rigorosamenti partzius: s’ùnicu logu de atóbiu iat a essi stétiu
in sa crésia de su monastériu, po sa pregadoria cumuna. Totus
iant a ai tentu unu cunfissori generali e sa ghia de un’abadissa
ùnica, figuranti sa Santa Vìrgini: aici iat a essi torrada sa Crésia
primitiva, pinnigada a su Cenàculu cun Maria. Oténniu dae
s’urrei, su primu de maju de su 1346, su casteddu de Vadstena,
cun is terras pertocantis e is donnicàlias, Brìgida iat
cumentzau is trabballus de asseliadura, chi furiant duraus
annus meda. Perou su papa Clementi VI no iat cuncédiu su
permissu po s’órdini nou: unu decretu de su Cuncìliu
Ecuménicu Lateranensi de su 1215, difatis, proibiat su
nascimentu de órdinis religiosus nous. Po cussu, in s’atóngiu
de su 1349, Brìgida furiat andada a Roma, non sceti po s’Annu
Santu de su 1350, ma finas po probbai a cumbinci a su Papa a
donai s’aprovatzioni, ma Issu furiat ancora in Avignon. 

Lómpia in Roma impari a su cunfissori, a su segretàriu Pedru
Magnus e a su sacerdotu Gudmaro di Federico, si furiat
aposentada po pagu in su spìtziu de is pillingrinus acanta de
Castel Sant’Angelo. A pustis, su cardinali Ugo Roger di
Beaufort, fradi de su Papa, dd’óspitat in su palàtziu suu. Su
Papa non iat ancora lassau Avignon e tandu iat scioberau de
fai ponni a disponimentu su fàbbricu po Brìgida, nodia finas in
sa Cùria avinnionesa. Su primu parri suu de Roma non furiat
bonu e in su tempus non furiat ammellorau po nudda: in is
scritus suus dd’iat pintada totu populada de arranas e pìbaras,
cun is bias prenas de ludu e erba. Su cleru ddi pariat
abbramiu, immorali e discuidau. Sa citadi intendiat meda
s’atesiadura longa dae su Papa, e Brìgida no iat mancau de si
Ddu fai a cumprendi scriendiDeddi lìteras po ddu intzulli a
torrai in sa seu sua berdadera, ma debbadas. Su bisu de
Brìgida furiat cussu de biri una Europa aunia e in paxi,
guvernada dae s’imperadori e ghiada spiritualmenti dae su
Pontìfitzi.

Santa Brìgida
A pustis de cuàturu annus iat trasladau in una domu posta a
disponimentu dae una nóbbili romana, Francesca Papazurri,
in pratza Farnese, assoru de Campo de’ Fiori: Roma furiat
divénnia po Brìgida sa segunda pàtria sua. Passàt is diis
studiendi latinu, dedichendisiddi a sa pregadoria e a is òberas
de piedadi, trascriendi in góticu is bisionis e is revelatzionis de
su Sennori, chi a pustis passàt deretu a su segretàriu suu
Pedru Olavu, aici chi ddas furriessit in latinu. Dae sa domu
romana, innui nc’at a bivi fìncias a sa morti, mandàt lìteras a su
Papa, a is urreis de Svétzia, a is arreinas de Nàpuli e de Cipru e,
benit de sei, a is fillus suus e a is fillas abarradas in Vadstena.

Custumàt comuncas a biaxai meda, furiat móvia in
pilligrinàgiu a is santuàrius de s’Itàlia Mesana e de Bàsciu: iat
bisitau Assisi, Ortona, Benevento, Salerno, Amalfi, su Gargano,
Bari. In su 1365 furiat andada a Nàpuli, innui iat fatu una
grandu òbera de sanadura morali, arricia de praxeri dae
s’obispu e dae s’arreina Juanna chi, sighendi is cunsillus suus,
iat postu a campu una cunversioni forti in is custumus suus e
de sa corti. Brìgida si furiat ocupada finas de s’abbatzia
imperiali de Farfa in sa Sabina, assoru a Roma, innui s’abatu
cun is mòngius “stimàt de prus is armas de su cunventu”, ma
su messàgiu suu de reforma non benit ascurtau. In su interis
chi issa fut ancora in Farfa, lompit sa filla sua Karin, chi in su
1350 furiat abarrada fiuda: dae cussu momentu sa filla at a
abarrai sèmpiri a costau de sa mamma cumpartzendidendi
s’ideali. Torrada in Roma, Brìgida sighiat a preigai sa
cunversioni a una vida prus cristiana, siat a su pópulu chi a is
nóbbilis. Po custa faina iant cumentzau a dd’acusai de casta
mala, fìncias a ddi nai ca furiat sa “coga de su Nord” e a nci
dd’acabbai in poburesa lègia. Sa chi unu tempus furiat sa
princesa de Närke, po podi sustentai a issa etotu e a chini
dd’acumpangiàt, imoi pediat s’elemósina a sa jenna de is
crésias.



In su 1367 perou is pregadorias suas si cumprint: su papa
Urbano V furiat torrau a Roma e in su 1370 iat donau
s’aprovatzioni po fundai s’Órdini de su SS. Sarbadori bófiu dae
Brìgida, e sa filla Karin divenit sa primu Suberiora Generali.
Ponint ca dónnia cumunidadi dópia fessat cumpónnia dae 85
personis, partzius in 60 religiosas e 25 religiosus. Custus
ùrtimus depiant essi partzius in sacerdotus (tréixi, su nùmuru
de is apòstulus cun Santu Pàulu), diàcunus e suddiàcunus
(cuàturu in onori de is Babbus de sa Crésia individia) e
mòngius non-sacerdotus. Su jogu de nùmurus torràt in su
gustu de su tempus po su simbulismu: arrapresentai is
apòstulus e is discìpulus inditàt de bivi cumenti furiant bìvius
issus. Su nùmuru de mòngias e religiosus previdiu po dónnia
monastériu dópiu furiat cumpriu sena strubbus.

In dónnia manera su Papa non si furiat stentau meda in sa
Citadi Eterna e su própriu annu furiat torrau un’àtera borta a
Avignon. Brìgida dd’iat nau ca chi furiat torrau a Avignon si
furiat mortu, e unu nau e unu fatu: su 24 de cabudanni de su
1370, lómpiu in Avignon, si furiat mortu. 

Brìgida iat sighiu sa faina epistolari sua, a bortas parìciu
infogada, finas cun su papa nou Gregóriu XI, chi giai dda
connosciat, po fai torrai in manera difinitiva su papau in Roma,
ma issu puru mancai spantau dae is fueddus suus non iat
tentu s’atza po ddu fai.

Oramai a setant’annus e cun s’órdini religiosu suu
ammanniendisiddi sèmpiri de prus, Brìgida iat bófiu fai
s’ùrtimu pilligrinàgiu suu, su prus disillau, cussu in Terra Santa.
A dd’acumpangiai nci furiant s’obispu eremitanu Alfonsu de
Jaén, guardianu de is scritus de is Revelatzionis suas (medas
abarradas cuadas), is duus predis Pedru Olavu, Pedru Magnus,
is fillus Karin, Birger e Karl e àteras cuàturu personis: in totu
doxi pillingrinus. 

Santa Brìgida
Concas a s’acabbu de su 1371, sa cambarada furiat móvia dae
Roma dereta a Nàpuli, innui iat passau s’ierru. In su mesi de
martzu de su 1372, giai prontus a movi, su fillu Karl si furiat
mortu de pesta, ma Brìgida non iat bófiu annullai su viàgiu.

A pustis de ai pregau po issu e fatu s’interru, si furiat
imbarcada po Cipru, innui dd’iat arricia s’arreina Elianora de
Aragona, chi iat aprofetau de sa passada sua po aprontai una
bona reforma de  su Rennu. In su mesi de maju de su 1372
furiat lómpia in Jerusalemmi, innui in cuàturu mesis iat pótziu
bisitai e meledai in is logus de sa vida terrena de Jesus, a
pustis furiat torrada in Roma, cun su coru prenu de arregordus
e emotzionis. Deretu iat mandau a Avignon s’obispu Alfonsu
de Jaén, cun un’àteru messàgiu po su Papa, po ddu intzulli a
torrai a Roma.

In Jerusalemmi, Brìgida iat aciapau una maladia, chi a bellu a
bellu si furiat agraviada sèmpiri de prus. Assoru suu nci furiat
sa filla Karin. In s’aposentu de letu suu si tzelebràt dónnia dii
s’Eucaristia. A innanti de si mroxi iat arriciu su velu de mòngia
de s’órdini fundau dae issa etotu, apoi, su 23 de mesi de
arxolas de su 1372, si furiat morta.



S’ùnicu surrùngiu suu furiat de non ai pótziu biri su Papa torrai
in Roma in manera difinitiva. Sceti tres annus a pustis iat a essi
acuntéssiu, su 17 de gennaxu de su 1377, gràtzias a su cóidu de
Catalina dae Siena (canonizada in su 1461).

In dónnia manera, su corpus de Brìgida ddu ponint in unu
sarcòfagu romanu de màrmuri in sa Crésia de Santu Larentu
in Damaso (Roma). Ma su 2 de mesi de idas de su 1373 is fillus
Birger e Karin furiant móvius dae Roma a Vadstena,
ingollendisiddi su cascioni cun su corpus de sa mamma po
ddu interrai ingui, in su monastériu originali, su 4 de mesi de
arxolas de su 1374. In Roma funt abarradas unas cantu
arrelìchias, allogadas oindii in sa Crésia de Santu Larentu in
Panisperna e acanta de is Clarissas de Santu Martinu ai Monti.
Sa filla Karin e is discìpulus suus iant tentu a incuru sa càusa
de canonizatzioni. Brìgida de Svétzia est procramada santa su
7 de mesi de ladàmini de su 1391 dae su papa Bonifàciu IX. Su
primu de mesi de ladàmini de su 1891 est divénnia patrona de
Svétzia e su primu de mesi de ladàmini de su 1999 su papa
Santu Juanni Pàulu II, cun motu proprio “Spes aedificandi”,
dd’at procramada cumpatrona de Europa impari a Santa
Teresa Benedita de sa Gruxi e a Santa Catalina de Siena.

Ritualidadis
Est una festa simpri meda, cuncordada dae unu assóciu. A
mericeddu is fidelis si pinnigant ananti de sa cresiedda e
movit sa prucessioni cun sa santa concas a crésia manna.
Passat in Bia Amsicora, Bia Azuni e Bia Parróchia. In crésia
manna si fait sa missa. A pustis torrat a movi sa prucessioni po
torrai sa santa a sa cresiedda sua, e passat in Bia Parróchia, Bia
XX de Cabudanni, Bia Umberto I, Bia Arborea, Bia Cóngiu.

Santa Brìgida

Sa Cresiedda de Santa Brìgida
Su fàbbricu est una testimonia crara de su góticu-aragonesu,
non scieus precisu candu dd’apant pesau ma podeus pentzai
chi siat stétiu intra de is séculus XIV e XV. In prus in su
Setixentus su notaju Sarbadori Cadoni, impari a pobidda sua
Benedita Buegues, iant istituiu una capillania in sa cresiedda.
Is sposus iant scritu in su testamentu ca a sa morti insoru totu
sa sienda furiat tocada a sa crésia, in prus ca si depiat celebrai
una missa po is ànimas insoru dónnia dii.

A parti de foras sa crésia est simpri meda, in sa faciada
scuadrada s’abrexit su portali e una fentanedda. In pitzus
portat unu campanileddu a bulaconi. Aintru est a navada sola,
cun duas arcadas a bicu acutzu e sa crabertura de linna. A is
costaus de sa navada nci funt 3 capillas po parti crobertas a
bóvida a carrada. Su presbitériu est prus in artu e partziu dae
s’àula dae un’arcada a bicu tundu. In fundu nc’est s’artari de
muru cun is stàtuas de Santa Brìgida e Santu Juanneddu.
Aintru de sa crésia s’agatat finas sa stàtua de Maria Mamma
de s’Arresurtu, protetora de is sonadoris de launeddas.



Santa Brìgida

Stàtuas
No est antiga meda, ma ammancant informus po cumprendi
su perìudu de faidura.



Santa Bràbara
primu domìnigu de austu
Santu ‘Idu

Nci funt medas scritus in aregu e tradusiduras latinas de sa
passio de Bràbara; funt, perou, contus paristóricus, fartantis de
valori stóricu e prenus de contravétzias. In unas cantu
passiones, difatis, su martìriu suu est postu asuta de s’impériu
de Massiminu su Traci (235-38) o de Massimianu (286-305), in
àteras, invècias, asuta de cussu de Massiminu Daia (308-13).
Finas su logu de nascimentu non torrat, is vàrias versionis
arremonant Antióchia, Nicomédia, Heliòpolis (12 mìllias atesu
dae Euchaita, citadi de sa Paflagónia). In is tradusiduras
latinas, sa chistioni s’atrotoxat de prus puru, poita in unas
cantu versionis parit chi Bràbara siat bìvia in Toscana, e, difatis,
in su Martirológiu de Adoni ligeus: “In Tuscia natale sanctae
Barbarae virginis et martyris sub Maximiano imperatore“. 

Su contu prus spainau narat ca su babbu de Bràbara,
Diòscuru, iat fatu pesai una turri po nci inserrai a issa giai chi
medas dda fastigiànt. Bràbara, perou, non teniat bidea de si
cojai, ma de si cunsagrai a Deus. Prima de imbucai in sa turri,
non sendi ancora batiada e bolendi arriciri su sagramentu, si
furiat acostiada a una piscina de àcua assoru de sa turri e si nci
furiat aciuvada tres bortas narendi: “Si batit Bràbara in su
nòmini de su Babbu, de su Fillu e de su Spìritu Santu”. Po
órdini de su babbu, sa turri depiat tenni duas fentanas, ma
Bràbara nd’iat bófiu tres in onori de sa Santissima Trinidadi.

Agiografia

Su babbu, paganu, bénniu a sciri de sa fidi cristiana de sa filla,
iat detzìdiu de dda bociri, ma issa, passendi meraculosamenti
intra de is murus de sa turri, furiat arrennéscia a si fuiri.
Torrada a aciapai, su babbu dd’iat portada ananti a su
magistrau, aici chi dda marturessint e dda bocessint. Su
prefetu Marcianu iat circau de cumbinci a Bràbara de si ndi
negai de sa fidi sua, debbadas, e tandu iat ordinau de dda
turmentai imboddiendidedda in tzàpulus arraspinus tanti chi
ddi insanguentànt totu sa peddi. 

A su noti, Bràbara, iat tentu una bisioni divina e a su mengianu
furiat torrada sana. Tandu su prefetu dd’iat posta asuta de
torturas prus lègias: scorriada sa carri ddi poniant ferrus
callentis in is feridas. A una chi ddi narànt Juliana, chi furiat
ingui e furiat cristiana issa puru, dd’iant aciunta in su martìriu:
iant allutu tandu is fogus e si ddus poniant a is costaus, ma po
meràculu si ndi furiant studaus a lestru. Tandu iant portau a
Bràbara, totu spollinca, peri sa citadi po dda fragellai, ma finas
in custa ocasioni furiat torrada bestia e sana.

A s’acabbada, su prefetu iat ordinau sa cundenna po
sdegolladura; su babbu etotu iat bófiu cumpriri su senténtzia.
Ma de arrepenti unu fogu ndi furiat calau dae celu e iat
abbruxau a su babbu, e non ndi furiat abarrau mancu cinisu.

Po cussu Santa Bràbara est invocada contras a sa morti de
arrepenti, e in su tempus s’amparu suu est stétiu ammanniau
a totus is chi faint trabballus cun arriscu de morti de arrepenti,
cumenti a is artifitzeris, is artilleris, is maistus de muru, is
minadoris e pruschetotu de is guàrdias de su fogu. In prus is
bruvureras militaris o de is minas ddis nant “Santa Bràbara”.

Po cantu pertocat a is arrelìchias de sa Santa, scieus ca furiant
allogadas in Egitu e in su séculu VI, s’imperadori Justinu, ddas
iat trasladadas in Costantinòpoli. Fàcias a s’annu 1000 is
venetzianus si ndi funt impossessaus e ddas ant postas in sa
Crésia de Santu Juanni Evangelista in Torcello.

Santa Bràbara



Ritualidadis
Si fait sa missa in sa Crésia de Santa Bràbara e a pustis movit
sa prucessioni sighendi custu camminu (incingiau in su 2022,
inditau in arrùbiu in sa mapa) chi interessat feti su bixinau de
Is Arxolas: Bia Milano, Bia Aldo Moro, Bia Sàssari, Bia Napoli, Bia
Nazionale, Viale Emanuele Pili, lómpius in s’incróciu cun Bia
Fiume Dosa calat in sa biixedda de bàsciu de s’àrgini, pigat Bia
Ticino e torrat a crésia. Prima de su 2022 sa prucessioni furiat
meda prus longa e pigàt giai totu sa bidda ma non su bixinau
de Is Arxolas (colori nieddu in sa mapa). Sa santa, po
traditzioni, est portada dae is vìgilis de su fogu.

S. Bràbara

S. Vitu

S. Maria

Arcu de Cóngiu→

Sa Guàrdia

Is Arxolas



Santa Bràbara

Stàtuas
Sa stàtua est arribbada cun s’incingiadura de sa crésia in s’84.
In crésia manna perou nc’est un’àtera stàtua prus antiga 

Santa Bràbara 2013 (f. Giovanni Frau)



Sa Crésia de Santa Bràbara
Dd’ant pesada in is primus de is annus ’80 de su séculu
passau, cummissionada dae su sacerdotu Don Giuseppe Pes
in unu terrenu connotu cumenti s’Arxola de su Predi. Dd’ant
cunsagrada su 28 de mesi de arxolas de su 1984 a sa
preséntzia de obispu ausiliari s’E.S. Munsennori Piergiuliano
Tiddia (sendi arcibispu de Casteddu Muns. Giovanni Canestri).
Si presentat cumenti a unu fàbbricu modernu a pranta
retangulari, intintu in foras a colori grogu cun elementus in
biancu. In sa faciada s’abrexit unu portali mannu de linna. A sa
parti de dereta si ndi pesat su campanili a turri cuadrada cun
una gruxi stilizada in ferru chi me in is bratzus lassat tretu a
fentanas retangularis. S’àula est luxia dae fentanas mannas
retangularis decoradas dae mosàicus. In fundu de su
presbitériu s’agatat su mosàicu ideau dae F. D’Urso e fatu dae
A. Consalvo in su 1986.

Santa Bràbara



Santu Luscióriu

Agiografia

domìngu sighenti a su 21 de austu
Santu ‘Idu

Luscióriu est nàsciu in Casteddu in sa segunda metadi de su
séculu III, fàcias a s’annu 270. Beniat dae una famìllia pagana
importanti, issu etotu teniat sa càrriga de apparitor. Is
apparitores furiant citadinus romanus lìberus chi trasmitiant
is órdinis de comparatzioni juditziària e gosànt de medas
privilégius económicus e sotzialis. Luscióriu iat pigau sa
carriera militari e a lestru si furiat distintu po s’echilìbriu e su
valori suu, tantis de imbucai in sa bàrdia de su praeses
romanu de Sardìnnia, Delàsiu; intra de is incàrrigus suus nci
furiat cussu de portai is mandaus de cumparatzioni a is
cristianus e ndi ddis pigai is lìbburus sagraus e is cosas insoru.

Est própriu custa faina chi a bellu a bellu dd’at fatu acostiai a
su cristianésimu, pruschetotu ligendi is Scritus Sagraus e
chistionendi cun is sighidoris de Cristu. Sa gràtzia de Deus no
iat stentau a lompi a Luscióriu e luegus si furiat cunvertiu. Sa
fidi sua furiat aici forti de si dedicai a sa preigadura e de non
timi is minàcias de persighidura chi dónnia tanti dd’arribbànt.

S’imperadori Diocletzianu in 303-304 iat cumandau una
grandu persighidura de is cristianus chi furiat lómpia finas in
Sardìnnia. A Luscióriu puru dd’aciapant e ddu portant ananti
de su praeses Delàsiu. Luscióriu est processau ma issu non at
a negai mai sa fidi cristiana. Tandu ddu portant a Forum
Traiani po ddu bociri, ma Luscióriu, sanau po gràtzia divina, iat
torrau a cumentzai a preigai e spainai s’Evangéliu in totu sa
Sardìnnia.

Santu Luscióriu
Contant ca Luscióriu si fessit aculiau in is grutas de Rumana,
dedichendisiddi in solidadi a sa pregadoria e a sa peniténtzia.
Ma ddu torrant a aciapai e ddu portant in unu logu extra
civitatem Calaritanam, in su sartu de Ceraxus po essi precisus,
po ddu bociri. Fìncias a s’ùrtimu Luscióriu iat sighiu a pregai e
fueddai de sa glória de is Celus. Sena de opositzioni iat indùlliu
sa conca e sa spada dd’iat fertu a morti. Impari a issu iant
agatau sa morti finas duus piciocheddus, Cesellu e Camarinu.
Furiat s’annu 304.

1) Crésia de Santu Lussurzu e sa cripta sua in Fordongianus 

2) Crésia de Santu Lussurzu in Rumana

3) Crésia de Santu Lusciori in Ceraxus



Ritualidadis
Su domìnigu a merici si fait sa missa e a pustis movit sa
prucessioni sighendi custu camminu: cresiedda, Bia Grazia
Deledda, Bia Santa Croce, Via Nazionale impunnendi concas a
pitzus, Bia Grazia Deledda, cresiedda. Sa missa si custumat a
fai in foras in sa pratza de sa cresiedda.Sa

Santu Luscióriu

Stàtuas
Est una de is stàtuas prus bellas e antigas chi s’agatant in su
Sàrrabus chi fortzis torrat fìncias a su Setixentus.

Is cògius (a norma)
Cavalieri rispetau
de Sardìnnia risplendori
Sias nostu intercessori
Luxori santu abogau

Illustri e forti campioni
ses de Casteddu ornamentu
de nóbbili nascimentu
ma de frassa religioni
negàst s’adoratzioni
a su Deus umanau

Sias ...

Su nòmini tuu Luxori
inditat ardenti luxi
po chi risplendat sa gruxi
de Jesus nostu Sennori
po dissipai s’errori
de is gentilis abbratzau

Sias ...

De is annus su mellus frori
a is militaris impresas
dedicas, e cun prodesas
amostas grandu valori
Diocletzianu imperadori
meda stima t’at amostau

Sias ...

Unu salmu in sa Scritura
sendu lìgiu po acidenti
as provau interamenti
una celestiali dulciura
de custa sola letura
ses cunvertiu e batiau

Sias ...

Spintu dae amori veementi
abbandonas cun prestesa
onori, domu e richesa
e bivis penitenti
chen’e cunsórtziu de genti
in d-una gruta inserrau

Sias ...

Acanta de Monteleoni
est cussa gruta orrorosa
innì grata e delitziosa
ti fissas s’abitatzioni
su jaunu e s’adoratzioni
est su pastu tuu prelibau

Sias ...

Biendu de s’idolatria
totu s’ìsula infetada
lassas cussa gruta amada
e partis cun allirghia
ses a totus luxi e ghia
po distrùiri su pecau

Sias ...



Delàsiu su Presidenti
sciit chi sa lei pagana
disprétzias; a sa cristiana
as cunvértiu meda genti
donat órdini imponenti
po chi bengas arrestau

Sias ...

S’astutu circat maneras
de ti podi dissuadiri
e prontas ti fait biri
penas duras e severas
ma tui cun arrexonis veras
dd’as bintu e annientau

Sias ...

“Mi decraru po cristianu!”
intrépidu dd’arrespundis
e avilis e cunfundis
su presidenti romanu
chi crudeli e disumanu
t’at a morti cundennau

Sias ...

Delàsiu tenit timori
de unu motu populari
poita ses de singulari
parentela e de valori
e a Fordongianus s’onori
de unu Màrtiri at donau

Sias ...

Dae Casteddu a Fordongianus
portau segretamenti
ti fragellant aspramenti
in modus inumanus
non ti lassant ossus sanus
ses po mortu abbandonau

Sias ...

Su Divinu Redentori
ti risanat is feridas
cussas gràtzias arricidas
preigas cun prus ardori
cali apòstulu de amori
ses dae totus ascurtau

Sias ...

T’aparìcias a sa morti
penitenti in su desertu
innì Deus ti rendit tzertu
de sa bella e pura sorti
in sa fidi prus che forti
a Casteddu ses torrau

Sias ...

Delàsiu cun amargura
sciit chi ses ancora biu
e fortementi inaspriu
ndi rinnovat sa catura
órdinat chi cun premura
bengas foras sdegollau

Sias ...

Santu Luscióriu

Sendu andendi a su destinu
sighiu t’ant duus pipius
in sa própria sorti unius
Sitzellicu e Cambarinu
lillus de gratu giardinu
chi t’at su Celu conchistau

Sias ...

Ceraxus nd’at arriciu
su sànguni generosu
e de is àngiulus su gosu
su spìritu at cunsighiu
su corpus tanti afligiu
cun amori est sepultau

Sias ...

Teni de is Sardus memória
difendi sa pàtria amada
po chi sa fidi abbratzada
mantengaus cun vitória
de custu sólliu sa glória
protegi su sconsolau

Sias ...



Santu Luscióriu

Ballu sardu po sa festa de Santu Luscióriu, 1934 (?)



Sa Crésia de Santu Luscióriu
Sa Crésia de Santu Luscióriu est simpri meda, in foras est sena
de fentanas e pagu decorada chi non po su stauleddu
poderau dae trais de linna (custumàntzia sarrabesa) e abbelliu
cun froris e prantas. Su fàbbricu est poderau dae contrafortis.
Sa faciada tenit unu portali cuadrau e in pitzus unu campanili
a bulaconi a duas luxis. Aintru, sa navada sola est croberta dae
una crabertura a sa sarda (cun su cannitzau, sa soleta e sa
téula) poderada dae una intrajadura de linna susténnia dae
parastas in muradura e consoleddas de linna. Sa
particularidadi de custa crésia, chi dda fait unu ùnicum in totu
Sardìnnia, est su fatu ca is trais funt pintadas cun lillus e
cuadrivullus e formas geométricas (in ponti de sa
tacheddadura prus spainada) fatas dae maistus toscanus. Su
presbitériu est prus in artu e partziu dae s'àula cun unu arcu
tundu de pedra de arena e crobertu cun una bóvida a carrada.
Su pamentu est fatu de matonis prenus, e sceti su de binti
unu de custus s'est sarbau in s'asseliadura de s'acabbu de is
annus '80. 

Santu Luscióriu
Mancai dda facant torrai a su séculu XII-XIII po is trais pintadas,
sa crésia tenit elementus chi torrant a is sestus bizantinus
cumenti s'imperu de s'unidadi de mesura de su pei bizantinu
(31,2 cm) e de s'opus incertum in su muru. In prus, castiendi po
sinnus de sincretismu religiosu tocat a tenni a notu sa
preséntzia de unu nuraxeddu in pitzus de su monti. Sa crésia
in s'edadi de mesu furiat in sa bidda de Cortinia, pertocanti a
sa scolca de Òrrea; cun su tempus cust'ùrtimu insediamentu
ant incorporau Cortinia chi oindii non si ndi tenit prus
nimancu arregordu in sa toponomàstica.

Ponendi a pari cumenti est imoi e cumenti furiat prima de
s’asseliadura de s’acabbu de is annus ‘80



Santu Luscióriu

f. S. Camboni



Auréliu Austinu furiat nàsciu in Tagaste (oi Souk-Ahras, in
Algeria) su 13 de donniasantu de su 354, a su babbu ddi narànt
Patricius, unu messaju, meri de unus cantu terrenus, de
religioni pagana; a sa mamma invècias ddi narànt Mónica e
furiat de religioni cristiana. Sa mamma at tentu grandu
importu in s’educatzioni de su fillu. Seguramenti Austinu
imperàt su bérberu cumenti a lìngua de bratzolu, ma iat
imparau e imperau a fitianu finas su pùnicu e su latinu, perou
non iat mai imparau s’aregu, s’àtera grandu lìngua de cultura
de su tempus. Iat studiau in Madaura, Tagaste e Cartàgini,
innui dd’iant mandau a 17 annus a studiai retórica. De sei suu
si furiat interessau a sa ligidura de Ciceroni e de is clàssicus (sa
ligidura de s’Orténsiu de Ciceroni dd’iat speddiau po sa
filosofia). A pustis chi si fut mortu su babbu, iat abertu una
scola de retórica in Tagaste (373), e a pustis in Cartàgini (374-
383).

In Cartàgini Austinu at bìviu po 15 annus afanceddau cun una
fémina, chi dd’iat donau finas unu fillu nominau Adeodato
(mortu intra de su 389 e su 391). Austinu furiat bessiu de pari
cun cussa fémina in su 386.

A jòvunu iat pigau parti a su Manicheismu, idea chi iat
sbandonau a pustis de s’atóbiu cun s’obispu Fàustu, chi iat
spantau a Austinu po s’innioràntzia sua. 

Sant’Austinu

Agiografia

28 de austu
MureraSa

Sant’Austinu
Austinu cun su tempus scrobexit sa dolosioni sua po sa
filosofia, in particulari po is pensamentus de Plotinu. In su 383
movit a Roma, innui imparàt retórica e filosofia. S’annu a pustis
movit a Milanu, innui su praefectus urbis dd’iat donau unu
postu de maistu cun su bisu de cuntrastai sa fama de s’obispu
de Milanu, Ambrosu.

Austinu abarrat sbeliau dae s’enesi de Ambrosu chi ddu
cunvertit a su cristianésimu in su 385. In s’òbera sua
“Cunfissionis” Austinu contat de una scena chi est stétia de
fundamentu po sa cunversioni sua: nanca furiat in unu
giardinu candu iat inténdiu sa boxi de una pipia chi cantàt
tolle lege, est a nai “piga e ligi”, in s’incasu furiat sa Bìbbia chi
Austinu, ponendi in menti, abrexit deaberu e agatat sa Lìtera
de Santu Pàulu a is Romanus; dd’iat spantau custu passàgiu
(13,11-14) “Custu eis a fai, cuscentis de su momentu: est oramai
tempus de si ndi scidai dae su sonnu, poita imoi sa sarbesa
nosta est prus assoru de candu seus divénnius credentis. Sa
noti est passendi, sa dii est obrescendi. Tandu fuliaudenci is
òberas de su scuriu e pigaus is armas de sa luxi.
Cumporteusiddi cun onestadi, cumenti a de dii: non
imbudrugaus in coddòngius e imbriagheras, non in mesu a
lusciùrias e impuridadis, non in certus e sàngias. Besteisiddi a
nou de su Sennori Jesus Cristu e non lasseisiddi tragai dae is
disillus de sa carri”. Luegus furiat divénniu catecùmenu e intra
de sa noti de su 24 e de su 25 de abrili de su 386, billa de Pasca
Manna, iat arriciu su batiari dae s’obispu Ambrosu.

In su 391 divenit sacerdotu e in su 396 divenit obispu de Ipona
(oi Annaba in Algeria) innui fundat unu monastériu. Dae imoi a
innanti s’at a dedicai a is scritus religiosus, a sa teoria de sa
paxi cumenti alientu universali de is óminis, a cumbati is
eresias de is donatistas e de is pelagianus, divenendi unu de is
babbais mannus de su Cristianésimu. Austinu iat elaborau is
dotrinas suas asuba de su pecau originali (istituendi intra su IV
e su V séculus su batiari fatu in pitzinnia in sa crésia católica),
sa gràtzia divina e sa predestinatzioni. 



Su caminu religiosu suu est prenu de dificurtadis e in is
Cunfissionis suas amitit de essi arrutu in su pecau. Austinu
figurat s’ómini chi arribbat sunfrendi a sa maduresa spirituali,
a sa conchista suprema de sa beridadi e de su beni. Austinu si
mroxit in su 430 in Ipona, assediada dae is Vàndalus. 

Ritratto di Agostino, Sandro Botticelli, 1480, Chiesa di Ognissanti, FI



Ritualidadis
Sa festa religiosa de Sant’Austinu oi si fait scéti su 28 de austu,
e est cuncordada dae sa leva de is mureresus de 50 annus. A
merici si fait sa prucessioni, cun su santu portau a pala peri is
is bias de sa bidda, in medas logus si fait finas s’arramadura in
formas artìsticas e elaboradas, a pustis si fait sa missa in sa
Crésia de Santu Nigola. Si cantant is cògius candu su santu
intrat in crésia. 

Fìncias a su 2021 si imperàt su còciu, su chi si imperàt po
Sant’Antiogu e Santu Pìlimu, in beridadi sa traditzioni donat su
còciu a is màrtiris e non a is santus dotoris, cumenti a Austinu,
chi si depint portai in prucessioni a pala e difatis, dae su 2022,
funt torraus a sa traditzioni antiga.

In tempus antigu sa festa furiat articulada in duas diis, su 28
de austu e s’arrepitiat su 29, e furiat cuncordada dae unu
comitau. Is celebratzionis si faiant a mengianu cun sa
prucessioni e a pustis sa missa in sa pratza de sa crésia. In sa
prucessioni si portànt 4 candelobrus de sa cunfraria, oi
sparéssius.

Sant’Austinu

Arramadura ananti de su Bar Paderi, 2022, f. de Massimo Lussu



Is prucessionis funt mudadas meda in su tempus, imoi si
bessit da crésia e si fait a sa dereta concas a Bia Sant’Antonio,
sa Gruxi Santa, Bia Verdi, si passat asuta de su Cróciu, Bia
Speranza, Bia Roma a caladura, arramadura ananti de su
Paderi e torrada dae Bia Speranza e Bia Marconi.

Prucessioni de Sant’Austinu, annus ‘40 (su santu est portau a pala)

Prucessioni de Sant’Austinu, 2023



Stàtuas
Sa stàtua chi si imperat torrat a is annus 2000, ma ndi esistit
finas una de su Setixentus fata dae Lonis, allogada in sagristia.

Sant’Austinu

Is cògius (a norma)
A tui unu devotu cantu
Cun sa fidi ‘oleus ofrexai
Ses in Celu Austinu Santu
Cun Jesus po ndi gosai

Ses in Celu Austinu Santu
Cun Jesus po ndi gosai,
a Murera circa ‘e agiudai
Boghendidda dae dónnia spantu,
Fai chi mai unu tristu cantu
Dae sa bidda si depat pesai.

Ses ...

Ses in Celu cun Maria
Sa Mamma nostra amurosa,
Sa Purissima e Candida Rosa
De totu s’umana genia,
De Murera sa preferia
Siat cun Tui po si sarbai.

Ses ...

Abogau in s’Eterna Corti
Po totu sa bidda intera,
Cun sa manu tua sincera
Tenisì in s’óru ‘e sa morti,
Po chi a sa Celestiali Sorti
Siast Tui a s’acumpangiai.

Ses ...

A dónnia ànimu ch’est tristu
Bogandeddu dae custu pesu,
Non si tengas mai atesu
Ca de amori ses su Maistu,
E t’at bófiu Jesus Cristu
In su Celu po dd’alabai.

Ses ...



Sant’Austinu

domìnigu sighenti a su 29 de austu
(dii de su martìriu)
Bidd’e Putzi

de Murerau

Agiografia
Benit de sei, su santu chi seus arremonendi est Juanni su
Batista. Juanni est nàsciu in una famìllia sacerdotali, dae
Zacaria e Elisabeta. Is mannus sighiant cun grandu cóidu is
leis de su Sennori e non iant tentu fillus poita Elisabeta furiat
oramai bècia e lunàdiga. Una dii, in su interis chi Zacaria
oferriat sa timòngia in su Tempru, ddi furia apartu s’Arcàngiulu
Gabrieli chi dd’iat nau: “Non timas Zacaria, sa pregadoria tua
est stétia cumpria e pobidda tua Elisabeta t’at a donai unu fillu
chi as a nomenai Juanni”. Zacaria non creendi a is fueddus de
s’àngiulu furiat abarrau mudu. Candu Maria puru iat arriciu sa
bisita de s’Arcàngiulu Gabrieli dd’iat contau de sa sorresta
Elisabeta ca furiat abetendi a unu fillu, própriu po ammostai
su poderiu de Deus. Elisabeta iat scendiau in Ain Karim, a 7 km
a ovest de sa citadi de Jerusalemmi. Cun su nascimentu de
Juanni a su babbu Zacaria ddi furiat torrau su fueddu. De sa
pitzinnia e jovunesa de Juanni non scieus nudda.

Juanni connosciat sa missioni sua, a s’edadi justa si ndi furiat
stallau dae sa sociedadi po fai s’eremitanu in su desertu, portàt
una stapeddi de cammellu acapiada cun unu cingeddu de
peddi, papàt pibitzius e meli aresti. 

In su de cuìndixi annus de s’impériu de Tibériu (28-29 p.C.) iat
lassau su desertu po s’acostiai a su frùmini Giordanu,
profetizendi sa bénnida de su Messia, invitendi tandu a sa
cunversioni e a sa peniténtzia.



Santu Juanni
Dae totu sa Judea, dae Jerusalemmi e is logus assoru de su
Giordanu, acudiat genti a dd’ascurtai cunsiderendideddu unu
profeta. Juanni po sinnai sa purificatzioni dae is pecaus e su
cumentzu de una vida noa, batiàt totus  is chi arriciant su
fueddu suu aciuvendideddus in s’àcua de su Giordanu. Medas
iant cumentzau a pentzai ca issu furiat su Messia chi totus
abetànt, ma Juanni ddus asseguràt nendi de essi su
Precursori: “Deu si bàtiu cun àcua po sa cunversioni, ma cussu
chi benit a pustis de mimi est prus importanti de mei e deu
non seu dìnniu nimancu de ddi scapiai is cadriolas de is
sandàlias suas; Issu bos at a batiai in Spìritu Santu e fogu”.
Finas a is missus ofitzialis, mandaus dae is grandus sacerdotus,
iat nau ca non furiat issu su Messia, ma ca cussu furiat giai in
mesu a issus, ma issus non ddu connosciant.
Jesus puru, po cumpriri su disinnu divinu, si furiat presentau a
su Giordanu acanta de Juanni po si fai batiai, e Juanni
biendideddu iat nau: “Ecu s’Angioni de Deus, ecu su chi ndi
tirat is pecaus dae su mundu!” e sighiat, nendi a Jesus, “Deu
tengu bisóngiu de essi batiau dae tui e tui benis acanta de
mei?” E Jesus dd’arrespundit: “Lassa fai po imoi, poita
cumbenit chi cumpriaus dónnia justìtzia”. Tandu Juanni iat
acussentiu e dd’iat batiau e iat biu calai su Spìritu Santu asuba
de Issu a trassa de culumba e in su interis una boxi dae Celu
naràt: “Custu est su Fillu miu stimau, in su cali Dèu mi seu
cumpraxu”. Dae cussu momentu Juanni cunfidàt a is
discìpulus suus: “Imoi su prexu miu est cumpriu. Issu depit
cresci e deu invècias diminuiri”.

Non si furiat tirau agoa nimancu ananti de s’urrei de Israeli,
Erodi Antipa, chi si furiat cojau cun Erodìadi, sa mulleri bessia
de pari cun fradi suu; unu judeu rigorosu cumenti a Juanni
non si ndi podiat istai de si chesciai po su cumportamentu
pecaminosu de s’urrei. Sa cosa non setziat in callu a Erodìadi,
disillosa de si fengai de su profeta. E non furiat s’ùnica, finas is
sacerdotus non ddu podiant biri gei chi su Batiari chi
amministràt Juanni perdonàt totus is pecaus torrendi inùtilis
is sacrifìtzius fatus in su Tempru.



Erodi iat fatu arrestai e impresonai a Juanni po boluntadi de sa
pobidda. Una dii s’urrei iat cuncordau una pichetada po afestai
is annus de Erodìadi, invitendi totu sa corti e is donnus de
Galilea. A sa festa iat pigau parti finas Salomè, sa filla de
Erodìadi e tandu neta de s’urrei; Salomè iat donau spetàculu
cun unu grandu ammostu de ballu chi iat spantau finas a
Erodi chi po prémiu dd’iat pregontau ita bolessit ca si dd’iat a
essi fatu otenni. Salomè iat pediu cunsillu a sa mama e cussa
nd’iat aprofetau po fai pediri sa conca de Juanni su Batista. 

Erodi furiat abarrau spantau e tristu po s’arrechesta, ma non
podiat arrefudai gei chi iat fatu juramentu pùbbricu. Aici
donat su cumandu a is sordaus suu chi andant a su presoni
innui furiat serrau Juanni e ndi ddi segant su tzugu.

Is discìpulus suus, sciendi de su martìriu, furiant acutus a
pinnigai su corpus de su santu po ddu interrai. Dae tandu su
cultu s’est spainau in totu su mundu connotu de su tempus e
est s’ùnicu santu chi benit afestau siat in sa dii de nascimentu
(24 de làmpadas) chi po su martìriu suu (29 de austu).

Decollazione di San Giovanni Battista, Caravaggio

Ritualidadis
Sa festa de Santu Juanni de Murerau est articulada in duas diis
cun su clàssicu sestu artziada-torrada. Sa festa est cuncordada
dae unu comitau voluntàriu annuali. Is celebratzionis
cumentzant su sàbudu a merici (sighenti a su 29 de austu).
Dae crésia manna movit una prucessioni concas a Santa
Brìgida po ndi pigai su santu e ddu portai a crésia, tandu si fait
sa missa e a pustis si càrrigat su santu in su carru a bois e
movit sa prucessioni de s’artziada a sa cresiedda sua, innui a
pustis si fait unu cumbidu. S’incras a mengianu, su domìnigu,
si fait una prucessionedda a ingìriu de sa cresiedda e a pustis
sa missa. Est traditzioni a prandi ingui totus impari. A merici si
càrrigat su santu e movit sa torrada a crésia manna, lómpius a
Pratza de Sant’Antoni s’aunit sa genti in prucessioni e una
borta arribbau a crésia manna si fait sa missa.

Santu Juanni



Stàtuas
Sa stàtua imperada est cussa de Santu Juanneddu (allogada
in sa Crésia de Santa Brìgida), e custu no iat a torrai cun sa
festa de su 29 de austu, ma iat a pertocai a su 24 de làmpadas.
Est sballiada sa stàtua o sa dii de festa?

Sa Cresiedda de Santu Juanni
De su fàbbricu originali, fortzis bizantinu po mori de sa
dedicatzioni a Santu Juanni, non nd’abarrat prus nudda. Sa
crésia in su tempus est stétia asseliada meda bortas e custa
ùrtima bisura torrat a su séculu passau. Su fàbbricu est a
pranta retangulari, a navada sola, cun una faciada a arcu
sbasciau chi arricit su portali e una fentanedda tunda. Is
contonadas funt a lesenas de matoneddus arrùbius chi faint
cuntrastu cun su paramentu biancu. In pitzus de sa faciada
nc’est unu campanileddu a bulaconi. Sa cresiedda est
arremonada finas in unu documentu datau a su 24 de
làmpadas de su 1627 candu, in su interis chi furiant
ammanniendi sa crésia manna, at allogau s’arretàulu de Santa
Caderina, oindii sparéssiu, a dolu mannu.

Santu Juanni



Santa Mariedda

Orìgini de su cultu

8 de cabudanni (Nascimentu de Maria)
Murera

S’8 de cabudanni si festat su Nascimentu de sa Biada Vìrgini
Maria. Su in prus de is contus asuba de custu acuntéssiu si
ddus donat su Protoevangéliu de Jacu, unu scritu apócrifu ma
comuncas de importu in sa traditzioni cristiana. Is mannus de
Maria furiant Joachinu e Anna, issu furiat unu pastori arricu
meda, tanti ca faiat ofertas dópias a su Tempru. Is duus non
arrennesciant a tenni unu fillu, ma ddu disillànt meda.

Pobiddu e mulleri pentzànt a Abramu, chi in s’ùrtima dii iat
tentu su fillu Isacu, e tandu cun gradu fidi pregànt a su
Sennori po cumpriri su bisu insoru. Fìncias a candu Deus non
ddis at mandau duus àngiulus po ddis donai sa bona nova ca
furiant po tenni unu fillu e ca custu e totu sa discendéntzia sua
iat a essi stétiu arregordau in totu sa terra. S’annùntziu si
cumprit cun su nascimentu de Maria.

Sa festa est nàscia in Orienti e luegus s’est spainada in sa
Sardìnnia bizantina e est abarrada oindii, mancai su scisma, in
medas crésias sardas dedicadas a sa Mamma de Deus. Sa
Crésia de Ocidenti dd’at introdùsia sceti cun su papa Sérgiu I
(650-701). 

Crésia de Santa Mariedda de Sorrui



Santa Maria (BP)

Orìgini de su cultu

8 de cabudanni (Nascimentu de Maria)
Santa Maria de Bidd’e Putzi

S’8 de cabudanni si festat su Nascimentu de sa Biada Vìrgini
Maria. Su in prus de is contus asuba de custu acuntéssiu si
ddus donat su Protoevangéliu de Jacu, unu scritu apócrifu ma
comuncas de importu in sa traditzioni cristiana. Is mannus de
Maria furiant Joachinu e Anna, issu furiat unu pastori arricu
meda, tanti ca faiat ofertas dópias a su Tempru. Is duus non
arrennesciant a tenni unu fillu, ma ddu disillànt meda.

Pobiddu e mulleri pentzànt a Abramu, chi in s’ùrtima dii iat
tentu su fillu Isacu, e tandu cun gradu fidi pregànt a su
Sennori po cumpriri su bisu insoru. Fìncias a candu Deus non
ddis at mandau duus àngiulus po ddis donai sa bona nova ca
furiant po tenni unu fillu e ca custu e totu sa discendéntzia sua
iat a essi stétiu arregordau in totu sa terra. S’annùntziu si
cumprit cun su nascimentu de Maria.

Sa festa est nàscia in Orienti e luegus s’est spainada in sa
Sardìnnia bizantina e est abarrada oindii, mancai su scisma, in
medas crésias sardas dedicadas a sa Mamma de Deus. Sa
Crésia de Ocidenti dd’at introdùsia sceti cun su papa Sérgiu I
(650-701). 



Ritualidadis
S’8 de cabudanni si fait una prucessioni peri is bias de su
bixinau, a pustis si fait sa missa.

Santa M
aria (BP)

Is stàtuas
Sa Madonna cun su Pipiu est una stàtua noa (annus 2000).



Sa Crésia de Santa Maria
Est una de is crésias prus noas de su Sàrrabus, sa penùrtima
fata (sa prus noa de totus est cussa de Murera, ananti de
campusantu, dedicada a Santu Juanni Pàulu II e a sa Vìrgini
Maria de Nàzareth). Cumenti de parróchia est stétia istituia su
29 de martzu de su 1998, pesada cunforma a su progetu de
s’ing. Guido Cocco, incingiada su primu de mesi de arxolas de
su 2001 e cunsagrada dae s’E.S. su Munsennori Antiogu
Piseddu, Obispu de Lanusei, su 7 de mesi de idas de su 2010,
sendi Papa Beneitu XVI, pàrrocu Don Ernest Justin Beroby,
sìndigu Gianfrancu Piu. Sa crésia si presentat cun una faciada
a barraca cun su muru decorau a pedras; in mesu marcat unu
invitu in paramentu lisu chi incruit su portali retangulari e una
bifora. A sa manca s’agatat unu campanili modernu a
crabertura atundiada, cun una gruxi manna apicada. Sa
pranta de sa crésia est retangulari, partzia in tres navadas, is
lateralis crobertas cun bóvida a carrada, invècias sa de mesu
cun una particulari intrajadura. Su presbitériu est prus in artu
de duus scaleris e arricit s’artari biancu. In su muru de fundu
nc’est una stàtua manna de sa Madonna cun su Pipiu.

Santa ‘Itória

Agiografia

segundu domìnigu
de mesi de ladàmini
Bidd’e Putzi

Santa ‘Itória est arremonada casi sèmpiri impari a Anatólia e
Audaci, is fontis stóricas funt antigas meda e torrant a is
primus séculus de su cristianésimu. Anatólia est arremonada
giai in su 396 in su De Laude Sanctorum de Vitrici de Rouen.
’Itória, impari a Anatólia, est arremonada po sa primu borta in
su Martirológiu Geronimianu (sec. V) e a pustis figurant in su
mosàicu de Sant’Apollinari Nou in Ravenna (sec. VI). Totus de
tres is santus funt arremonaus in sa Passio ss.Anatoliae et
Audacis et s.Victoriae de su séculu VI o VII.

Segundu cust’òbera Anatólia e ‘Itória furiant duas jòvunas
romanas de famìllia arrica chi iant arrefudau de si cojai cun
duus patrìtzius poita si furiant cunsagradas a su Sennori. Is
duus óminis, tandu, de acórdiu cun s’imperadori, iant
impresonau a is duas féminas in is dominàrius insoru in
Sabina, ‘Itória in Trebula Mutuesca (oi Monteleone Sabino) e
Anatólia in Tora. A ‘Itória a pustis dd’iant morta e interrada in
una gruta. A Anatólia invècias spetàt una sorti diversa: unu
sordau, chi ddi narànt Audaci, dd’iat incortada in una gruta
impari a unu caloru po dda bociri. Ma su caloru iat lassau stai
sa Santa e s’incras, cumenti Audaci furiat imbucau in sa gruta,
su caloru si nci furiat ghetau a pitzus de su sordau. Anatólia
arrennescit a bociri su caloru e a sarbai a Audaci, custu tandu
si fait cristianu. Totus e duus perou funt bocius po mori de sa
fidi insoru. Sa Passio ponit su martìriu de is tres santus in su
tempus de Décio (249-251).

Sa
nt

a 
‘It

ór
ia



Santa ‘Itória

Ritualidadis
Sa festa est articulada in tres diis, e dónnia dii si fait una
prucessioni diversa e a s’acabbu sa missa in crésia manna. Si
cumentzat su sàbudu a merici cun sa prucessioni peri custu
camminu: Bia Parrocchia, Bia XX Settembre, Bia Cóngiu, Bia
Arborea, Bia Rinascita, Bia Pellico, Bia Sulis, Bia Roma, Bia
Parrocchia. A pustis si fait sa missa.

Su domìnigu a mengianu si bestit sa santa cun s’oreria e a
pustis si fait sa prucessioni peri custu camminu: Bia
Parrocchia, Bia Roma, Bia Sulis, Bia Manzoni, Bia Puccini,
lómpius a su Cùcuru de Santa ‘Itória (innui nci furiat sa crésia
antiga) si cantant is cògius, a pustis sa prucessioni sighit in Bia
Santa Vittoria, Bia Cavour, Bia Cairoli, Bia San Giorgio, Bia
Trento, Bia Flumendosa, Is Tallajas, Bia Nazionale, Pratza
Marconi, Bia Parrocchia. A pustis si fait sa missa.

Su lunis a merici si fait sa prucessioni peri custu camminu: Bia
Roma, Bia Nazionale, rotatória de is postas, Bia Dante, Bia
Boccaccio, Bia D’Annunzio, Bia Nazionale, Bia Mazzini, Bia
Amsicora, Bia Azuni, Bia Parrocchia. A pustis si fait sa missa.

Su cantu de is cògius in su Cùcuru de Santa ‘Itória, 2023 (?)



Is cògius (a norma)
In sa fidi costanti e forti
Ses coronada de glória
In sa vida e in sa morti
Vitória, de nos vitória

In Roma ancora gentili
nascis de babbu paganu
detestas su cultu vili
de su pópulu profanu
ac Deus soberanu
ti consolas cum sa memória

In sa vida ...

A edadi de doxi annus
in judìtziu ses istada
cum lusingas e ingannus
a princìpius ses tentada
de ogni cosa turmentada
ti nd’acuistas sa glória

In sa vida ...

Su presidenti inumanu
cumandat subitamenti
chi oltrepassit orrenda manu
su sinu tuu innocenti
oferta a s’Onnipotenti
ti fait prus meritória

In sa vida ...

Santa ‘Itória

Stàtua



Santa Maria

Orìgini de su cultu in Santu ‘Idu

su de tres domìnigus
de mesi de ladàmini
Santu ‘Idu

Su cultu marianu in Santu ‘Idu est seguramenti de orìgini
bizantina. Nci funt medas elementus chi scóviant is arrastus
bizantinus. Su primu est cussu de is mesuras de su fàbbricu de
sa crésia chi torrant a is mùltiplus de su pei bizantinu (0,3 m).
Su segundu elementu est cussu de su sincretismu, in pràtica
is bizantinus circànt de introdusi is cultualidadis cristianas
torrendi a interpretai cussas paganas o inderetura
ammesturendideddas a cussas. Funt duus is elementus de
sincretismu: su primu est ca unu tempus in sa pratza nci furiat
una funtana (sciusciada e tudada in is annus ‘80) chi fait
pentzai a sa possibbilidadi chi si pratichessit su cultu de s’àcua,
e su custumu de is cultus marianus est própriu s’acàpiu cun
s’àcua, sinnu de puresa; su segundu elementu funt is contus
de sa Pedra Manna, cussa arroca chi si biit in su cùcuru in
pitzus de sa bidda, chi narant chi siat poderada própriu
gràtzias a s’amparu de sa Madonna. 

Ritualidadis
Santa Maria in Santu ‘Idu est sa festa prus manna de su
Sàrrabus e est articulada in 4 diis.

Su sàbudu si fait sa missa in crésia manna e a pustis movit sa
prucessioni de s’artziada, acumpangiada dae is sonus de
canna e dae s’arrosàriu, fìncias a sa cresiedda in Òrrea,
passendi dae Bia Chiesa e Bia Nazionale. Lómpius a sa
cresiedda si sparant is guetus e a pustis intrat sa Santa a crésia
e si cantant is cògius.

Su domìnigu a mengianu si fait sa missa in Santa Maria in
ponti de dda fai in crésia manna. Su mannu perou est a su
merici candu si fait sa missa in sa cresiedda e a pustis movit sa
prucessioni manna, acumpangiada dae is sonus de canna e
dae s’arrosàriu, chi passat in: Bia Nazionale, Bia Garibaldi, Bia
Cavour, Bia Roma, Bia Trieste, Bia Spano, Bia Nuoro, Bia
Leonardo da Vinci, Bia Martini, Bia Nazionale fìncias a torrai a
Santa Maria.

Su lunis a merici movit sa prucessioni in Òrrea pighendi Bia
Nazionale a artziadura, Bia San Lussorio, artziendi in s’Arcu de
Cóngiu e calendi in Bia Santa Maria fìncias a sa cresiedda innui
a pustis si fait sa missa.

Su martis movit sa prucessioni de sa torrada passendi in Bia
Nazionale, totu, fìncias a Bia Lamarmora, e lómpius a crésia
manna si fait sa missa de serrada de sa festa.



Santa M
aria

Prucessioni de s’artziada 2019 (iant fatu dae Bia Lamarmora)

Arribbu de sa Santa 2013

Prucessioni de sa torrada 2024

Espositzioni de sa Santa in crésia manna: a sa manca annus ‘70-’80
(comuncas prima de sa bogadura de su pamentu), a sa dereta
cumenti si fait oi cun totu s’oreria in pitzus

Espositzioni de sa Santa
in sa cresiedda sua

Prucessioni de s’artziada o prucessioni de su domìnigu
arribbu de sa Santa in sa cresiedda sua
annus ?
f. Don Giuseppe Pes

Prucessioni bessendi dae sa cresiedda, fini de is annus 50, f. B. Fiorino

Prucessioni bessendi dae sa cresiedda, fini de is annus 50, f. B. Fiorino



f. Antonio Carta

Santa M
aria



Sa
nt

a 
M

ar
ia

Prucessioni de sa torrada arribbendi a crésia manna, f. B. Fiorino

paperi originali de is cògius de Santa Maria



Santu Natzisu
su de cuatru domìnigus
de mesi de ladàmini
Bidd’e Putzi

Natzisu est nàsciu in 96 in Terra Santa, non furiat de orìgini
israelita. Teniat agiumai cent’annus candu dd’ant nomenau su
de 30 obispus de Jerusalemmi, furiat ómini de virtudi e
sabidoria. Mancai sa becesa est sèmpiri stétiu unu obispu
coidadosu e iat presidiu su cuncìliu innui iant scioberau ca sa
Pasca depiat essi sèmpiri de domìnigu. Pròpriu in una dii de
Pasca Manna iat cumpriu su meràculu de mudai s’àcua in ollu
po is làntias chi furiant sbuidas. Su cóidu suu non setziat in
callu a totus, pruschetotu a is chi s’intendiant minaciaus dae
sa severidadi sua, chi tandu iant pentzau de ddu tragallai
contendi in giru is peus disfamas. Sa stória non si contat de ita
dd’ofendiant precisu ma si narat ca is tragalleris jurant asuba
de sa beridadosidadi de cussa acusa. Non totus is fidelis
poniant in calandari a cussa genti ma in dónnia manera, po
evitai scàndalus sceddat de si nd’andai dae sa citadi. In
s’interis is tragalleris, a unu a unu, cumentzant a tastai is
castigus de Deus fìncias a candu non iant bogau a campu sa
beridadi, permitendi de aici de reabilitai a s’obispu. Ma furiat
passau tempus e totus pentzànt ca Natzisu si fessat mortu, e
tandu iant postu un’àteru obispu, e a sighiri un’àteru ancora.
Ma a sa morti de su segundu Natzisu torrat a aparri in
Jerusalemmi, e is fidelis cun grandu gosu dd’iant fatu ondra
manna acumpangendideddu a su scannu obispali. Natzisu
furiat torrau a fai s’obispu e iat durau po medas annus, ma iat
postu puru unu agiudadori, su primu in sa stória de s’obispau.
Custu furiat Santu Lisandru e si contat is ùrtimus acuntèssius
de Santu Natzisu, fìncias a sa morti sua a 116 annus.

Agiografia

Santu N
atzisu

Ritualidadis
Su domìnigu a mengianu si bestit su santu e si portat in
prucessioni peri custu camminu: Bia Parrocchia, Bia Roma,
Pratza de Sant’Antoni, Bia Nazionale, Bia Mazzini, Bia
Amsicora, Bia Cóngiu, Bia XX Settembre, Bia Parrocchia,
torraus a crésia manna si fait sa missa.

30 de donniasantu
Bidd’e Majori

Andria apòstolu est nàsciu una pariga de annus antis de Jesus
in Betsaida, assoru de su Lagu de Galilea. Intra de is apòstolus
est su primu chi agataus in is Evangèlius: Andria su piscadori.
S’Evangèliu de Juanni contat ca Andria, impari a unu amigu,
sighiat giai sa preigadura de su Batista, e Juanni una dii,
biendi passai a Jesus, chi iat batiau sa dii prima, iat nau: “Ecu
s’Angioni de Deus!”, e tandu cussus fueddus iant spantau a
Andria e s’amigu chi de arrepenti iat postu in fatu a Jesus.
Andria a pustis furiat andau acanta de su fradi Simoni po ddi
nai ca iat agatau su Messia e tandu Simoni puru si furiat
acostiau a Jesus, e Issu biendi a Simoni dd’iat nau: “Tui ses
Simoni, fillu de Juanni; t’ant a nai Cefa” (est a nai Pedru).
Custus acuntèssius faint parti de sa presentada de is
apòstolus, ma luegus furiat lòmpia finas sa tzerriada:
“Sigheimiddi, s’apu a fai piscadoris de óminis” iat nau Jesus a is
duus fradis piscadoris cumentzendi s’apostolau de Andria e
Pedru.

A pustis de sa passioni e resurretzioni de su Sennori, Andria
furiat andau a preigai sa fidi cristiana in sa provìntzia chi ddi
furiat tocada: sa Scìtzia de Europa, sa chi oindii torrat cun
s’Ucraina. Tandu iat passau s’Epiru e sa Tràcia preighendi sa
cunversioni e faendi meràculus. Lòmpiu in Patrassu, citadi de
s’Acaja, iat atobiau a Egea, su procònsoli romanu. Andria e
Egea iant cumentzau a certai, Andria abetiàt a Egea de bolli fai
su jugi de is óminis non arreconnoscendi ca scéti Jesus Cristu
est s’ùnicu jugi de totu s’umanidadi.

Agiografia



Sant’Andria
Egea tandu dd’iat arrespustu de dd’acabbai de bantai a Cristu
ca, mancai is bonus propòsitus non furiat arrennèsciu a evitai
sa cruxifissioni de is Judeus. Ma Andria dd’arrebotàt ca Jesus
Cristu si furiat ofèrriu issu etotu in sa Gruxi, po sa sarbesa de
s’umanidadi.. Egea ddi truncat su fueddu cun arrexonamentus
èmpius e avertendideddu de pentzai a sa sarbesa sua,
invitendideddu a arreconnosci is divinidadis paganas
oferrendideddi is sacrifìtzius. Andria dd’iat arrespustu: “Po mei,
nc’est unu Deus totupoderosu, ùnicu e berdaderu, e a Issu
sacrìficu dónnia dii, non sa petza dei mallorus ni su sànguni de
is crabus, ma s’Angioni ìnnidu sacrificau in s’artari; e totu su
pòbulu participat a sa petza sua e s’Angioni sacrificau abarrat
intreu e prenu de vida”. Egea, ferenau a intendi custus
fueddus, iat fatu impresonai a Andria.

Finas ananti de su tribunali Andria cuntestàt a su procònsoli e
sighiat a esaltai sa Gruxi. Egea arròsciu de ddu intendi iat
cumandau de ddu ponni deaberu in gruxi po ddi donai sa
própriu sorti de Jesus. Tandu, lómpiu in su logu de su martìriu
e biendi sa gruxi, Andria iat nau: “O bona Gruxi chi as tentu sa
glòria tua dae is mermus de su Sennori, Gruxi tanti a longu
bramada, tanti a forti amada, circada sena de pàsiu e imoi
aprontada a cumpriri is disillus mius, bogamindi dae mesu de
is óminis e torramiddi a intregai a su Sennori miu aici chi po
tui arrìciat Su chi po tui m’at riscatau”. Duncas dd’iant incravau
in sa gruxi innui furiat abarrau biu po tres diis, sena de si ndi
stolli dae preigai sa fidi in Cristu, fìncias a torrai acanta de Su
chi tanti ndi boliat imitai sa morti. Andria s’est mortu su 30 de
donniasantu de s’annu 64.



Sa
nt

’A
nd

ri
a

Ritualidadis
Su merici si fait sa missa. A pustis totus is chi si nant Andria in
su Sàrrabus si pinnigant impari po cenai e fai festa. Sa festa
sighit giai dae una bella pariga de annus.

in pitzus, grupu de su 2019

a sa manca, locandina 2024

Crésia
Dae su perìudu fascista a oi



Santu Nigola
6 de mesi de idas
Murera

Agiografia

Nigola est nàsciu su 15 de martzu de su 270 in Pàtara, citadi de
importu de sa Lìcia (oindii Turchia), sa zona ananti de s’ìsula de
Rodi. Is mannus suus furiant cun meda probbabbilidadi de
genti arrica chi non in deretura aristocràtica. De is pagus
informus chi teneus totus bantant is virtudis cristianas de
Nigola, ammostadas giai in pitzinnia. Su contu prus nodiu de
custa fasi de sa vida sua est cussu de sa “doda de is piciocas”.
Nigola, ca imoi biviat in Myra, iat inténdiu ca una famìllia non si
dda furiat passendi beni. Su babbu de custa, arrutu in miséria,
furiat disisperendisiddi de non podi oferri a is fillas una coja
dìnnia, e giai giai furiat improsendideddas a si prostituiri po
incungiai su tanti de dinari chi serbiat po sa coja. Nigola
intendendi custu iat tentu s’arbìtiu de intervenni cunforma a
s’imparu evangélicu: “non scìpiat sa manu manca tua su chi
fait sa dereta”. Est a nai, boliat fai un’òbera de caridadi, sena de
ddu fai sciri a sa genti, aici de non ddi fai ondra. Sa virtudi sua
depiat essi nodia a Deus scéti. Tandu iat imboddiau unus
cantu soddus de òru in unu pannu e a de noti si furiat acostiau
a sa domu de cussas piciocas tristas. Incrarau in sa fentana iat
passau sa manu in is ferrus e iat lassau arrui is sachitus a intru
de sa domu. Su stragatzu nd’iat scidau a su babbu de is
piciocas, spantau, nd’iat pinnigau a lestru su dinari e a pustis
dd’iat spéndiu po cuncordai sa coja de sa filla manna. Nigola,
biendi ca su babbu iat imperau beni su dinari iat bófiu arrepiti
sa strina su noti infatu. Si podit imaginai su brexu de s’ómini a
torrai a biri unu presenti de aici pretziosu.



Pigau dae sa crosidadi iat circau, bessendi dae sa domu, de
agatai su benefatori, ma debbadas. Cun su segundu presenti
iat pótziu pagai sa coja de sa segunda filla. S’ómini
cumprendendi sa possibbilidadi de arrici finas sa de tres
strinas, in is diis sighentis iat circau de si dormiri cun unu ogu
abertu. Non boliat chi su chi iat sarbau s’onori suu abarressit
disconnotu. Unu noti, sighendi ancora a cumbati po abarrai
scidu, iat inténdiu su stragatzu de su de tres sachitus. Pesau a
lestru ndi furiat bessiu dae domu e iat stretzau una pantuma,
e dd’iat seguta. S’ómini iat scrobertu ca furiat Nigola a ddi fai is
strinas. Nigola ca non boliat chi sa cosa fessat nodia dd’iat fatu
impromiti de non scoviai sa cosa a sa genti. Ma a cantu parit,
dae su chi scieus oi, sa promissa non est durada meda e sa
fama de Nigola cumenti a ómini de grandu caridadi si furiat
spainada in totu sa citadi de Myra.

In s’annu 300 si furiat mortu s’obispu de Myra, e tandu is
obispus de sa zona e is citadinus, chi tandu participànt
democraticamenti a su guvernu de sa cumunidadi, si furiant
atobiaus in una domus ecclesiae po nomenai unu obispu nou
po sa citadi. Su noti, unu de issus, iat tentu una revelatzioni in
su sonnu: depiant eligi su jòvunu chi po primu a
s’obrescidroxu fessat imbucau in crésia. Su nòmini suu furiat
Nigola. Ascurtendi custa bisioni is obispus iant cumpréndiu ca
s’eletu furiat assortau a cumpriri grandus cosas e, po totu su
noti, iant sighiu a pregai. A s’obrescidroxu sa jenna si furiat
aberta e furiat imbucau Nigola. S’obispu chi iat tentu sa bisioni
si furiat acostiau a issu e dd’iat pregontau su nòmini, dd’iat
portau in mesu a s’assemblea e dd’iat presentau a totus. Totus
furiant de acórdiu a ddu nomenai e a ddu cunsagrai tandu
etotu obispu de Myra. Nc’est de nai ca furiat cosa rara meda
chi unu làicu, cumenti a Nigola, fessit nomenau deretu obispu
sena de essi antis presbìteru.

In su 303 s’imperadori Diocletzianu cumandat sa persighidura
de is cristianus. A Nigola puru dd’aciapant e ddu impresonant
ma dae su presoni puru sighiat a sustenni sa cumunidadi sua.

In su 313 s’imperadori Costantinu procramat sa libbertadi de
cultu acabbendi po sèmpiri is persighiduras contras a is
cristianus. Su cristianésimu si spainat sèmpiri de prus e
s’arrefinat finas s’arrexonamentu teológicu, difinendi ita est
beridadi e ita eresia. Una de is primus eresias fut cussa de Àriu
(256-336), unu predi de Alessàndria de Egitu, chi poniat in
duda chi sa natura de Jesus Cristu fessat paris a sa de su
Babbai. Po difiniri chini tenessit arrexoni e evitai unu scisma
chi iat pótziu indebbiliri s’Impériu, s’imperadori Costantinu iat
cunvocau una grandu assemblea: su Cuncìliu de Nicea (325).

Su grandu agiudu de Nigola in su Cuncìliu est arregordau in
medas contus, parìstorias e finas in pregadorias, chi oindii
s’agatant in sa liturgia orientali, sa prus nodia fait: O biau
obispu Nigola, tui ca cun is òberas tuas ti ses amostau a su
tallu tuu cumenti a arrégula de fidi [kanòna pìsteos] e
modellu de mitesa e temperàntzia, tui chi cun s’umiltadi tua
as cumpriu una glória sublimi e cun s’amori tuu po sa
poburesa e is arrichesas celestis, intercedi acanta de Cristu
Deus po si fai otenni sa sarbesa de s’ànima. Invècias, de is
paristórias asuba de Nigola in Nicea una de is prus bellas est
cussa de su matoni (in beridadi atribbuia finas a Santu
Spiridioni). Narat ca, giai chi a provocai su scisma furiat Àriu,
chi non amitiat s’ogualidadi de sa natura intra su Deus
Criadori e Jesus Cristu, su probblema furiat a ammostai
cumenti fessat possìbbili sa fidi in unu Deus scéti chi puru
Cristu furiat Deus. Cunsiderendi puru ca sa fórmula de batiari
arremonàt finas su Spìritu Santu, Nigola si furiat postu de
cóidu po ammostai sa possibbilidadi de sa coesisténtzia de
tres entis in unu feti. Iat pigau unu matoni e iat arregordau a
totus sa compositzioni trìplici sua de terra, àcua e fogu. Furiat
a nai ca sa divinidadi de su Babbai, de su Fillu e de su Spìritu
Santu non tocàt sa beridadi de fundamentu ca Deus unu est.
In su interis chi furiat ammostendi custa beridadi, una
pàmpula de fogu si furiat alluta in is manus suas e unus cantu
stiddius de àcua furiant arrutus in terra... e in is manus suas
furiat abarrau feti unu muntoneddu de terra pruinosa.

Ma su contu prus nodiu de totus est cussu de su sciafu donau
a Àriu. Nigola intendendi is frastimus de Àriu chi sighiat a
negai sa divinidadi de Cristu, iat pesau sa manu dereta e iat
donau unu sciafu a s’eréticu. S’imperadori, scìpiu de custu
fatu, iat fatu impresonai a Nigola, e is àterus obispus dd’iant
bogau sa bistimenta obispali. Is guàrdias de su presoni iant
pigau a dd’ofendi e a ddu befai in dónnia manera, unu
inderetura dd’iat abbruxau sa braba. Intra de noti Nigola iat
arriciu sa bisita de Cristu e de sa Madonna chi dd’iant donau
s’Evangéliu (sinnu de su magistériu obispali) e sa stola o
omophorion (sinnu de su ministériu sagramentali). Su
mengianu, furiat andau a tzelebrai sa missa, ghiau dae spìritu
de umiltadi, Nigola si ndi furiat stólliu de si ponni sa bistimenta
obispali, ma a is primus fueddus suus, totu in una, ndi calat
dae Celu sa Vìrgini cun sa stola e is àngiulus cun sa mitra. E
acabbada sa missa ddi furiat torrada a cresci sa braba puru.

Totus custus contus funt de su perìudu sighenti a su Cuncìliu.
Is scritoris antigus contant pagu de Nigola e de s’arrolu
precisu chi at tentu (mancai siat seguru chi apat donau unu
grandu cuntributu de fidi). Custu siléntziu podit essi po mori
de sa diferenti manera de arrexonai de Nigola cunfrontas a su
capu de su partidu católicu ortodossu, Atanàsiu de
Alessàndria. Mancai totus de is duus fessant de cóidu in sa
càusa cristiana, Nigola furiat prus sensìbbili a torrai a
cumponni s’armonia in sa Crésia. Non si firmàt cumenti a
Atanàsiu a defendi in dónnia modu sa fidi, ma probbàt totus is
maneras po aderetzai a is eréticus e ddus torrai a arriciri in sa
Crésia. Unu esempru est su contu de s’obispu Teognide,
obispu de Nicea e sustenidori de Àriu; Nigola deretu iat circau
de fai torrai a corti a Teognide e iat cumentzau una dibbata
teológica cun issu, fìncias a candu dd’iat nau: “Beni, apaxeusì,
fradi miu, prima chi su soli scùrighit in su ferenu nostu”. Custu
cumportamentu a Atanàsiu pariat tropu moddi e impunnau a
su cumprumissu, e tandu non cunsiderau dìnniu de essi
arregordau intra de is defensoris de sa fidi. 

Costantinu iat lassau libbertadi de cultu a is paganus, perou
est craru ca assumancu a cumentzai dae su 318, cun is
podérius jurisditzionalis cuncédius a is obispus, is cristianus
iant cumentzau a tenni unu tretu sèmpiri prus de importu
aintru de s’Impériu. Tanti ca medas obispus si furiant postus
de cóidu po ndi bogai is arrastus de su paganésimu. Nigola
furiat intra de cussus, e iat fatu a manera de ndi sciusciai su
tempru de Diana in Myra. Andria de Creta in s’Encómiu de
Santu Nigola scriit de santu: “As arau, difatis, is campus
spiritualis de totu sa provìncia de sa Lìcia, boghendi is spinas
de s’incredulidadi. Cun is imparus tuus as sciusciau artaris de
ìdulus e logus de alabàntzia de dimónius e ingui as pesau
crésias a Cristu”.

Su santu obispu non furiat de cóidu feti in sa spainadura de sa
beridadi evangélica, ma finas in s’agiudu de is pòburus. In su
perìudu de obispau suu in Myra furiat lómpia una caristia lègia
meda, chi iat postu in grandu suferéntzia sa pobulatzioni. Una
paristória narat ca furiat apartu in bisu a unus cantu mercantis
de trigu sicilianus e ddis iat cunsillau de andai a Myra po bendi
su trigu, e ca ddis lassàt unu acontu de dinari. Su mengianu,
candu is mercantis si ndi furiant pesaus, totus contànt de ai
tentu su matessi bisu, e castiendi in sa barca iant agatau
deaberu su dinari. Tandu a lestru furiant móvius a Myra e iant
fruniu su trigu a sa pobulatzioni. Un’àteru contu assimbillanti
narat ca in su portu de Myra iant scantzau unas cantu nais
móvias dae Alessàndria. Nigola furiat artziau in una de is nais e
iat pediu a su capitanu de scarrigai unu tanti de trigu po sa
genti. Cussu iat arrespustu ca non si podiat fai po mori ca
cussu trigu furiat po s’imperadori e dd’iant giai mesurau e chi
agatànt smenguaduras iant donau a sa curpa a issu. Nigola
dd’iat arrespustu ca si pigàt issu s’arresponsabbilidadi, e a
s’acabbada dd’iat cumbintu. Is miresus de aici iant pótziu
gosai de su trigu, iant fatu pani e una parti dd’iant seminada. Is
nais invècias lómpias a Costantinopoli iant dépiu passai in sa
pesa, ma, cun grandu spantu de su capitanu, su tanti furiat
abarrau oguali a sa parténtzia.

Su contu sighenti est nomenau Praxis de stratelatis (contu
cun is generalis), ma de s’importu mannu chi tenit ddi nant
puru Praxis tou agiou Nikolaou (Stória de Santu Nigola). Una
dii iant scantzau a su portu de Myra unas cantu nais militari, in
su mercau de Placoma, ingui assoru, is sordaus iant
cumentzau una briga mala cun sa genti de su logu. A
s’acabbada is guàrdias iant aciapau tres citadinus miresus chi
deretu processant e cundennant a morti. Nigola in cussu
momentu furiat arrexonendi cun is generalis Herpylion, Virius
Nepotianus e Ursus, chi contànt a s’obispu de sa missioni
militari chi depiant fai contras a is Taifalae, unu pópulu góticu
chi furiat intzullendi unu avalotu in Frìgia. Totu in una unus
cantu citadinus lompint acanta de s’obispu e ddi nant ca su
praeses Eustatius iat cundennau a morti cussus tres
innocentis. Sighiu dae is generali, Nigola iat impunnau concas
a Myra. Lómpiu a unu logu chi ddi narànt Leone, iat atobiau
genti chi dd’iant nau ca is cundennaus furiant in unu logu chi
ddi narànt Dioscuri. Nigola tandu furiat andau a sa crésia de is
Santus màrtiris Crescenti e Dioscóridi. Ingui iat cumpréndiu ca
is cundennau ddus iant giai portaus a Berra, su logu innui
custumànt a bociri is cundennaus. Sciiendi ca scéti issu, in
calidadi de obispu, podiat firmai su buginu, iat cùrriu fìncias a
su bocidorxu passendi in mesu a totu sa genti chi furiat ingui
pinnigada po castiai su spetàculu de sa morti. Su buginu furiat
giai prontu, e is cundennaus teniant giai sa conca in is
cotzinas, candu Nigola si furiat acostiau e ndi tróciu sa spada a
su buginu. Apendi libberau is innocentis dae su sdegollu,
Nigola furiat andau a su palàtziu de su praeses Eustatius,
imbuchendi sena de si fai annuntziai. Lómpiu ananti de su
praeses dd’iat acusau de ingiustìtzia, violéntzia e corrutzioni.
Candu iat minaciau de fai sciri sa cosa a s’imperadori,
Eustatius iat arrespustu ca dd’iant improsau duus notàbbilis
de Myra, Simònidi e Eudóssiu. Ma Nigola iat aciuntu, cun unu
jogu de fueddus, ca non tanti Simònidi e Eudóssiu cantu
Crisàfiu (òru) e Argiru (prata) dd’iant corrotu. Torrada sa
beridadi e sa justìtzia, Nigola no iat sighiu a aterrai a su
praeses ma antzis, biendi su pentimentu suu, dd’iat perdonau.

Su contu sighit cun is tres generalis, alientaus dae su
cumportamentu de su santu obispu, si furiant torraus a
imbarcai impunnendi a sa Frìgia innui a s’acabbada iant
aterrau is arrebbellus. E bolis po su sucessu de sa missioni,
bolis poita Virius Nepotianus furiat parenti de s’imperadori, sa
torrada in Costantinòpoli dd’iant arricia cun grandu ondra. Ma
dae sa glória e is onoris furiant passaus luegus a sa sàngia e a
sa gelosia. Is agiògrafus chistionant de malus cunsillus de
s’eremigu, ma est seguru ca si furiat formau unu partidu
contras a Virius Nepotianus e cumpangia. Custus oponidoris
furiant arrennéscius a cumbinci a su prefetu Ablàviu, chi apoi
iat cumbintu a s’imperadori ca is tres generalis furiant
tramendi contras a issu po nci ddu bogai dae su tronu. Mancai
non fessat tropu seguru de sa beridadosidadi de su contu,
Costantinu iat sceddau de no arriscai e ddus iat fatus
impresonai. A pustis de unus cantu mesis is sustenidoris de
Nepotianus si furiant cuncordendi po cumenti libberai a is
generalis. E tandu is nimigus insoru, cun su dinari impromintu
a s’ora, furiant torraus acanta de Ablàviu e dd’iant cumbintu a
proponni a s’imperadori de ddus bociri in deretura. Difatis,
Costantinu luegus iat donau su cumandu de ddus bociri su
noti etotu. Spainada sa nova, su cartzelleri Ilarioni furiat cùrriu
a dda nai a is generalis, chi deretus si furiant disisperaus.
Intendendisiddi incarrelaus a sa morti, Nepotianus ddi furiat
subénniu s’interventu a s’ùrtimu segundu de s’obispu Nigola
in favori de is tres innocentis. Tandu, cun is ogus a su Celu, iat
nau custa pregadoria a su Sennori: “Sennori, Deus de su
serbidori tuu Nigola, tengas piedadi de nosu, gràtzias a sa
misericórdia tua e a s’intercessioni de su serbidori tuu Nigola.
Cumenti, po is minescimentus suus, as tentu piedadi de is tres
óminis cundennaus ingiustamenti sarbendideddus dae morti
segura, aici imoi torra sa vida a nosu puru, móviu a
misericórdia dae s’intercessioni de custu santu obispu”. Su
Sennori iat ascurtau sa pregadoria de Nepotianus, cumpartzia
dae is cumpàngius puru. Cussu noti Santu Nigola furiat apartu
in is bisus de s’imperadori minacendideddu: “Costantinu,
pesatindi e lìbbera is tres generalis chi tenis in presoni, poita

funt stétius inserraus ingiustamenti. Chi non ddu fais cumenti
apu nau, apu a arrexonai cun Cristu, su Rei de is Reis, e apu a
pesai una gherra e apu a donai a papai su catàvaru tuu a is
intruxis”. Assicau, Costantinu iat pregontau chini fessit: “Seu
Nigola, obispu pecadori, e bivu in Myra, metrópoli de sa Lìcia”.
Nigola furiat apartu minaciosu finas a Ablàviu, e candu
s’imperadori dd’iat tzerriau, totus de is duus iant pentzau a
un’òbera de maia. Iant mandau a pigai is tres generalis po ddis
pregontai de disciniri mellus sa cosa. S’arrexonada furiat
pighendi sa punna de sa maia, candu Costantinu iat
pregontau a Nepotianus chi connoscessit a unu Nigola.
Nepotianus iat sprapalluciau is ogus, acatendisiddi ca sa
pregadoria sua furiat stétia cumpria. E iat nau totu a
s’imperadori, chi deretu iat cumandau sa libberatzioni de is
tres generalis. Antzis, iat bófiu chi is tres andessint a Myra a
torrai gràtzias a su santu obispu e ddi portai dae parti sua
unus presentis pretziosus, intra de cussus unu Evangéliu totu
decorau de òru e candeleris su própriu totus de òru. Àterus
autoris contant finas ca is generalis, lómpius in Myra si ndi
furiant segaus is pilus is sinnu de gratitùdini e de divotzioni po
su santu.

Un’àteru contu chi ammostat s’arbìtiu de Nigola in favori de sa
pobulatzioni est cussu de is impostas, nodiu in aregu cumenti
Praxis de tributo. Sa pressioni fiscali in s’edadi costantiniana
furiat in costanti aumentu, e candu finas sa citadi de Myra si
furiat agatada a pagai impostas caras meda, sa pobulatzioni
iat pediu a Nigola de scriri a s’imperadori. Unu nau e unu fatu,
Nigola furiat móviu a Costantinòpoli e lómpiu ananti de
s’imperadori si furiat chesciau de su pesu fiscali tropu grai po
sa cumunidadi sua. Costantinu iat tzerriau a su notàriu e
arcivista Teodósiu, e iat fatu scriri chi is impostas in Myra
fessint abasciadas a centu soddus scéti. Nigola iat pigau su
paperi, dd’iat acapiau a una canna e nci dd’iat scuta a mari. Po
boluntadi de Deus sa canna furiat lómpia in su portu de Myra
e dd’iant agatada própriu is funtzionàrius de is impostas, chi si
furiant spantaus parìciu de sa cuncessioni ma iant postu

comuncas in menti. In su interis perou in Costantinòpoli is
cunsilleris de Costantinu iant fatu a cumprendi a s’imperadori
ca fortzis sa cuncessioni furiat stétia unu pagheddu tropu
manna. Tandu s’imperadori iat torrau a tzerriai a Nigola po
aderetzai su tanti de is impostas chi depiant pagai is miresus.
Su Santu dd’iat arrespustu chi giai dae tres diis su paperi furiat
arribbau in Myra. Sendi impossìbbili una cosa de aici,
Costantinu iat impromintu ca chi is cosas furiant deaberu de
aici tandu cunfirmàt sa cuncessioni fata prima. Is missus,
mandaus dae issu po averiguai sa cosa, furiant torraus e iant
nau a s’imperadori ca Nigola iat nau sa beridadi. Mantenendi
sa promissa, Costantinu iat cunfirmau sa cuncessioni.

Nigola si morit su 6 de mesi de idas de su 343 in Myra. Pagu si
sciit de sa morti sua. Su cultu si spàinat a lestru in totu su
mundu bizantinu fìncias a lompi in Sardìnnia puru, fortzis giai
in su séculu V-VI.

A pustis de sa morti de Santu Nigola, is arrelìchias funt
abarradas allogadas in sa Catidrali de Myra fìncias a su 1087.
Candu is mussulmanus conchistant Myra, is citadis de
Venétzia e Bari faint a triva po s’impossessai de is arrelìchias
de su Santu e ddas portai in Ocidenti. Sessantaduus marineris
baresus cuncordant una speditzioni marìtima e arrennescint a
ndi pigai is ossus de Santu Nigola, furriendi a Bari su 9 de maju
de su 1087. Innoi funt stétias intregadas a unu monastériu
benedetinu e a pustis trasladadas in sa cripta de sa crésia noa
dedicada a su santu, sa Basìlica de Santu Nigola. Su Papa
Urbanu II etotu iat ofitziau sa cerimónia solenni. Dae cussu
momentu si cumentzat a nai Santu Nigola de Bari. Is marineris
baresus iant comuncas lassau, non si sciit chi dd’apant fatu
aposta o no, is ossixeddus prus piticus, chi funt stétius
pinnigaus dae una speditzioni venetziana prus a tardu, su 30
de maju de su 1100, e oindii funt allogaus in sa Crésia de San
Nicolò al Lido.

Ritualidadi
Su merici de su 6 de mesi de idas si fait sa missa e a pustis sa
prucessioni sighendi custu camminu: si bessit da crésia e si
fait a sa dereta concas a Bia Sant’Antonio, sa Gruxi Santa, Bia
Verdi, si passat asuta de su Cróciu, Bia Speranza, Bia Roma a
caladura, torrada dae Bia Speranza e Bia Marconi.


